
83ኛ   ዓመት ቁጥር  045     ጥቅምት  15   ቀን  2016   ዓ.ም   ዋጋ 10:00 ሐሙስ ብዕራችን ለኢትዮጵያ ህዳሴ ይተጋል!

«ሠራዊታችን የአገራችንን... ወደ ገጽ 4 ዞሯል

ማሕሌት ብዙነህ

አዲስ አበባ፡-  የመከላከያ ሠራዊታችን የሀገራችንን ሉዓላዊነትና 
አንድነት ከማስጠበቅ ባሻገር የዓለም አቀፍ ግዳጆችን በብቃት 
እየተወጣ የሚገኝ ኃይል ነው ሲሉ የኢፌዴሪ መከላከያ ሚኒስቴር 
ጽሕፈት ቤት ኃላፊ ብርጋዴል ጄኔራል ወርቁ ከበደ ገለጹ።

የመከላከያ ሚኒስቴር ጽሕፈት ቤት ኃላፊ ብርጋዴል ጄኔራል 
ወርቁ ከበደ ለኢትዮጵያ ፕሬስ ድርጅት እንደገለጹት፤ የሀገር 
መከላከያ ሠራዊታችን የሀገራችንን ሉዓላዊነትና አንድነት ከማስጠበቅ 
ባሻገር ዓለምና አህጉር አቀፍ ግዳጆችን በብቃት እየተወጣ የሚገኝ 
ኃይል ነው።  

 የመከላከያ ሠራዊት ሁሌም በጠንካራ አቋም ላይ የሚገኝና ራሱን 
የሚያበቃ ነው ያሉት ብርጋዴል ጄኔራል ወርቁ፤ የሀገርን አንድነት፣ 

 

«ሠራዊታችን የሀገራችንን ሉዓላዊነት 
ከማስጠበቅ ባሻገር የዓለም አቀፍ 

ግዳጆችን በብቃት እየተወጣ የሚገኝ ነው»
ብርጋዴል ጄኔራል ወርቁ ከበደ
- የመከላከያ ሚኒስትር ጽሕፈት ቤት ኃላፊ

“የባሕር በር 
ባለቤትነት ከሀገሮች 

ጋር ኢኮኖሚያዊ 
ትብብርን ይበልጥ 
ለማሳደግ ይረዳል”
- ቆስጠንጢኖስ በርኸተስፋ (ዶ/ር)
የምጣኔ ሀብት ምሑር

አማን ረሺድ

አዲስ አበባ፡- ሚኒስቴሩ ክትትል ከሚያደርግባቸው 
ለውጭ ገበያ ከቀረቡ የግብርና ምርቶች ከ172 ነጥብ ዘጠኝ 
ሚሊዮን ዶላር በላይ ገቢ መገኘቱን  የንግድና ቀጣናዊ 
ትስስር ሚኒስቴር አስታወቀ። 

በሚኒስቴሩ የኮሙኒኬሽን ሥራ አስፈጻሚ በላይነሽ 
ረጋሳ ለኢትዮጵያ ፕሬስ ድርጅት እንደገለጹት፤ በ2016 
በጀት ዓመት ሦስት ወራት የንግድና ቀጣናዊ ትስስር 
ሚኒስቴር ክትትል ከሚያደርግባቸው ለውጭ ገበያ ከቀረቡ 
ምርቶች ከ172 ነጥብ ዘጠኝ ሚሊዮን ዶላር ገቢ ተገኝቷል።

እንደ ሥራ አስፈጻሚዋ ገለጻ፤ ሚኒስቴሩ ክትትል 
ከሚያደርግባቸው የጥራጥሬ፣ የቅባት እህሎች፣ የብርዕና 
አገዳ ሰብሎች፣ የጫት ምርት፤ የቁም እንስሳት፣ ደንና 
የደን ውጤቶች 172 ሚሊዮን 902 ሺህ ዶላር በላይ ገቢ 
ተገኝቷል።

በሩብ ዓመቱ ከውጪ ንግድ ከ172 ሚሊዮን ዶላር በላይ ገቢ ተገኘ

ልጅዓለም ፍቅሬ

አዲስ አበባ፡- ኢትዮጵያ የሽግግር የፍትሕ ሥርዓትን ለማስፈን 
እያደረገች ያለው ጥረት አበረታች ነው ሲሉ በኢትዮጵያ 
የጀርመን አምባሳደር ስቴፋን አወር ገለጹ።

«ኢትዮጵያ የሽግግር ፍትሕ ሥርዓት ለማስፈን 
እያደረገች ያለው ጥረት አበረታች ነው»

-በኢትዮጵያ  የጀርመን አምባሳደር ስቴፋን አወር

የጀርመን ብሔራዊ የአንድነት ቀን አዲስ አበባ በሚገኘው 
የጀርመን ኤምባሲ ትናንትና ሲከበር አምባሳደር ስቴፈን አወር 
እንደተናገሩት፤ የኢትዮጵያ መንግሥት ዓለም አቀፍ ሕግን ባከበረ 

በሩብ ዓመቱ ከውጪ... ወደ ገጽ 4 ዞሯል

«ኢትዮጵያ የሽግግር... ወደ ገጽ 4 ዞሯል
ገጽ 4



         አዲስ ዘመን   ሐሙስ  ጥቅምት 15 ቀን 2016 ዓ.ምገጽ 2

ዜና

	  

ልጅዓለም ፍቅሬ

አዲስ አበባ፡- በሳይንስ ሙዚየም የተዘጋጀውን ሀገር 
አቀፍ የቱሪዝም ሆስፒታሊቲ ዐውደ ርዕይ የኢትዮጵያ 
ኅብረ ብሔራዊነት የሚያንጸባርቅና ሀገራዊ አንድነት 
የሚያጠናክር መሆኑን የዐውደ ርዕዩ ጎብኚዎች ተናገሩ።

አቶ ዮሐንስ ፍቃዱ ለኢትዮጵያ ፕሬስ ድርጅት 
እንደተናገሩት፤ ዐውደ ርዕዩ የኢትዮጵያን ኅብረ 
ብሔራዊነትን የሚያንጸባርቅ በመሆኑ ሀገራዊ አንድነት 
ማጠናከር የሚቻልበት ነው።

የተለያዩ ባሕሎችና ቅርሶች ለሀገራዊ አንድነትና 
ሕዝቦች ለሕዝቦች ግንኙነት መሠረት ናቸው ያሉት አቶ 
ዮሐንስ፤ ዐውደ ርዕዩ ከመለያየት ይልቅ አንድነት ውበት 
እንደሆነ መረዳት የሚቻልበት መሆኑን ገልጸዋል።

እንደ አቶ ዮሐንስ ገለጻ፤ በአብሮነት የሚገኙ የመንፈስ 
እርካታዎች ማጣጣም የሚቻለው በተለያዩ ቦታዎች ላይ 
የሚገኙ የተለያዩ ዓይነት ባሕል፣ እሴት፣ ወግ ፣ልማድ፣ 
ቅርስ እንዲሁም ዕደ ጥበባት ማየትና ከትሩፋቱም 
መጠቀም ሲቻል ነው። በዐውደ ርዕዩ ለዕይታ የቀረቡት 
የተለያዩ የተሰናሰኑ ቅርሶችና ባሕሎች አንድነትና 
ትብብርን የሚያጠናክሩ ናቸው።

በተለይ ወጣቶች ዐውደ ርዕዩን መጎብኘት ቢችሉ 
ስለሌሎች ክልሎች አዳዲስ ነገር ማወቅና የነበራቸው 
ግንዛቤ ማሳደግ የሚችሉበት መሆኑን አመልክተዋል።

ሰላማዊት ዋጋሪ በበኩላቸው በየክልሉ የሚገኙ 
ቅርሶች፣ ባሕልና የዕደ ጥበባት ሥራዎች በየራሳቸው 
ያላቸው ውበት ለማወቅ በሚደረግ እንቅስቃሴ የሕዝቦችን 
ግንኙነትን ለማዳበር የማይተካ ሚና እንዳላቸው 
ተናግረዋል።

የዐውደ ርዕዩ የቱሪስት መዳረሻ ስፍራዎች መረጃ 
ለማወቅና በቱሪዝም ዘርፉ ኢንቨስት የሚያደርጉ 

ዐውደ ርዕዩ ኅብረ ብሔራዊነትን የሚያጸባርቅና 
ሀገራዊ አንድነት የሚያጠናክር ነው

ባለሀብቶችን ለመሳብም ያግዛል ያሉት ሰላማዊት፤ 
በቱሪዝም ዘርፍ ለመሥራት ስላሰበችው ሥራ መረጃ 
እንድታገኝ እንዳገዛት ጠቁማለች።

እንደ ሰላማዊት ገለጻ፤ በዐውደ ርዕዩ የቀረቡ የዕደ 
ጥበባት ሥራዎች ላይ ልምድና ተሞክሮ በመውሰድ 
ለፈጠራ ሥራዎች ተነሳሽነት እንዲጨምር ከማድረጉ ጎን 
ለጎን ለኢኮኖሚው መነቃቃትም የራሱ የሆነ ሚና አለው። 

ሰላማዊት ቱሪዝምን በሚያሳድግ መልኩ መረጃ 
የማግኛ እንዲሁም ያልተዋወቁ የቱሪስት መዳረሻ 
ስፍራዎች በአጭርና በቀላል መንገድ ለማስተዋወቅ ያለው 
ፋይዳ በቀላሉ የሚታይ እንዳልሆነ ተናግራለች።

አቶ አዲስ ነጋሽ በበኩላቸው ዐውደ ርዕዩ በሀገር 
ገጽታ ግንባታ ረገድ በኮቪድ-19ና በሰሜኑ የሀገሪቱ ክፍል 
በነበረው ጦርነት የተቀዛቀዘው የቱሪዝም እንቅስቃሴ 
በማነቃቃት የዓለም አቀፉ ማኅበረሰብ ወደ ኢትዮጵያ 
የሚያደርገውን ጉዞ እንዲጨምር የሚያግዝ ነው ብለዋል።

ቱሪዝም ማኅበራዊ፣ ኢኮኖሚያዊ እንዲሁም 

ዲፕሎማሲያዊ መስተጋብርንና ጥቅምን ከማሳደግ አንጻር 
ትልቅ ፋይዳ ያለው በመሆኑ ሁሉም ዜጋ ለሀገሩ ቱሪዝም 
ዕድገት ኃላፊነቱ መወጣት እንዳለበት መልዕክታቸውን 
አስተላልፈዋል።

እንደ አቶ አዲስ ገለጻ፤ የዐውደ ርዕዩ በተለይም 
በቱሪዝም ዘርፉ የተጀመረው እንቅስቃሴ ለማሳደግ 
ድርሻ አለው ያሉ ሲሆን፤  በየዐውደ ርዕዩ የተካተቱ 
ዕደ ጥበባትና ኢትዮጵያ በቱሪዝም ዘርፉ ያላት ኃብት 
በመረዳት ሠርተው ለመለወጥ የሚጥሩ ወጣቶች የሞራል 
ስንቅ የሚያገኙበት ነው።

ዐውደ ርዕዩ ቱሪዝምን ለማሳደግ የውጭ ቱሪስትን 
መጠበቅ ብቻ እንዳልሆነ ከማሳየት በተጨማሪ ዜጎች 
ስለሀገራቸው ያላቸው ግምት አወንታዊ እንዲሆን 
እንደሚያግዝም ነው አቶ አዲስ የተናገሩት።

በዐውደ-ርዕዩ የኢትዮጵያ የቱሪዝም ሥፍራዎች፣ 
ታሪካዊ ቅርሶች፣ የኪነ-ጥበብ ኃብቶችና የዘርፉ ተዋንያን 
አገልግሎቶች ለዕይታ ቀርበዋል።

አቶ ዮሐንስ ፍቃዱ                             ሰላማዊት ዋጋሪ                                      አቶ አዲስ ነጋሽ                              

ማርቆስ በላይ 

አዲስ አበባ፡-በኦሮሚያ ክልል ባለፉት ሦስት ወራት 
ሰባት ቢሊዮን ብር የሚገመት የበጎ ፈቃድ አገልግሎት 
መከናወኑን የክልሉ ወጣቶችና ስፖርት ቢሮ አስታወቀ፡
፡ ከ23 ሚሊዮን በላይ የኅብረተሰብ ክፍሎችን ተጠቃሚ 
ማድረግ መቻሉም ተገልጿል፡፡

የክልሉ ወጣቶችና ስፖርት ቢሮ ኃላፊ ወይዘሮ ሳሊያ 
አብደላ ለኢፕድ እንደገለጹት፤ ክልል ባለፈው የክረምቱ 
ወቅት 7 ቢሊዮን ብር የሚገመት የበጎ ፈቃድ አገልግሎት 
ተከናውኗል፡፡ በዚህም ከ23 ሚሊዮን በላይ ዜጎችን 
ተጠቃሚ ማድረግ ተችሏል፡፡

በክረምት የበጎ ፈቃድ አገልግሎቱ ዘጠኝ ሚሊዮን 
ወጣቶችን ለማሳተፍ ታቅዶ ስምንት ነጥብ ስድስት ሚሊዮን 
ወጣቶች ተሳትፈዋል ያሉት ወይዘሮ ሳሊያ፤ ወጣቶች 
ችግኝ በመትከልና መንከባከብ፣ ደም ልገሳን ጨምሮ፣ 
በቤት ዕድሳት፣ የክረምት ትምህርት በመስጠትና በተለያዩ 
አገልግሎቶች ላይ ተሳትፈዋል ብለዋል፡፡

እንደ ወይዘሮ ሳሊያ ገለጻ፤ በዘንድሮው የክረምት በጎ 
ፈቃድ አገልግሎት ሰባት ቢሊዮን ብር በመንግሥት ካዝና 
ውስጥ ማስቀረት ተችሏል፡፡

የማጠናከሪያ የትምህርትን ለመስጠት 68 ሺህ በላይ 
ወጣቶችን በማሳተፍ ከ235 ሺህ በላይ ተማሪዎች ተጠቃሚ 
መሆናቸውን ጠቅሰው፤ የተለያዩ የመማሪያ ቁሳቁሶችን 
ከማሟላት ጀምሮ  ከ309 ሺህ በላይ ደርዘን ደብተር ድጋፍ 
መደረጉን ገልጸዋል፡፡

ባለፉት ሦስት ወራት ወጣቶችን አንባቢ ለማድረግ 
ለተቋቋሙ የንባብ ማዕከላት መጽሐፍት የማሰባሰብ ሥራ 
መሠራቱን በመግለጽ፤ ከ 36 ሺህ በላይ የተለያዩ መጽሐፍት 
መሰብሰባቸውን ተናግረዋል፡፡

በኦሮሚያ ክልል በክረምቱ ወቅት 7 ቢሊዮን ብር 
የሚገመት የበጎ ፈቃድ አገልግሎት ተሰጥቷል

- ከ23 ሚሊዮን በላይ ዜጎችን ተጠቃሚ ማድረግ ተችሏል

በዘንድሮው የክረምት የበጎ ፈቃድ አገልግሎት ላይ 
25 ሺህ ወጣቶችን በደም ልገሳ ለማሳተፍ ታቅዶ እንደነበር 
የገለጹት ወይዘሮ ሳሊያ፤ ከ21 ሺህ በላይ ወጣቶች በደም 
ልገሳው ላይ መሳተፋቸውን ገልጸዋል፡፡

በክረምቱ ስድስት ሺህ 189 የፈራረሱ የአቅመ ደካማ 
ቤቶች እድሳት መካሄዱን አመልክተው፤ ሁለት ሺህ 822 
ቤቶች በአዲስ መልክ ተሠርተዋል ብለዋል፡፡

ባለፉት ወራት ሦስት ነጥብ ስድስት ቢሊዮን ችግኞችን 
በመንከባከብ 800 ሚሊዮን በላይ ችግኞች መተከላቸውን 

የገለጹት ኃላፊዋ 3 ሺህ 498 ሄክታር የአቅመ ደካሞች 
መሬት መታረሱንም ገልጸዋል፡፡

በክረምቱ ለአቅመ ደካሞች ከ366 ሺህ ኪሎ ግራም 
በላይ ምግብ ድጋፍ መደረጉን ጠቅሰው፤ ከ14 ሺህ በላይ 
ኪሎ ግራም ምግብ ለመከላከያና ሚሊሻ ቤተሰቦች ድጋፍ 
መደረጉን ነው የገለጹት፡፡

በተጨማሪም በክረምት ወቅት 341 ድልድዮች 
መሠራታቸውን ገልጸው፤ የበጎ ፈቃድ አገልግሎቱ ወጣቶችን 
በማሳተፍ ዓመቱን ሙሉ የሚከናወን መሆኑን ገልጸዋል፡፡

ታደሠ ብናልፈው

አዲስ አበባ፡- የኤሌክትሪክ ኃይል ብክነትን 
የሚያስቀርና በኤሌክትሪክ አገልግሎት 
አሰጣጡ ጋር ተያይዘው የሚነሱ የሕዝብ 
ቅሬታዎችን በአግባቡ ምላሽ መስጠት 
የሚያስችል ቴክኖሎጂ ተግባራዊ ለማድረግ 
እየሠራ መሆኑን የኢትዮጵያ ኤሌክትሪክ 
አገልግሎት አስታወቀ፡፡

የኢትዮጵያ ኤሌክትሪክ አገልግሎት 
ኮርፖሬት ኮሙኒኬሽን ዳይሬክተር የሆኑት 
አቶ መላኩ ታዬ ለኢትዮጵያ ፕሬስ ድርጅት 
እንደገለጹት፤ ተቋሙ የኤሌክትሪክ ኃይል 
ብክነትን የሚያስቀር፤ የኃይል ፍሰት 
መቆራረጥንና መዋዠቅን የሚከታተልና 
የሚቆጣጠር ስማርት ሜትር የተባለ 
ቴክኖሎጂ ለ50 ሺህ የከፍተኛ ኃይል ተጠቃሚ 
ድርጅቶችና ኢንዱስትሪዎችን ተጠቃሚ  
ለማድረግ እየተሠራ ነው፡፡

እስካሁን አምስት ሺህ ስማርት ሜትር 
ለከፍተኛ ኃይል ተጠቃሚዎች ተገጥሟል፤ 
ቀሪ 45 ሺህ ስማርት ሜትር ቴክኖሎጂዎች 
በተያዘው በጀት ዓመት ተደራሽ የሚደረጉ 
ይሆናል ብለዋል፡፡ 

ስማርት ሜትር ወይም  ኤም አይ የተባለው 
ቴክኖሎጂ የመብራት መቋረጥ በሚያጋጥምበት 
ጊዜ የተቋረጠበትን ቦታ በቀላሉ ለማግኘትና 
ከሌሎች መስመሮች ነጥሎ ለመሥራት 
የሚያግዝ፤ ከቆጣሪ ንባብ ጋር ተያይዞ 
ከማኅበረሰቡ የሚነሱ ቅሬታዎችን ትክክለኛ 
ምላሽ እንዲያገኙ የሚያደርግ እና የተሰጠው 
የኃይል አገልግሎት በትክክል መቆጠሩንና 
አለመቆጠሩን የሚከታተል ዘመናዊ ቴክኖሎጂ 
መሆኑን አስገንዝበዋል፡፡

ከዓለም ባንክ በተገኘ የ12 ነጥብ አምስት 
ሚሊዮን የአሜሪካ ዶላር ድጋፍና ከኢትዮጵያ 
ኤሌክትሪክ አገልግሎት ወጪ በተደረገ  ዘጠኝ 
ነጥብ 64 ሚሊዮን  ብር  50 ሺህ ስማርት 
ሜትር ግዥ መፈጸሙንም አብራርተዋል፡፡

ቆጣሪዎቹ ከማኅበረሰቡ የሚነሱ የቆጣሪ 
ንባብ ቅሬታዎችን መፍታት ከማስቻሉም ባለፈ 
ብልሹ አሠራርን ለመከታተልና ለመቆጣጠር 
ትልቅ ሚና ይጫወታል ሲሉ ተናግረዋል፡፡

አገልግሎቱ በሀገሪቱ 600 የሚደርሱ 
የአገልግሎት መስጫ ማዕከላት፣ 26 
ዲስትሪክትና 13 ሪጅኖች አሉት ያሉት አቶ 
መላኩ፤ የማዕከላቱን አገልግሎት አሰጣጥ  
በቴክኖሎጂ የማስደገፍ ሥራ እየተሠራ መሆኑን 
ገልጸዋል፡፡

አገልግሎት አሰጣጡን በቴክኖሎጂ 
አስደግፎ በማዘመን ኤሌክትሪክ አገልግሎትን 
ለማኅበረሰቡ በተሻሻለ መንገድ ተደራሽ 
የማድረጉ ሥራ ተጠናክሮ ይቀጥላል ሲሉም 
አመልክተዋል፡፡     

የኤሌክትሪክ ኃይል 
ብክነትን የሚያስቀር 

ቴክኖሎጂ 
እየተተገበረ ነው



ዜና

ገጽ 3         አዲስ ዘመን    ሐሙስ ጥቅምት 15 ቀን 2016 ዓ.ም

በጋዜጣው ሪፖርተር

አዲስ አበባ:- የአዲስ አበባ ከተማ አስተዳደር ከንቲባ 
አዳነች አቤቤ ከአትላንታ ከተማ ከንቲባ አንድሬ ዲከንስ 
ጋር በተለያዩ መስኮች ትብብራቸውን ለማጠናከር 
መስማማታቸው ተገለጸ።

የአዲስ አበባ ከተማ አስተዳደር ከንቲባ አዳነች 
አቤቤ በአሜሪካ ጆርጂያ ግዛት ከሚገኘው ትሪኒቲ 
ኢንተርናሽናል አምባሳደርስ ዩኒቨርሲቲ የክብር 
ዶክትሬት ዲግሪ እንዲሁም የጆርጂያ ግዛት የክብር 
ዜግነት ሽልማትን ተቀብለዋል። 

ከንቲባ አዳነች አቤቤ ከአትላንታ ከተማ ከንቲባ 
አንድሬ ዲከንስ ጋር ባደረጉት ውይይት በሁለቱ ከተሞች 
በንግድ፣ ኢንቨስትመንት፣ በትምህርት፣ በቴክኖሎጂ 
ሽግግር፣ በባህል እና በቱሪዝም መስኮች የተጀመሩ 
የሁለትዮሽ ግንኙነቶችን ማጠናከር በሚቻልባቸው 
መንገዶች ዙሪያ መክረዋል።

የሁለቱ ከተሞች እና የሕዝብ ለሕዝብ ግንኙነትም 
የኢትዮጵያ አየር መንገድ ወደ አትላንታ ቀጥታ በረራ 
ከጀመረ ወዲህ መጠናከሩን በዚህ ወቅት ገልጸው፤ 
በዚህም ወደ አዲስ አበባ የሚመጡ ጎብኚዎች ቁጥር ከፍ 
ማለቱን ከንቲባዋ በውይይቱ ወቅት አንስተዋል፡፡

በቀጣይም የሁለቱን ከተሞች ትብብር ወደ 

ከንቲባ አዳነች አቤቤ ከአትላንታ ከተማ ከንቲባ አንድሬ ዲከንስ  ጋር 
ትብብራቸውን ለማጠናከር ተስማሙ

ተሻለ ደረጃ ለማድረስ እና ሌሎች የትብብር ዘርፎችን 
ለመለየት ከሁለቱም ከተሞች የተውጣጣ የቴክኒክ ቡድን 
በማቋቋም ለመሥራት ከንቲባዎቹ ከስምምነት ላይ 
ደርሰዋል።

የአዲስ አበባ ከተማ አስተዳደር ከንቲባ አዳነች 
አቤቤ በአሜሪካ ጆርጂያ ግዛት ከሚገኘው ትሪኒቲ 
ኢንተርናሽናል አምባሳደርስ ዩኒቨርሲቲ የክብር 

ዶክትሬት ዲግሪ እንዲሁም የጆርጂያ ግዛት የክብር 
ዜግነት ሽልማትን ተቀብለዋል። 

ከንቲባዋ ለሕዝብ ተጠቃሚነት እና ለሰላም 
ላበረከቱት ታላቅ አስተዋፅዖ፣ ያሳዩት በሳል እና ምሳሌያዊ 
አመራር በዓለም አቀፍ ደረጃ ለሚገኙ መሪዎች ምሳሌ 
የሚሆንና መነሳሳት የሚፈጥር በመሆኑ ዩኒቨርሲቲው 
የክብር ዶክትሬቱን እንዳበረከተላቸው የትሪኒቲ 
ኢንተርናሽናል አምባሳደርስ ዩኒቨርሲቲ ቻንስለር (ዶ/ር) 
ዣክሊን ሞሀየር ገልፀዋል::

በዝቅተኛ የኑሮ ደረጃ ላይ የሚገኙ ነዋሪዎችን 
ሕይወት ለመቀየር እና የነዋሪዎችን ፍትሐዊ ተጠቃሚነት 
ለማረጋገጥ ላሳዩት ቁርጠኝነት እና ለሌሎች ሀገራት 
መሪዎች አርአያ የሚሆን ሥራ በመሥራታቸውም የጆርጂያ 
ግዛት የክብር ዜግነት ሽልማት እንዳበረከተላቸው የግዛቱ 
ሴናተር ጋይል ዴቨንፓርት በመድረኩ ላይ ተናግረዋል::

በመድረኩ ላይ ንግግር ያደረጉት ከንቲባ አዳነች 
አቤቤ ለዚህ ስኬት የበኩላቸውን አስተዋፅዖ ላበረከቱ 
አካላት በሙሉ ምስጋናቸውን ማቅረባቸውን የከንቲባ 
ጽሕፈት ቤት መረጃ አመላክቷል።

በመጨረሻም በአትላንታ ቆይታቸው ለተሰጣቸው 
የክብር ዶክትሬት፣ የጆርጂያ ዜግነት አዋርድ እንዲሁም 
በከንቲባ አንድሬ ዲከንስ ለተደረገላቸው ደማቅ አቀባበል 
ከንቲባ አዳነች ምስጋና አቅርበዋል::

ሳሙኤል ወንደሰን 

አዲስ አበባ፦ በአማራ ክልል በመኸር 
ወቅት ከታረሰው አምስት ነጥብ አንድ ሚሊዮን 
ሄክታር መሬት ከ160 ሚሊዮን ኩንታል በላይ 
የሰብል ምርት እንደሚጠበቅ የክልሉ ግብርና 
ቢሮ አስታወቀ። በክልሉ የመኸር ወቅት ምርት 
መሰብሰብ መጀመሩ ተገልጿል። 

በአማራ ክልል ግብርና ቢሮ የሰብል 
ልማትና ጥበቃ ዳይሬክተር አቶ አግደው ሞላ 
ለኢትዮጵያ ፕሬስ ድርጅት እንደተናገሩት፤ 
ዘንድሮ ከመኸር እርሻ ከ160 ሚሊዮን ኩንታል 
በላይ የሰብል ምርት ይጠበቃል። ይህም 
ከአምናው የ20 ሚሊዮን ኩንታል ምርት 
ብልጫ ይኖረዋል። 

በክልሉ አምስት ሚሊዮን ሄክታር 
መሬት በዘር ለመሸፈን ታቅዶ አምስት ነጥብ 
አንድ ሚሊዮን ሄክታር መሬት በዘር መሸፈን 
መቻሉን ጠቁመው፤ የዘንድሮው ዓመት 
ምርትም መሰብሰብ መጀመሩን ገልጸዋል።

የታረሰው መሬት ከአምናው ከፍተኛ 
ጭማሪ ያሳየ ነው ያሉት ኃላፊው፤ በዘንድሮ 
ዓመት ከ160 ሚሊዮን ኩንታል በላይ የሰብል 
ምርት ለመሰብሰብ እየተሠራ መሆኑን አቶ 
አግደው አብራርተዋል፡፡  

በአማራ ክልል የሰብል ልማት የምግብ 
ሰብሎች፣ ኢንዱስትሪ የሚፈልጋቸው እና 
ለውጭ ገበያ የሚቀርቡ ሰብሎች ተለይተው 
በዘርፍ እየተመረቱ መሆኑን አመልክተው፤ 
በቆሎ፣ ዘንጋዳና ማሽላ፣ የዳቦ ስንዴ እና 
የብቅል ገብስ እንዲሁም ተልባና ለውዝ 
በክልሉ በስፋት እየለሙ ነው ብለዋል። 

በዘንድሮ የመኸር ወቅት የማዳበሪያ 
እጥረት፣ የክልሉ ሰላምና ጸጥታ፣ ማዳበሪያን 
ለአርሶ አደሩ ለማድረስ ከክልሉ ወቅታዊ ሁኔታ 
አንፃር አስቸጋሪ ነበር ያሉት አቶ አግደው፤ 
ዘንድሮ ያጋጠሙ ተግዳሮቶች ለክልሉ የልማት 
ሥራ አዳጋች ቢሆንም ሰፊ መሬት ማረስ 
ተችሏል ሲሉ ገልጸዋል። 

የኢትዮጵያ ሚቲዎሮሎጂ ኢንስቲትዩት 
ወቅቱን ያልጠበቀ ዝናብ ሊዘንብ እንደሚችል 
ያሳወቀ በመሆኑ የደረሱ ምርቶች ወቅቱን 
ባልጠበቀ ዝናብ እንዳይበላሹ ምርቶችን በቶሎ 
መሰብሰብ ይገባል ሲሉ አሳስበዋል። 

2014/15 የመኸር ምርት ዘመንም አራት 
ነጥብ ስምንት ሚሊዮን ሄክታር መሬት ታርሶ 
እንደነበርም ገልጸዋል፡፡

በአማራ ክልል 
ከ160 ሚሊዮን 

ኩንታል በላይ የሰብል 

ምርት ይጠበቃል

    የሲቪክ ማኅበራት ድርጅቶች ለምክክር ኮሚሽኑ ሥራዎች 
ውጤታማነት የድርሻቸውን መወጣት ጀምረዋል 

ራስወርቅ ሙሉጌታ 

 አዲስ አበባ፡- በሀገር አቀፍ ደረጃ እየተካሄደ 
ያለው የምክክር መድረክ ውጤታማ እንዲሆን 
የድርሻቸውን እንደሚወጡ የሲቪል ማኅበረሰብ 
ድርጅቶች ለሀገራዊ ምክክር ጥምረት አባላት 
አስታወቁ ። 

የሕግ ባለሙያ የሆኑት የኒው ላይፍ ሀገር በቀል 
ግብረ ሠናይ ድርጅት ሥራ አስኪያጅ ወይዘሮ ሔለን 
ጥላሁን እንዳሉት፤ እስካሁን ኮሚሽኑ ባዘጋጀው 
መድረኮች ላይ እየተገኘን ስንሳተፍና ሥልጠናዎችን 
ስንወስድ ቆይተናል። የሀገራዊ ምክክር መድረኩ 
ስኬታማነትም ከማኅበረሰቡ፣ ከመንግሥት፣ ከግብረ 
ሠናይ ድርጅቶችና እንደ ዕድር ካሉ ማኅበራት ጋር  
በመቀናጀት ወረዳ ድረስ በመውረድ እየሠራን 
እንገኛለን።  

ኮሚሽኑ ባዘጋጃቸው ፎርማቶች መሠረት 
ከማኅበረሰብ ተወካዮች ጋር ውይይት አካሂደናል 
ያሉት ወይዘሮ ሔለን፤ በእኛ በኩል በተለየ ትኩረት 
ሰጥተን እየሠራን ያለነው ተደራሽ አይሆኑም ተብለው 
የሚታሰቡ የማኅበረሰብ ክፍሎች ማለትም አካል 
ጉዳተኞች፤ አዛውንቶችና ጎዳና ተዳዳሪዎችንም 
በማካተት ነው ብለዋል።   

እንደ ሩዋንዳ ያሉ ሀገራት ተመሳሳይ ችግሮች 
ገጥሟቸው የምክክር መድረኮችን በማካሄድ 
ውጤታማ ሆነዋል። በኢትዮጵያም ይህ ስኬታማ 
የማይሆንበት ምክንያት የለም። ዋናው ነገር ሰው 
በሆዱ የቋጠረውንና በየቤቱ የሚያወራውን ይፋ 
ልናወጣ ይገባል። ለዚህ ዋናው ነገር ለውይይትና 
ለይቅርታ ራስን አዘጋጅቶ መቅረብ ነው። እንደ 
ማኅበረሰብ ሁሉም መደመጥ ስለሚኖርበት ሁሉም 
የሚመለከታቸው አካላት ሁሉ የሚካተቱበት ሁኔታ 
ሊፈጠር እንደሚገባ ገልጸዋል። 

የእኛ ለኛ የወጣቶች ጤናና ልማት የበጎ አድራጎት 
ድርጅት መሥራችና ሥራ አስኪያጅ ወይዘሮ ፈትለ 
ወርቅ ምትኩ በሻሸመኔ ከተማ የሚንቀሳቀሰው 
ድርጅታቸው ስለ ብሔራዊ የምክክር ኮሚሽኑ 
በማኅበረሰቡ ዘንድ በቂ ግንዛቤ እንዲኖር እየሠሩ   
መሆናቸውን ይናገራሉ። ሁሉም የማኅበረሰብ 

ክፍል በምክክሩ ወቅት በየደረጃው ንቁ ተሳታፊ 
በመሆን የራሱን አጀንዳ እንዲያሳውቅ  ይጠበቃል። 
ለዚህም አጀንዳ ለማሰባሰብ ወጣቶችን በማደራጀት 
እያቀረብን እንገኛለን ነው ያሉት።  

በአሁኑ ወቅት ከ200 በላይ በጎ ፈቃደኛ 
ወጣቶችን በዚህ ጉዳይ ተሳታፊ ማድረግ ችለናል። 
ይህም ሆኖ  እኛ የምንቀሳቀስበት የሻሸመኔ ከተማ 
በዚህ ረገድ ብዙ ሥራ የሚጠበቅበት ነው። በመሆኑም 
የምክክር ኮሚሽኑ ሥልጠና ከመስጠት ባለፈ  እነዚህ 
ልዩ ትኩረት በሚፈልጉ አካባቢዎች ታች ድረስ 
በመውረድ ጠንካራ ሥራ መሥራት ይጠበቅበታል 
ሲሉ ተናግረዋል።  

«በአብዛኛው ማኅበረሰብ ዘንድ በግለሰብ ደረጃ 
የእኔ ተሳትፎ ምንም ለውጥ አያመጣም የሚል 
አመለካከት ይስተዋላል።  ይህ ከአሁኑ መስተካከል 
አለበት» የሚሉት ደግሞ የኒው ብራይት ኮሚዩኒቲ 
ዴቨሎፕመንት ሴንተር ሥራ አስኪያጅ ወይዘሮ ፀዳለ 
ክንፉ ናቸው። አብዛኛዎቹ ወጣቶች ስለምክክር 
መድረኩ በቂ ግንዛቤ ይዘው በሚጠበቀው ደረጃ 
እየተሳተፉ ነው ለማለት የሚያስችል አይደለም። 
እኛም ይህንን ለመቅረፍ እንደ አንድ የሲቪክ ማኅበር 
ስለሀገራዊ ምክክር ምንነት በኮሚሽኑ በኩል ሥልጠና 
ወስደን የግንዛቤ መፍጠር ሥራ  እየሠራን  እንገኛለን 
ሲሉ ተናግረዋል። 

በየወረዳችን የሚወከሉ ወጣቶችን እንድናቀርብ 
በተጠየቅነው መሠረት ከእኛ ጋር ከሚሠራ ሌላ 
ድርጅትና ከወረዳ ጋር በመሆን ተመርጠው እንዲላኩ 
አድርገናል። የእኛ ዋና ተግባር ወጣቶች የእነሱ ሀሳብ 
በምክክር መድረኩ እንዲካተቱ  እነሱም በአካል 
እንዲወከሉ ማድረግ ነው። ወጣቶች ሲባል ሁሉንም 
ልዩ ፍላጎት አካል ጉዳተኞችና ሌሎችንም የሚያካትት 
መሆኑን ጠቅሰዋል።

እስካሁን ባለው ሂደት የተለየዩ ሀገራት ተሞክሮን 
ለመፈተሽ ዕድሉን አግኝተናል። በዚህም እንደ 
ተግዳሮት የገጠሟቸውን ነገሮች በመለየት በእኛም 
ሀገር እንዳይከሰቱ እየሠራን እንገኛለን። ይህንን 
አጠናክረን የምንቀጥል ይሆናል። በሌላ በኩል 
በተቀመጠለት የጊዜ ገደብ እንዲጠናቀቅ እአስካሁን 
የመጣበትን መገምገም እንደሚገባም አሳስበዋል።

ወይዘሮ ፀዳለ ክንፉ፤

ወይዘሮ ፈትለ ወርቅ ምትኩ፤

ወይዘሮ ሔለን ጥላሁን፤     

 -የክብር ዶክትሬት ተበርክቶላቸዋል

ዜና

ከ1ኛው ገጽ የዞረ

አዲሱ ገረመው

አዲስ አበባ፡- የባሕር በር ባለቤትነት በወደብ 
ተጠቃሚ ሀገሮች መካከል ኢኮኖሚያዊ ትብብርን ይበልጥ 
ለማሳደግ ይረዳል ሲሉ የፐብሊክ ፖሊሲና ምጣኔ ሀብት 
ምሑሩ ቆስጠንጢኖስ በርኸተስፋ (ዶ/ር) ገለጹ።

 ዶክተር ቆስጠንጢኖስ ለኢትዮጵያ ፕሬስ ድርጅት 
እንደገለጹት፤ ኢትዮጵያ የባሕር በር ባለቤት ብትሆን 
በወደቡ ተጠቃሚ ሀገራት መካከል ኢኮኖሚያዊ ትብብር 
ማሳደግ ይቻላል። 

የባሕር በር ጥያቄ ለኢትዮጵያውያን አንገብጋቢ 
አጀንዳ ነው ያሉት ምሑሩ፤ ኢትዮጵያ አሁን ባላት የሕዝብ 
ብዛት፣ ረጅም የመንግሥትነት ታሪክ፣ የኢኮኖሚ አቅምና 
ራሷንም ከተለያዩ ጥቃቶች ለመከላከልም ሆነ ሌሎችንም 
የአካባቢው ሀገራት ለማገዝና ሠላም ለማምጣት የባሕር በር 
ያስፈልጋታል ብለዋል። 

የባሕር በር ባለቤትነት በወደቡ ተጠቃሚዎች 
ሀገራት መካከል የሚደረጉ ኢኮኖሚያዊና ማኅበራዊ 
መስተጋብሮችን በማጠናከር ትብብርን ማሳደግ ይረዳል 
ሲሉ ተናግረዋል። 

የባሕር በር ባለቤትነት ጥያቄ በኢትዮጵያ ብቻ ሳይሆን 
በበርካታ የዓለም ሀገራት የተለመደ ነው ያሉት ዶክተር 

ቆስጠንጢኖስ፤ የባሕር በር የሌላቸው ሀገራት የወደብ 
ተጠቃሚ ከሆኑ ሀገራት ጋር በሰላማዊ መንገድ  ስምምነት 
እየፈጠሩ ከፍተኛ ሥራ ሲሠሩ መቆየታቸውን አንስተዋል።  

ከእርሻ ውጤቶች ጋር የተያያዙ ከውጭ የሚገቡ 
ምርቶች እንደማዳበሪያ ያሉና ችግር ሲፈጠር በሰብዓዊ 
ርዳታ ሊገቡ የሚችሉ ምርቶች፣ በቀላሉ ለማግኘት የባሕር 
በር አስፈላጊ መሆኑንም ገልጸዋል።

የባሕር በር ለአንድ ሀገር ኢኮኖሚያዊ ዕድገት ትልቅ 
ፋይዳ ያለው ጥሪት ከመሆኑ ጋር ተያይዞ በውይይትና 
በስምምነት ሁሉም ተጠቃሚ ሊሆኑ የሚችሉበት ሁኔታ 
መፍጠር ያስፈልጋል ብለዋል።  

እንደ ዶክተር ቆስጠንጢኖስ ገለጻ፤ የባሕር በርን 
መጠቀም በሀገራት መካከል ያለው ስምምነት ይወስናል። 

ኢትዮጵያ ባላት ኢኮኖሚያዊ ትስስርና የንግድ 
ልውውጥ የተነሳ ከሀገራት ጋር ጠንካራ ግንኙነት እየፈጠረች 
ነው ያሉት ምሑሩ፤ የኤሌክትሪክ ኃይልን ለሌሎች ሀገራት 
እያቀረበች፣ የባቡር መንገድን ጨምሮ በየብስ ከጎረቤት 
ሀገራት ጋር ትስስር እየፈጠረች ያለች በመሆኑ በስምምነት 
የወደብ ባለቤት መሆን ትችላለች ሲሉ ሃሳብ ሰጥተዋል። 

የባሕር በር ባለቤት መሆን ከሌሎች ሀገራት ጋር 
የኢኮኖሚና የማኅበረሰብ ትስስርን ለማጠናከር ትልቅ 

ፋይዳ እንዳለው በመግለጽ፤ የባሕር በር ባለቤት ለመሆን 
ከፍተኛ የዲፕሎማሲ ሥራ ይጠይቃል ሲሉ አስረድተዋል።

በትብብሩ ሀገራት የሚያገኙትን ጥቅም ማስረዳት 
እንደሚያስፈልግ ጠቁመው፤ ኢትዮጵያ ትልቅ ገበያ 
ያላት፤ የምርት ሁኔታውም ከፍተኛ የሆነና ሰፊ የእርሻ 
መሬት ያላት ሀገር እንደመሆኗ ሌሎች የወደቡ ባለቤቶች 
ከኢትዮጵያ በብዙ የመጠቀም ዕድል ሊያገኙ እንደሚችሉ 
አመልክተዋል። 

ኢትዮጵያ ውስጥ ከፍተኛ የማዕድን ሀብት መኖሩን 
በመጥቀስ፤  ይህ ብዙ ጥቅም ላይ መዋል እንዳልቻለና የወደብ 
ባለቤቶች በሚደረጉ ስምምነቶች ከዚህ ዘርፍ ተጠቃሚ 
እንዲሆኑ ማድረግም እንደሚቻልም አስታውቀዋል።

“የወደብ ስምምነት ካለን ሀገራት ጋር ጥሩ ወዳጅነትና 
ጉርብትና በመፍጠር እርስ በእርስ የኢኮኖሚ ተጠቃሚ 
መሆን ይቻላል ያሉት ዶክተር ቆስጠንጢኖስ፤ በኢትዮጵያ 
እያደገ ያለው ኢኮኖሚ በሌሎች ሀገራትም የማደግ ተስፋ 
ይኖረዋል ብለዋል።

በንግግር የማይፈታ ምንም ነገር የለም ያሉት 
ምሑሩ፤ የባሕር በር የማግኘት ጥያቄው ሊቀጥል ይገባል፤ 
በተጨማሪም  ጉዳዩን አሳምኖ ያለውን ተጠቃሚነት 
ማስፋትና ማሳደግ ይገባል ሲሉ ሃሳብ ሰጥተዋል።

“የባሕር በር ባለቤትነት ከሀገሮች ጋር ኢኮኖሚያዊ ትብብርን 
ይበልጥ ለማሳደግ ይረዳል”

- ቆስጠንጢኖስ በርኸተስፋ (ዶ/ር)
የምጣኔ ሀብት ምሑር

ሉዓላዊነትና ሠላም ከማስጠበቅ ባሻገር ዓለምና አህጉር 
አቀፍ ግዳጆችን በብቃት የሚወጣ መሆኑ የተመሰከረለት 
ነው ብለዋል።

 በአሁኑ ጊዜም ያለውን ውስጣዊ ጥንካሬ ይበልጥ 
አሳድጎና አጎልብቶ ለሀገርም ሆነ ለምስራቅ አፍሪካ አካባቢ 
አለኝታ ሁኖ የሚቀጥል ጠንካራ ሠራዊት የመገንባት ሥራ 
እየተሠራ መሆኑን ገልጸዋል። 

የሀገር መከላከያ ሠራዊት ለሀገር ሉዓላዊነት ብሎም 
ለሕዝቡ ሰላምና አንድነት  መስዋዕትነት የሚከፍል መሆኑን 
ገልጸው፤ ይህም በፈተና ውስጥም ቢሆን የዓላማ ጽናት 
ተምሳሌት ያለው መሆኑን በተለያዩ ሀገራዊ፣ አህጉራዊና 
ዓለም አቀፍ ግዳጆች አስመስክሯል ብለዋል ። 

የኢትዮጵያ መከላከያ ሠራዊት ፈተናዎችን የሚሻገር፣ 

በየጊዜው ራሱን የሚያበቃና ድል አድራጊ ሠራዊት መሆኑን 
አመልክተው፤ የሠራዊት ቀን በሀገር አቀፍ ደረጃ መከበሩ 
የሀገርን ሉዓላዊነት እና ብሔራዊ ጥቅምን ለማስከበር 
የሚደረግ ተጋድሎ እና መስዋዕትነት ኅብረተሰቡ ተገንዝቦ 
ተገቢውን እውቅና ድጋፍ እንዲያደርግ የሚያስችል መሆኑን 
አስገንዝበዋል። 

ሰላምን ለማረጋገጥ እና ያለውን ሰላም ከማስጠበቅ 
አንጻር ሠራዊቱ በትኩረት እየሠራ ነው ያሉት ብርጋዴር 
ጄኔራል ወርቁ ፤በአሁኑ ጊዜም ሠራዊቱ የሀገርን ሰላም 
ከማስጠበቅ ባሻገርም አህጉራዊ ብሎም ዓለም አቀፍ 
ግዳጆችን እና ተልዕኮዎችን በብቃትና በአርአያነት እየተወጣ 
እንደሚገኝ አመልክተዋል።

ሠራዊቱ ያለውን ጥንካሬ ይበልጥ ከማጎልበት 
አንጻር በየደረጃው ትላልቅ የአቅም ግንባታ ሥራዎች እና 
ሥልጠናዎች በሀገር ውስጥ እና በውጭ ሀገራት እየተሰጡ 

እንደሚገኙ ገልጸው፤ አስተማማኝ አቅም ያለው ዘመናዊ 
ሠራዊት የመገንባት ሥራ በትኩረት እየተሠራ እንደሚገኝም 
ተናግረዋል። 

ሁሌም  ሠራዊቱ ይሠለጥናል፣ ይለማመዳል፣ይታጠቃል፣ 
ግዳጁን ይወጣል ብሎም ከዘመኑ ጋር አብሮ የሚዘምን 
ሠራዊት ሁኖ ይቀጥላል ያሉት ኃላፊው፤ ለዚህ የሕዝብና 
የሀገር አለኝታ ለሆነ ሠራዊት  ሕዝቡ አስፈላጊውን ድጋፍና 
እውቅና  መስጠት እንደሚኖርበት አመልክተዋል።

የመከላከያ ሠራዊት ቀን ሲከበርም ለኢትዮጵያ ሕዝብ 
ትልቅ ኩራት የሆነ ሠራዊት እንዳለ የሚያመላክት እና 
ይህንን ታሪክ ይዞ እንዲቀጥል የሚያደርግ መሆኑን መገንዘብ 
ያስፈልጋል ነው ያሉት። 

እንዲሁም ቀኑ መከበሩም ሕዝቡ ከሠራዊቱ ጋር በጋራ 
ሆነው ውድ ሀገራቸውን እንዲጠብቁ የሚያስችል ዕድል 
የሚፈጥር መሆኑን  ብርጋዴር ጄኔራል ወርቁ አብራርተዋል።

«ሠራዊታችን የሀገራችንን...

በሩብ ዓመቱ 110 ሺህ 221 ነጥብ 42 ሜትሪክ ቶን የጥራጥሬና ሰብል 
ምርት ለዓለም ገበያ መቅረቡን የጠቆሙት ሥራ አስፈጻሚዋ፤ በዚህም 85 
ሚሊዮን 708 ሺህ ዶላር በላይ ገቢ ተገኝቷል ብለዋል። 

በተመሳሳይ 17 ሺህ 729 ነጥብ 22 ሜትሪክ ቶን የቅባት እህሎች 
ለዓለም ገበያ በማቅረብ 31 ሚሊዮን 513 ሺህ ዶላር በላይ  ገቢ መገኘቱን 
አስረድተዋል። ቀሪው ገንዘብ ከሌሎቹ ምርቶች መገኘቱን አውስተዋል።

የቅባት እህሎች በሀገር አቀፍ ደረጃ ወደ ውጭ ከሚላኩ የወጪ 
ምርቶች ከቡና እና ከአበባ ምርት ቀጥሎ በሦስተኛ ደረጃ የወጭ ምንዛሪ 
ገቢ እንዲመዘገብ አስተዋፅዖ ማድረጉን አስታውቀዋል።  

ለውጪ የሚቀርቡ የቅባት እህሎችና የጥራጥሬ ምርቶችን 
ለማሳደግ ከላኪዎች ጋር በጥምረት በመሥራት ምርት ወደ መረከቢያ 
ግብይት ማዕከላት ቀርቦ ግብይት እንዲፈጸምበትና የሚዛን አገልግሎት 
እንዲያገኙ ክትትልና ድጋፍ እየተደረገ በመሆኑ በዘርፉ ትልቅ ውጤት 
ተገኝቷል ብለዋል። 

በተጨማሪም የግብይት ሥርዓቱን ዘመናዊ ለማድረግ የኦንላይን 
አገልግሎት ሥርዓትን ተግባራዊ በማድረግ፤ የወጪ ኮንትራት ምዝገባ 
አፈጻጸምና የኤክስፖርት የመላኪያ ፍቃድ አሠጣጥን ጊዜ ቆጣቢና 
ቀላል መሆኑን ሥራ አስፈጻሚዋ ገልጸዋል። 

ላኪ ድርጅቶች በወቅቱ ኮንትራት ገብተው ለዓለም አቀፍ 
ገበያ ማቅረብ እንዲችሉ ክትትልና ድጋፍ መደረጉን ጠቅሰው፤ ሕገ-
ወጥ እና ኮንትሮባንድ ንግድ ላይ  የተጠናከረ ክትትል መከናወኑን 
አመልክተዋል።

የሰሊጥ እህል በሚመረትባቸው አካባቢዎች በፀጥታ ችግር ምርት 
መቀነስ ሳቢያ የአቅርቦት እጥረት መኖሩን ገልጸው፣ የአፍላቶክሲን 
መከሰት ለዘርፉ አፈፃፀም አሉታዊ ተጠቃሽ መሆኑን ተናግረዋል።

ያጋጠሙ ችግሮችን ለመፍታትና የዘርፉን አፈፃፀም ለማሳደግ 
ምርቶች በወቅቱ እንዲደርሱ የክትትልና ድጋፍ ሥራዎች፣ አገልግሎት 
አሠጣጥን ቀልጣፋና ወጪ ቀናሽ ለማድረግ የሪፎርም ሥራዎች  
መሠራታቸውን ሥራ አስፈጻሚዋ አስረድተዋል።

 

ከ1ኛው ገጽ የዞረ

በሩብ ዓመቱ...

መልኩ የሚያካሂደው የሽግግር ፍትሕ ሥርዓት 
የሚያበረታታ በመሆኑ ጀርመን ድጋፍ ታደርጋለች።

የሽግግር ፍትሕ ሥርዓቱ ተበዳዮችን ለመካስና 
ጉዳት ያደረሱትን ለሕግ ተጠያቂ የሚያደርግ በመሆኑ 
ለኢትዮጵያውያን ሰፊ ጠቀሜታ ይሰጣል ሲሉ 
ተናግረዋል። 

በርካታ ሀገራትም በታሪክ ውስጥ ላጋጠሟቸው 
ስብራቶች የሽግግር ፍትሕን አማራጭ አድርገው 
በመጠቀም ለችግሮቻቸው መፍትሔ እንደሚያበጁ 
ጠቁመው፤ ኢትዮጵያም ለችግሮቿ መፍትሔ ለማበጀት 
የጀመረችው የሽግግር የፍትሕ ሥርዓት ሂደት የሚበረታታ 
ነው ብለዋል። 

የኢትዮጵያ መንግሥት የፖለቲካና የኢኮኖሚ 
ማሻሻያዎችን ለማድረግ የወሰደው ቁርጠኝነት 
የሚበረታታ ነው ያሉት አምባሳደሩ፤ ጀርመን ከኢትዮጵያ 
ጋር በኢኮኖሚና በዲፕሎማሲ የትብብር መስክ ያላትን 
ግንኙነት አጠናክራ እንደምትቀጥል አረጋግጠዋል። 

ኢትዮጵያና ጀርመን ለበርካታ ዓመታት የዘለቀ 
የሁለትዮሽ ዲፕሎማሲያዊ ግንኙነት እንዳላቸው 
ያስታወሱት አምባሳደር ስቴፋን፤ ግንኙነታቸው በርካታ 
የትብብር ዘርፎችን በማካተት ወደ አዲስ ምዕራፍ 
እንደተሸጋገረ ተናግረዋል።

ጀርመን የዴሞክራሲ ግንባታና በኢኮኖሚያዊ 
ተሐድሶና ላይ ያላትን ዕውቀት ለኢትዮጵያ ለማካፈል ጽኑ 
ፍላጎት እንዳላት አምባሳደር ስቴፈን ጠቁመዋል። 

በርካታ የጀርመን ባለሀብቶች በኢትዮጵያ መዋዕለ 

ንዋያቸውን ለማፍሰስ ፍላጎት አሳይተዋል ያሉት 
አምባሳደር ስቴፋን፤ ኢንቨስትመንቶችን በማጎልበትና 
የንግድ አካባቢን በማሻሻል ሁለቱ ሀገራት ኢኮኖሚያዊ 
ግንኙነታቸውን በሚጠናከርባቸው ጉዳዮች ዙሪያ 

በትኩረት እንደሚሠሩ አመላክተዋል።

ሰላምና መረጋጋት የተሰናሰለ የፖለቲካና የኢኮኖሚ 

ውሕደት እንዲፈጠር እንዲሁም ብልጽግና እንዲመጣ 

አስተዋፅዖ ያበረክታል ያሉት አምባሳደሩ፤ ጀርመን 

በአፍሪካ ኢኮኖሚያዊና ፖለቲካዊ መረጋጋት እንዲሰፍን 

ድጋፍ ታደርጋለች ብለዋል።

የገንዘብ ሚኒስትር አቶ አሕመድ ሽዴ በበኩላቸው፤ 

ኢትዮጵያና ጀርመን መካከል ከ100 ዓመት በላይ 

ያስቆጠረ ጠንካራ የአጋርነትና የሁለትዮሽ ግንኙነት 
መኖሩን አስታውቀዋል።  ጀርመን በሁለትዮሽ የትብብር 
ማዕቀፍ ለኢትዮጵያ ከምታደርገው የልማትና የፋይናንስ 
ድጋፍ በተጨማሪ በባለብዙ ወገን ዓለም አቀፍ የፋይናንስ 
ተቋማት በኩል የምታበረክተው ድጋፍ ጠንካራ መሆኑን 
አንስተዋል።  

እንደ ሚኒስትሩ ገለጻ፤ ኢትዮጵያ ከጀርመን የፖለቲካ 
ተቋማት፣ ከኢኮኖሚ ልማትና በቴክኖሎጂ ዘርፍ 
የምትቀስማቸው በርካታ ልምዶች ይኖራሉ። 

የአገራቱ የሁለትዮሽ ትብብርና የንግድ ልውውጡ 
ከጊዜ ወደ ጊዜ እየተጠናከረ መምጣቱን ሚኒስትሩ 
ጠቁመው፤ በሀገራቱ መካከል ያለው ዘርፈ ብዙ ግንኙነቱ 
እያደገ እንደሚሄድ አመላክተዋል።

 

«ኢትዮጵያ የሽግግር ፍትሕ ሥርዓት...

ልጅዓለም ፍቅሬ

አዲስ አበባ፡- በሀገር ደረጃ ከ2014 ዓ.ም ጀምሮ 
ሲካሄድ የቆየው የአዳዲስ ሆቴሎች የኮከብነት ደረጃ 
ውጤት በሳይንስ ሙዚየም በተዘጋጀው ሀገር አቀፍ 
የቱሪዝም ኤግዚቢሽንና ሆስፒታሊቲ ማጠናቀቂያ ላይ 
ይፋ እንደሚደረግ የቱሪዝም ሚኒስቴር አስታወቀ። 
መስፈርቱን ያሟሉ 20 ለሚሆኑ ሆቴሎች የኮኮብነት 
ደረጃ እንደሚሰጣቸው ሚኒስቴር መሥሪያ ቤቱ 
ገልጿል። 

የቱሪዝም ሚኒስትር ዴኤታ አቶ ስለሺ ግርማ 
ለኢትዮጵያ ፕሬስ ድርጅት እንዳስታወቁት፤ ላለፉት 
ጊዜያት ሲካሄድ የነበረው የአዳዲስ ሆቴሎች የኮከብነት 
ደረጃ ውጤት በተዘጋጀው ሀገር አቀፍ የቱሪዝም 
ኤግዚቢሽንና ሆስፒታሊቲ ማጠናቀቂያ ላይ  ይፋ 
ይደረጋል።

በኢትዮጵያ ውስጥ የሚገኙ ሆቴሎችና ሎጆች 
የኮከብነት ደረጃ ከተመደበ ከብዙ ዓመታት በላይ 
ሆኗቸዋል ያሉት ሚኒስትር ዴኤታው፤ የሆቴሎች የደረጃ  
ምደባ መስጠት አስፈላጊ ነው ብለዋል።

እንደ ሚኒስትር ዴኤታው ገለጻ፤ ለሆቴሎች አሁን 
ባላቸው የብቃትና የጥራት ደረጃ ልክ የኮኮብነት ደረጃ 
መስጠት በቱሪዝም ገበያ ልማቱ ላይ አወንታዊ ተፅዕኖ 
አለው።

በሚኒስትሩ የቱሪስት አገልግሎት ሰጪ ተቋማት 
ብቃት ማረጋገጥና ደረጃ ምደባ መሪ ሥራ አስፈጻሚ 
አቶ ታሪኩ ደምሴ በበኩላቸው ከ2014 ዓ.ም ጀምሮ 
ምደባ ሲካሄድ የቆየው የሆቴሎች የኮከብነት ደረጃ 
በኤግዚቢሽኑ ማጠናቀቂያ ላይ ይፋ እንደሚደረግ 
ገልጸው፤ በዚህም 20 ሆቴሎች መስፈርቱን አሟልተዋል 
ብለዋል።

147 ሆቴሎች ተለይተው በሁለት ዙር የደረጃ ምደባ 
ተደርጓል ያሉት መሪ ሥራ አስፈጻሚው፤ በመጀመሪያው 
ዙር በተቀመጠው መስፈርት መሠረት ማሟላት 
ያለባቸውን እንዲያሟሉ ሙያዊ ድጋፍ መደረጉን 
ጠቁመዋል።

እንደ መሪ ሥራ አስፈጻሚው ገለጻ፤ በምደባው 
አዳዲስ መመሪያዎች ተካተዋል። በተለይ የእሳት አደጋ 
መቆጣጠሪያ ከማሟላት አንጻር ትኩረት ተደርጓል።

መስፈርቱ ያሟሉ 20 ሆቴሎች የእሳት አደጋን 
መቆጣጠር የሚችሉ ናቸው።

መሪ ሥራ አስፈጻሚው፤ ከዚህ በፊት ከነበረው 
አመዳደብ በተሻለ መልኩ የደረጃ ምደባ ቴክኒክ ኮሚቴ 
ተዋቅሮ ሲሠራ እንደ ነበር ተናግረዋል።

የነበሩ ውስንነቶች ተቀርፈው ሥራው በጥራት 
እንዲሠራ አስፈላጊውን ቁጥጥር ተደርጓል ያሉት አቶ 
ታሪኩ፤ በተጨማሪም መዛኝ ባለሙያዎች ፍትሐዊ በሆነ 
መንገድ እንዲመዝኑ ክትትል አድርገናል ብለዋል።

የሆቴል ባለቤቶች ለማስመዘን ያላቸው ፍላጎት 
አነስተኛ በመሆኑ ሥራው ለዓመታት እንዲጓተት 
እንዳደረገውም ነው አቶ ታሪኩ የጠቆሙት።  

እንደ አቶ ታሪኩ ገለጻ፤ በአሠራሩ መሠረት በየሦስት 
ዓመቱ ውጤት ምደባ መደረግ አለበት። በተያዘው 
ዓመት የነባር ሆቴሎች ዳግም ምደባ በቅርቡ ለመጀመር 
ቅድመ ዝግጅቶች ተጠናቀዋል።

 

የአዳዲስ ሆቴሎች 

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

የአዲስ ዘመን ምክትል ዋና አዘጋጆች 

• ወርቁ ማሩ 
• ኃይሉ ሣህለድንግል
• እስማኤል አረቦ
• ቦጋለ አበበ  

ኃይለማርያም ወንድሙ
   

ኢትዮጵያ ወደብን በመጠቀም ረገድ ረዥም ታሪክ 
ያላት ሀገር ነች። ዛሬ ድምጻቸው የሳሳውና ደብዛቸው 
የጠፋው  ዘይላ፣ አዱሊስና ምጽዋ ለረዥም ዓመታት 
ስንገለገልባቸው የቆየንባቸው ወደቦቻችን ነበሩ። ራቅ 
ባለው ዘመን ተሽከርካሪዎች ባይኖሩም ሲራራ ነጋዴዎች 
ምርቶችን ከመሀል ሀገር ወስደው የወጪ ምርቶችን 
ተቀብለው በጋማ ከብቶቻቸው እየጫኑ አስገብተው 
ይነግዱ ነበር።

ቀረብ ባለው ዘመንም ዘመኑ ባፈራቸው 
ተሽከርካሪዎች የታገዘ የወጪና ገቢ ንግድ ማሳለጫ 
የባህር በር ሆነው ለኢትዮጵያ አገልግለዋል። ይሄ የወደብ 
ባለቤትነት ጉዳይ ደግሞ የራሱ የሆነ የታሪክ፣ የማኅበራዊ 
ጉድኝት እንዲሁም የመልከዓ ምድር ተፈጥሯዊ ትስስር 
ያለው ነው። በዚህም ኢትዮጵያ እነዚህን ወደቦች 
የተገለገለችባቸው ብቻ ሳይሆን፤ አንዳንዶቹም የራሷ 
የግዛት አካልና ሀብት የነበሩም ናቸው።

ዛሬ ላይ ግን እነዚህ የታሪክ አካል ከመሆን የዘለለ 
ለኢትዮጵያ ባዕድ ሆነዋል፤ የባህር በር የነበራት ሀገርም 
ወደብ አልባ ሆናለች። ይሄ ለምን ሆነ የሚለው ጥያቄ 
እንደተጠበቀ ሆኖ፤ የባህር በር አልባ መሆኗ የፈጠረባት 
ከፍ ያለ እና ዘረፈ ብዙ ጫና ስለመኖሩ ግን አያሌ 
ማሳያዎችን ማቅረብ ይቻላል። እናም ከዚህ ጋር ተያይዞ 
የሚነሳ አንድ ዐብይ ጥያቄ አለ። እሱም ኢትዮጵያ የባህር 
በር አልባ መሆኗ እያሳደረባት ያለውን ከፍ ያለና ዘርፈ ብዙ 
ጫና እስከመቼ ተሸክማ ትቀጥላለች? ይሄንን ጫናዋን 
ለመቀነስና ቀጣናዊ የጋራ ልማትን እውን በማድረግ መርህ 
ላይ የተመሠረተ የባህር በር ተጠቃሚነቷንስ መቼና በምን 
መልኩ እውን ታደርጋለች? የሚሉት ተጠቃሽ ናቸው።

መረጃዎች እንደሚያመለክቱት፣ በዓለም 45 
ወደብ አልባ ሀገራት ሲኖሩ ከነዚህም መካከል 16ቱ 
በአፍሪካ 14ቱ በአውሮፓ የሚገኙ ናቸው።  ሀገራችንም  
በታሪክ አጋጣሚ  የባህር በር ከሌላቸው ሀገሮች ተርታ 
ከተመደበች  ዓመታት ተቆጥረዋል። በእነዚህ ዓመታትም  
ለወደብ ኪራይ በውጭ ምንዛሪ ከፍ ያለ ሀብት ለማፍሰስ 
እየተገደደች ነው። ይህም አጠቃላይ በሆነው  ሀገራዊ 
ኢኮኖሚ ላይ ሊኖረው የሚችለው አሉታዊ ተጽእኖ 
በቀላሉ  የሚሰላ አይደለም።

በምሥራቅ አፍሪካ 120 ሚሊዮን ሕዝብ  ብዛት  እና 
ሰፊ  የቆዳ ስፋት ያላት ሀገራችን፣ ወደብ አልባ ከመሆኗ 
ባለፈ  በዙሪያዋ  አማራጭ  ወደቦች ባሉበት ሁኔታ፣  
በአንድ ወደብ ላይ ብቻ  የተገደበ የወደብ አገልግሎት 
ተጠቃሚ መሆኗ  በእንቅርት ላይ ጆሮ ደግፍ  እንደሆነ 
ብዙዎች  የሚስማሙበት  ተጨባጭ አውነታ ነው። 
ይህ ቀልጣፋ  እና አስተማማኝ  አገልግሎት ከማግኘት 
አንስቶ  አማራጭ ገበያን ታሳቢ ያደረገ  የወደብ ክፍያ 
ለመፈጸምም  የተሻለ ዕድል የሚፈጥር  ነው።   

መንግሥትም ከወደብ ጋር የተያያዘውን ሀገራዊ 
ችግር  ለመፍታት ባዘጋጀው የትራንስፖርት ዘርፍ የአሥር 
ዓመት መሪ ዕቅድና ብሔራዊ የሎጂስቲክስ ዘርፍ ፖሊሲ 
ላይ፣  አማራጭ ወደቦችን የማስፋትና ሌሎች ኮሪደሮችን 
የመጠቀም አማራጭን አስቀምጧል።   በዚሁ መሠረትም፣ 
አማራጭ ወደቦችን ለመጠቀም የሚያስችሉ ተስፋ 
አመንጪ፣ ፋና ፈንጣቂ ተግባራትን ማከናወን ጀምሯል። 
ለዚህም  ከጂቡቲ በተጨማሪ በኬንያ፣ በሶማሊያ እና 
በኤርትራ የሚገኙ ወደቦችን በአማራጭነት ለመጠቀም  
ተንቀሳቅሷል። 

በርግጥ አማራጭ  ወደቦችን መጠቀም የወጪና የገቢ 
ሸቀጦችን ፍሰት ከማሳለጥ ባለፈ፤ አዳዲስ  ከተሞችን 
በመፍጠርና  የሕዝብ ለሕዝብ  ትስስርን  ለማሳደግ  ያለው  
አዎንታዊ ሚና ከፍያለ ነው።  የሀገራትን ፖለቲካዊ፣ 
ኢኮኖሚያዊና ማኅበራዊ መስተጋብርንም  ለማጠናከር፤ 
የሕዝብ ለሕዝብ ግንኙነትን ለማሳደግም  ጥልቅ አቅም 
እንደሚሆን ይታመናል።

አማራጭ  ወደቦች  የመጠቀም ዕድሎች ሲፈጠሩ፣ 
ወደብ ተጠቃሚውም  ወደብ  አቅራቢውም፤ ወደ ወደብ 
የሚያደርሱ   አዳዲስ መንገዶች  ይገነባሉ። እነዚህን 
መንገዶች ተከትሎ  አገልግሎት ሰጪ ተቋማት ይስፋፋሉ፤ 
ይህ ደግሞ አዳዲስ ከተሞች እንዲፈጠሩ መልካም ዕድል 
ይፈጥራል። አዳዲስ ከተሞች መፈጠር ደግሞ በራሱ  
ለሀገራቱ ኢኮኖሚ  እድገት የሚኖራቸው  አስተዋጽኦ  
ከግምት ያለፈ ነው።

መንግሥት እንደ ሀገር  የጋራ ተጠቃሚነትን 
መሠረት ባደረገ መልኩ  በዙሪያችን  ባሉ ሀገራት የሚገኙ  
ወደቦችን  አልምቶ  አስተማማኝና ቀልጣፋ  የወደብ 
አገልግሎት  ለማግኘት የሚያስችሉ  ዕድሎችን ለመፍጠር  
እየተንቀሳቀሰ ነው። ከላይ  ለመጥቀስ እንደተሞከረው፤ 
ይህ ጥረት  የሀገሪቱን   የወጪና ገቢ ንግድን ከማሳለጥ 
ባለፈ  የትራንስፖርት መሠረተ ልማቱን ተከትሎ  በሀገራቱ   
አዳዲስ ከተሞችን በማዋለድ ከተሜነት ማጠናከር 
ያስችላል። 

ለአማራጭ ወደቦች መዳረሻ መንገዶች እና መሠረተ 
ልማቶች ሲሟሉም ለሀገራቱ  ዜጎች  የተሻሉ  ማኅበራዊ 
አገልግሎቶችን (የትምህርት፣ የህክምና..ወዘተ)  በቀላሉ 
ተደራሽ ማድረግ፤ በሀገራቱ መካከልም የተሻለ 
ኢኮኖሚያዊ ግንኙነት በመፍጠር፣  ሕዝቦቻቸውን   
የተሻለ  ተጠቃሚ ማድረግ  የሚያስችል  ዕድል መፍጠር  
ይቻላል ።

ይህም  የአካባቢውን ሀገራት  ሕዝቦች ውስጥ 
ያለውን  የማደግ መሻት  በጋራ   እውን ማድረግ 
የሚያስችል ስትራቴጂክ አቅም  ይፈጥራል። ያላቸውን 
አቅም አቀናጅተው  ለተሻለ  እድገት እንዲተጉ ዕድል  
ይሰጣቸዋል። ‹‹ጥርስና ከንፈር ሲደጋገፍ ያምር ›› 
እንደሚባለው  አንዳቸው  ለሌላቸው  የስጋት ምንጭ 
ከመሆን  ወጥተው  በመተማመን ላይ የተመሠረተ  
አካባቢያዊ  ልማት መፍጠር ያስችላቸዋል። በቀጣይም 
ለጋራ ተጠቃሚነት  ኢኮኖሚያዊ ውህደት  ለመፍጠር 
የሚያስችላቸውን  የተሻለ  ዕድል ይፈጥራል። 

ይሄን አስመልክቶ ከሳውዝ ሀምተን ዩኒቨርሲቲ 
ብሬይን ሆሊ ያወጡት ጥናታዊ ጽሑፍ ላይ እንዳሰፈሩት፤ 
ወደቦችና የመሀል ሀገር ከተሞች በአቀማመጣቸው 
በአቅጣጫቸው ባብዛኛው  በልማት ሥራና በንግድ 
መስተጋብር ያላቸውና ተመጋጋቢ ናቸው። ወደቦች 
በትራንስፖርት ድረ-ግብር (network) እንደ መስቀለኛ 
መንገድ የሚያገለግሉ ናቸው።  

የሚመሠረቱት ባህር ዳርቻዎች አካባቢ  ሆኖ 
ለማኅበረ ኢኮኖሚ መሳለጥ ሠፊ ሚና አላቸው። ለወደብ 
ቅርብ የሚሆኑ ከተሞች የማደግ ዕድላቸው ሠፊ ነው። 
ይህንንም የወደብ ንግድ መስመር የሌላቸው ከተሞችን 
ካላቸው ከተሞች ጋር በማነፃፀር መረዳት ይቻላል ይላሉ።

ከዚህ አኳያ ሲታይ አማራጭ ወደቦች ቢኖሩን፤ እንደ 
ሀገር ከፍ ያለ ማኅበራዊ፣ ኢኮኖሚያዊ፣ ዲፕሎማሲያዊና 
የደህንነት ጉዳዮቻችንን ወደ ላቀ ደረጃ ከማሸጋገሩ ባለፈ፤ 
ለከተሜነትና ከተሜነትን ተከትሎ የሚፈጠሩ ዘርፈ 
ብዙ ልማትና እድገቶች ተጠቃሚነታችንን ማረጋገጥ 
ያስችለናል።

ይሄ ሲሆን ደግሞ እንደ ሀገር የሕዝቦችን ማኅበራዊም 
ኢኮኖሚያዊም ትስስርና የጋራ ተጠቃሚነት ማጎልበት 
ያስችለናል፤ ከዚህ ባለፈም የጎረቤትም ሆኑ የቀጣናው 
ሀገራትና ሕዝቦች አብሮ የመልማት፣ የማደግና የመበልጸግ 
ዕድላቸውን በጋራ የሚፈጥሩበትን አቅም እንዲጎናጸፉ 
ያደርጋል።

ኢትዮጵያ ታላቅ እና የሺህ ዓመታት ታሪክ ባለቤት ብቻ ሳይሆን፤ ያልተቆራረጠ ሥርዓተ መንግሥት ባለቤት 
ስለመሆኗ አያሌ አብነቶችን መጥቀስ ይቻላል። የእነዚህ የታሪክና የሥርዓተ መንግሥት መሰናሰሎች ደግሞ፤ ኢትዮጵያን 
ገናን ስም፣ ደማቅ ገጽ፣ በዘመን ጅረት የማይደበዝዝ ገድል ባለቤት ሆና በዓለም እንድትገለጥ አድርገዋታል።

ምክንያቱም ኢትዮጵያ ታሪኳ ሲነሳ ቀድመው ከሚነሱ ጉዳዮቿ መካከል አንዱ፣ የነፃነት ሳይሆን የድል በዓል አክባሪነቷ 
ነው። ይሄ የድል በዓል ባለቤትነት ክብሯ ደግሞ አንድም ካልተቆራረጠ ሥርዓተ መንግሥት ያላት ከመሆኗ የሚመነጭ 
ነው። ሁለትም፣ በዚህ ያልተቆራረጠ ሥርዓተ መንግሥት ኑረት ውስጥ እየተገነቡ የመጡ ሀገራዊ ተቋሞቿ አማካኝነት 
የተገኘ ነው።

ከእነዚህ ዕድሜ ጠገብ የኢትዮጵያ ከፍታ ማሳያ ተቋማት መካከል ደግሞ አንዱና ዋነኛው ተደርጎ የሚጠቀሰው የሀገር 
መከላከያ ሚኒስቴር/ተቋም ነው። ይሄ ከአንድ  ምዕተ ዓመት የተሻገረው ኢትዮጵያ የመከላከያ ተቋም ግንባታ እውነት፣ 
የራሳቸውን የመከላከያ ተቋም ፈጥረው ሉዓላዊነታቸውን ማስቀጠል ከቻሉ ቀዳሚ ሀገራት መካከል አንዷ የሚያደርጋትም 
ነው። 

ዛሬ 116ኛ ዓመቱ የሚዘከርለት የኢትዮጵያ የመከላከያ ተቋም ምስረታ፤ ኢትዮጵያ እንደ ሀገር፣ ኢትዮጵያውያንም 
እንደ ሕዝብ ሉዓላዊነትና ደህንነታቸው ተጠብቆ በክብር እንዲኖሩ ያስቻለ፤ ከሀገርም አልፎ ከፍ ያለ ዓለምአቀፍ ስምና 
ዝናን ያተረፈ የመከላከያ ሠራዊት እንዲፈጠር ዕድል የሰጠ ሆኗል።

ይሄ የመከላከያ ሠራዊት ደግሞ፣ ትናንት በአያት ቅድመ አያቶቹ ከፍ ያለ መስዋዕትነት ጸንታ የቆየችውን ኢትዮጵያ፤ 
ሉዓላዊነቱን አስከብሮና ነፃነቱን አጽንቶ የኖረውን ኢትዮጵያዊ፤ በነፃነቱ ልክ፣ በልዕልናው ከፍታ ላይ እንዲዘልቅ የማስቻል 
ኃላፊነትን የተሸከመ የሀገር ዓርማና ጋሻ የሆነ ኃይል ነው።

ይሄ ኃይል፣ በፈተና ውስጥ ተፈትኖ፤ እንደ ወርቅ በእሳት ነጥሮ እንዲወጣ ተደርጎ የተሠራ ነው። ይሄ ኃይል ኢትዮጵያን 
መስሎ የተሠራ፤ ኢትዮጵያን ሆኖ ኖሮ የሚያልፍ፤ ስለ ሀገሩና ሕዝቡ ሲል አንድያ ነፍሱን እስከመስጠት አለኝታነቱን 
በተግባር እየገለጠ ያለ የሀገር ዋልታ፤ የጠላት ራስ ምታት የሆነ ሠራዊት ነው።

ይሄ ኃይል፣ በየዘመኑ የሚፈራረቁ  ሥርዓቶች እንደየራሳቸው አድርገው ሊሠሩን ቢጥሩም ተቋማዊ ቅርጹን ጠብቆ 
ሀገራዊ አለኝታነቱን እያረጋገጠ የዘለቀ የሕዝብ ልጅ ሕዝባዊ ኃይል ነው። ይሄ ኃይል የሀገሩን ሠላምና ዳር ድንበር 
አስጠብቆ፣ የዓለም ሠላም እንዲከበር ድንበር ሳያግደው፣ ውቂያኖስን አቋርጦ ለዓለም ሕዝብ ሁሉ የሠላም አቅም መሆን 
የቻለ ኃይል ነው።

ዛሬም ስለ ሀገሩ ከፍታ ሲል እየሞተ፣ አካሉን እያጎደለ፣ ደሙን እያፈሰሰና አጥንቱን እየከሰከሰ ለኢትዮጵያ አጥር፤ 
ለኢትዮጵያውያንም የሕልውናቸው ጋሻ የሆነ ኃይል ነው። ዛሬም፣ ሕዝባዊነቱን  የሚያረጋገጥ ሕብረ ብሔራዊነቱን 
ተላብሶ፤ ጊዜው የሚፈልገውን ቴክኖሎጂ ታጥቆ፤ የአሸናፊነቱን ልዕልና ተጎናጽፎ ከፍ ብሎ ኢትዮጵያን ወደ ከፍታዋ 
እንድትጓዝ አለኝታነቱን በዋጋ እያረጋገጠ ያለ ኃይል ነው።

ዛሬም፣ ስለ ኢትዮጵያ ውድቀት፣ ስለ ኢትዮጵያውያን ውርደት ከውስጥም ከውጭም ተባብረው የሚለፉ እኩያን፤ 
ቢችሉ እንዳይሞክሩ፣ አይ ብለው ከሞከሩም በአጭሩ እንዲቀሩ የሚያስችለውን ግርማ  ሞገስ ተላብሶ በአደባባይም፤ 
በግንባርም የሚገለጥ የሀገር አቅም ነው።

ባለ ብዙ ገድሉ፣ ባለ ብዙ ገጹ፣ ባለ ብዙ የቤት ሥራው፣… የኢትዮጵያ መከላከያ ተቋምና ሠራዊት ታዲያ፤ ዛሬ 
116ኛ የምስረታ በዓሉን እያከበረ ይገኛል። ይሄን በዓሉን ሲያከብርም እንደ ትናንቱ ዛሬም የሀገር አለኝታነቱን እያረጋገጠ፤ 
የሕዝብ ወገንተኝነቱን እየገለጠ ነው። በፈተና ውስጥ ጽናቱን፤ በእሳት ውስጥ አብሪነቱን፤ በችግር የማይበገር አሸናፊነቱን 
እያረጋገጠ ነው።

ይሄ ደግሞ የትናንት የአባት አያቶቹ ውርስ፤ የዛሬ የባለታሪክ ባለቤትነቱ፤ የነገ አደራ አስረካቢነቱ ስሪት ማሳያው ነው። 
ትናንት አባቶቹ ያስረከቡትን ሀገር ጠብቆ ከፍ ወዳለ ልዕልናዋ የመሸጋገር ኃላፊነቱን እየተወጣ ስለመሆኑ ምስክር ነው።

የመከላከያ ሠራዊት በዓል ደግሞ በዚህ ረገድ የተለየ ገጽ አለው። በበዓሉ የትናንት ታሪኩ  ይዘከራል፤ የዛሬ ጀብዱው 
ይነገራል፤ የነገ የጉዞ መስመሩ ይመላከታል።

በትናንት ታላቅ ስሙ ላይ የዛሬውን ጀብዱ ደርቦ፣ ስለ ነገ መዳረሻው ከፍ ያለ እሳቤ በአደባባይ ይናገራል። ከፍ 
ያለችው ኢትዮጵያን ከፍ ያደረገበት አቅሙ፤ በከፍታዋ ላይ የማቆየትና የማሸጋገር አቋሙ ይተነተንበታል። በዚህም 
ትውልድ ይማርበታል፤ ወገን ይኮራበታል፤ ጠላት ግን ይርድበታል።

ይሄ የመከላከያ ሠራዊት የምስረታ በዓል መከበሪያውም መገለጫውም እውነት ነው። ምክንያቱም የኢትዮጵያ 
መከላከያ ሠራዊት እንደ ተቋምም፣ እንደ ሠራዊትም በዓሉን ሲያከብር የሚገለጥ፣ የሚነገር፣ የሚተረክ፣ የሚተላለፍ 
ታሪክም ግብርም ኖሮት ነው። ይሄ የትናንት እና የዛሬ ብቻ ሳይሆን፤ ለነገም የሚሸጋገር ነው።

ይሄ ደግሞ የሠራዊቱ ብቻ ሳይሆን የሀገርና የሕዝብ ገድል ነው። የሺህ ዓመታት የሀገርና የሥርዓተ መንግሥት 
ምስረታ ታሪክ፤ የሺህ ዓመታት የሕዝብ ነፃነትና ሉዓላዊነት ታሪክ፤ የሺ ዓመታት የሀገር ክብርና አሸናፊነት ታሪክ፤… ደምቆ 
እንዲገለጥ ምክንያት የሆነ የአይበገሬዎቹ የሀገር አለኝታዎች በደም የተጻፈ፤ በሕይወት ዋጋ የታተመ ድርሳን ነው። ይህ 
እንዲሆን ላደረጋችሁ፤ በየዘመኑም ኢትዮጵያን ላጸናችሁ የኢትዮጵያ ወታደሮች ክብር ይግባችሁ። ለ116ኛው የምስረታ 
በዓላችሁም እንኳን አደረሳችሁ።

በወደብ ጉዳይ  እንነጋገር፡- የሕዝቦች 
አብሮ የማደግ መሻት ማሳያ

ክብርና ምስጋና ለጀግናው የኢትዮጵያ 
መከላከያ ሠራዊት!

በርግጥ አማራጭ  ወደቦችን 

መጠቀም የወጪና የገቢ 

ሸቀጦችን ፍሰት ከማሳለጥ 

ባለፈ፤ አዳዲስ  ከተሞችን 

በመፍጠርና  የሕዝብ ለሕዝብ  

ትስስርን  ለማሳደግ  ያለው  

አዎንታዊ ሚና ከፍያለ ነው

ነፃ ሃሳብ
ፖለቲካ እና ልዩ ልዩ 

ዳንኤል ዘነበ 

የአንድ ሀገር ትልቁ ሀብት የሰው ልጅ 
ነው። የተፈጥሮ ሀብትን በትክክል 
መጠቀም የሚችል የተማረ፣ በዕውቀትና 

በመልካም ስብዕና የተሟላ ዜጋ ለማፍራት 
ለትምህርት ጥራት ትኩረት መሰጠት እንዳለበት 
ብዙዎች ይስማማሉ።  ትምህርት በዓለም ላይ 
ለሚታዩ ለውጦች ጉልህ ሚና የሚጫወት፣ 
ለእድገትና ለለውጥ ቀዳሚ መሠረት መሆኑንም 
አይዘነጉም። 

ትምህርትን በአግባቡ የተጠቀሙ እና 
ውጤታማ የትምህርት ሥርዓት የተከተሉ የዓለም 
ሀገራት በተለያዩ ዘርፎች ቀዳሚ እንዲሆኑ 
አስችሏቸዋል። የትምህርት ዓላማ እውቀትን 
ማስጨበጥ እና በእውቀት ላይ የተመሠረተ 
ሁለንተናዊ ዕድገት ለማምጣት የሚጠቅም 
የእውቀት ሽግግር ማድረግ እንደሆነ እሙን ነው። 

በዚህ ረገድ ባለፉት 30 ዓመታት የትምህርት 
ተደራሽነትን ለማሳደግ በርካታ ሥራዎች 
እንደተሠሩበት የሚነገርለት፤ የኢትዮጵያ 
የትምህርት ዘርፍ በርካታ ችግሮች እንዳሉበት 
ባለሙያዎቹ ሲገልጹ ይደመጣሉ። የትምህርት 
ዘርፍ የትምህርት ዓላማን ከማሳካት ይልቅ 
ያስከተለው ጉዳት የሚያመዝን መሆኑንም 
ይጠቁማሉ። 

በተለይም በወቅቱ የነበረው መንግሥት 
ትምህርትን እንደ ፖለቲካ መሣሪያ ይጠቀምበት 
የነበረ በመሆኑ የትምህርት ዘርፉ ዋና ዓላማውን 
እንዲስት አድርጎታል። በሌላ በኩል ደግሞ  
ባለፉት ዓመታት የትምህርት ተቋማትን ተደራሽ 
ለማድረግ እንደተሠራው ሁሉ፤ ሀገርን መለወጥ 
የሚያስችል ዜጋ ለመፍጠርም ጥራት ያለው 
ትምህርት ለማምጣት በትኩረት አልተሠራም። 
በዚህም የተነሳ በኢትዮጵያ የትምህርት ዋጋ 
በእውቀት ላይ የተመሠረተ ሁሉን አቀፍ ዕድገት 
ማምጣት ሳይችል ቀርቷል የሚል መከራከሪያም 
ያቀርባሉ። 

በዚህም አሁን ላይ ያለው መንግሥት 
የትምህርት ዘርፉ ከገባበት የችግር ማጥ 
የማውጣት ቁርጠኛ ፍላጎት እንዳለው ከመግለጽ 
ባሻገር፤ ተጨባጭ ውጤት እንዲመጣ ልባዊ 
መሻቱ እንደሆነ ትላልቅ ርምጃዎችን በመውሰድ 
አረጋግጧል። ለዚህም ቀድሞ የነበረውን 
የትምህርት ዘርፍ ችግር ያስቀራል የተባለ 
የትምህርት እና የሥልጠና ፍኖተ ካርታ አዘጋጅቶ 
ተግባራዊ ከማድረግ ጀምሮ፤ አዳዲስ አሠራሮችን 
እስከማስተዋወቅ የደረሰ የትምህርት ማሻሻያ 
ባለፉት አራትና አምስት ዓመታት ርምጃዎችን 
በመውሰድ አሳይቷል። 

በተለይም  አዲሱ ሥርዓት ትምህርት 
በኢትዮጵያ ለ20 ዓመታት ሲሠራበት የቆየውን 
የትምህርት ሥርዓት ፖሊሲ ቀይሯል። ተግባራዊ 
እየተደረገ በሚገኘው የትምህርት ሥርዓት የግብረ 
ገብ ትምህርት መካተቱ ጉልህ ሚና እንደሚጫወት  
ይታመናል። 

በዘርፉ ማሻሻያዎች መደረጋቸውን ተከትሎ 
ጊዜያዊ ችግሮች ማጋጠማቸው እንደማይቀር 
ልብ ሊባል ይገባል:: ለዚህም ደግሞ ከሰሞኑ ይፋ 
የተደረገው ብሔራዊ የ12ኛ ክፍል ውጤት አንድ 
ማሳያ ነው:: የውጤቱ አስደንጋጭነት የትምህርት 
ዘርፉን ከሚመራው ትምህርት ሚኒስቴር ባለፈ 
መላውን ሕዝብ ያነጋገረና ያስደነገጠ ጉዳይ ነው:: 
በትምህርት ዘመኑ ፈተናውን ከወሰዱት ከ845 ሺ 
በላይ ተማሪዎች ውስጥ 50 በመቶና ከዚያ በላይ 
ያመጡት 27 ሺ 267 ተማሪዎች ብቻ  ናቸው።  
ይህም ከአጠቃላይ ተማሪዎች ሦስት ነጥብ ሁለት 
በመቶ የሚሸፍን ነው፤ ተማሪዎቻቸውን ካስፈተኑ 

ሦስት ሺ 106 ትምህርት ቤቶች መካከልም አንድ 
ሺ 328 ትምህርት ቤቶች አንድም ተማሪ ማሳለፍ 
አልቻሉም:: 

ውጤቱ  እንደ ሀገር በዘርፉ ውድቀት ላይ 
መሆናችንን የሚያሳይ ስለመሆኑ የሚያጠያይቅ 
ባይሆንም፤ በተቃራኒው በርካቶች የተጀመረውን 
ለውጥ በጥርጣሬ  ወደማየት ሲሻገሩ ታዝበናል። 
በብዙዎች ዘንድም «የምዘና ሂደቱን በግልጽ ጥያቄ 
ውስጥ የሚከት ነው» የሚል አሉታዊ ሃሳብን 
ፈጥሯል። ሁሉም ተማሪዎች በድጋሚ መፈተን 
አለባቸው እስከሚሉ አስተያየቶች የተሰጡበት 
ጭምር ነው። 

ነገር ግን  ዛሬ ያስደነገጠን ውጤት የዛሬ 
አምስትና ስድስት ዓመታት ሥራ እንዳልሆነ 
መታወቅ አለበት። ከዚያም በላይ ተከማችቶ 
የቆየ ችግር ነው:: ባለፉት ዓመታት የትምህርት 
ጥራትን በማስጠበቅ ተማሪዎች በቂ ዕውቀት 
እንዲኖራቸው በማድረግ ረገድ ከፍተኛ 
ችግሮች ነበሩ። ይህም ተማሪዎች በቂ ዕውቀት 
ሳይጨብጡና ሳይቀስሙ ከአንድ ክፍል ወደ ሌላ 
ክፍል ሲዘዋወሩ እንደቆዩ ይታወሳል። እነዚህና 
መሰል ችግሮች ከትናንትናችን ጋር ተደምረው 
አስደንጋጭ የሆነውን የ12ኛ ክፍል የተማሪዎች 
ውጤት አስታቅፈውናል። 

መዘንጋት የሌለበት ሐቅ በትውልዱ ላይ ጥቁር 
ጠባሳ ጥሎ ያለፈው ውጤት ቀጣይነት ሊኖረው 
እንደሚችል መጠቆም ያስፈልጋል። ይህ ሁኔታ 
ጀመረ እንጂ አያቆምም፤ ላለፉት 30 ዓመታት 
ሲፈርስ የነበረ ተቋም ባንድ ጀምበር ተዓምር 
አይሠራም፤ የሚቀጥለው ዓመትም ውጤት ከዚህ 
የሚለይ አይደለም። አሁን ዘጠነኛ ክፍል ያሉት 
ተማሪዎች ወደ 10ኛ ክፍል ሲደርሱ ነው ለውጥ 
ማየት የምንጀምረው። 

ለዓመታት መንገድ የሳተን ሥርዓት በፍጥነት 
ወደ ትክክለኛው መንገድ ለማምጣት ያስቸግራል። 
የትምህርት ዘርፍ ስብራት  በቶሎ የሚጠገን 
አይደለም። በትንሹ አንድ ትውልድ አክሽፎ እና 
ቀጣይ ትውልዶችን መርዞ ነው ያለፈው። ይህ 
እስከሚጸዳ ዓመታት የግድ መውሰዱ አይቀርም። 
ምክንያቱም፤ የትምህርት ሥርዓቱ ውድቀት 
በሂደት ዛሬ ላይ እንደደረሰ ሁሉ፤ የተጀመረውም 
ለውጥ ፍሬው የሚታየው በሂደት መሆኑን 
መገንዘብ ያስፈልጋል።  

እዚህ ጋር መታወቅ ያለበት፤ በሥርዓት 
(የትምህርት) ውስጥ ሦስት ዓይነት ለውጦች 
አሉ። አንደኛው ተሃድሶ የሚባል ሲሆን ቀጣይነት 
የሌለውና ወቅታዊ ለውጥ ነው። ለጭብጨባ፣ 
ለሽብሸባ፣ ለስብሰባ ብቻ ታስቦ የሚደረግ ማለት 
ነው። ሁለተኛው ነገሮች ቦታ እንዲለውጡ 
የማድረግ ሲሆን በዚህ በኩል የነበረውን ለውጥ 
በዚያ በኩል ማውጣት ማለት ነው። የበሩ 
መውጫ ተለወጠ እንጂ የቤቱ ይዘት ያው ነው። 
ሦስተኛውና ትክክለኛው የሚባለው ለውጥ ስር 
ነቀል ለውጥ ነው ። 

 ስርነቀል ለውጥ ለማምጣት ዋጋ መክፈልን 
ይጠይቃል። ስለዚህ  ዋጋ መክፈል ያስፈልጋል። 
ሁሉም ሰው ለውጥ ሲባል አሁን እንዲሆንለት 
ነው የሚፈልገው። ለውጥ ግን ሂደት ነው። 
አንዱ የለውጥ ባህሪ ሂደት መሆኑ ነው። ሂደቱን 
የማይጠብቅ እድገት ይፈርሳል። ሮም በአንድ 
ሌሊት አልተገነባችም በአንድ ሌሊት ብትገነባ ኖሮ 
በአንድ ሌሊት ትፈርስ ነበር። 

እናም፤ የተጀመረው ሥር ነቀል ለውጥ 
የውጤት ፍሬው የሚያፈራው ከሰባት፤ ከስምንት 
ዓመት በኋላ ነው። የትምህርት ሥርዓቱ 
ለዓመታት መስመሩን ስቶ ሲጓዝ የነበረ በመሆኑ፤ 
ወደ ትክክለኛው መስመር ለመመለስ ብዙ ዋጋ 
ሊያስከፍል እንደሚችል መገንዘብ ያስፈልጋል። 

ያለ መስዋዕት፤ ስለምን ድልን ትጠብቃላችሁ?!
የሥርዓቱ ሰለባ የሆነን የዛሬውን ትውልድ 
መስዋዕት እስከማድረግ የሚዘልቅ ነው። 

 በ2015 ዓ.ም  የ12ኛ ክፍል ሀገራዊ የመልቀቂያ 
ፈተና ተፈታኞች ላይ በተጨባጭ የታየው የዚሁ 
አካል እንደሆነ መረዳት ያስፈልጋል። ምንም 
እንኳን ለዛሬው ስብራታችን ትናንትናችን ተወቃሽ 
ቢሆንም፤ የትናንቱ ችግራችን እስከመቼ ነው 
ለዛሬው ውድቀታችን ምክንያት ሆኖ የሚቀጥለው 
የሚለው ግን መልስ ሊሰጠው የሚገባው 
የብዙዎቻችን ጥያቄ ነው :: 

ስለዚህ የተጀመረው ስር ነቀል ለውጥ ውጤት 
ሊያመጣ የሚችለው በሂደት እንደመሆኑ፤  
ይሄንኑ ከዳር  ለማድረስ እንደ ሀገር ከሁሉም 
የነቃ ተሳትፎ ይጠበቃል። በዚህም መንግሥት 
ከትናንት የተሻገረው የትምህርት ሥርዓት 
ስብራቶችን ለመጠገን የጀመራቸውን ተግባራት 
አጠናክሮ መቀጠል ይገባዋል። 

የፈተና አሰጣጥ ሥርዓትን ለማሻሻል እንዲሁም 
ከመውጫ ፈተና ጋር በተያያዘ የሄድንበትን መንገድ 
በሌሎች የትምህርት ጥራት ማስጠበቂያ መንገዶች 
ልንራመድ ይገባል። በተለይ ደግሞ የመምህራንን 
አቅም ስለማጎልበትም መጨነቅ ይኖርብናል። 
ከዚህ በተጓዳኝ ለተማሪዎች ዕውቀትን ማቀበል 
ያለበት የተማረ ኃይል እንደመሆኑ የመምህራኑ 
አቅምም እንዲሁ ሊፈተሽ የሚገባው ጉዳይ ነው:: 
በመሆኑም የመምህራን አቅምን በመገንባት ረገድ 
ሰፊ ሥራ መስራት ይኖርበታል። 

 ሌላው በሀገራችን ተማሪዎች ሁለንተናዊ 
አቅም እንዲያድግ መንግሥት በዋናነት ደሞዝን 
ጨምሮ የመምህራን አኗኗርና ሕይወት መቀየር 
የሚያስችሉ ሥራዎችንም መሥራቱ ለትምህርት 
ጥራቱ የማይተካ ሚና እንዳለው መታወቅ አለበት። 
ለዚህም አፋጣኝ ውሳኔ በመስጠት ለተግባራዊነቱ  
ሊሠራ ይገባል። በተጨማሪ ሌላው ከትናንትናችን 
ውስጥ የቱንም ያህል ችግሮች ቢኖሩ ዛሬም 
ያልተሻገርናቸው እጥረቶች ስለመኖራቸው መካድ 
አይቻልም:: 

ለአብነትም ለተማሪዎች የመጻሕፍት 
አቅርቦት አለመኖር፣ ትክክለኛ የትምህርት 
ሰነዶችን የማጣራት ዘመቻው ደካማ መሆኑ፣ 
የምዘና ሥርዓቱ ግልጽነት የተሞላበት አሠራር 
ያልተዘረጋለት መሆን ወዘተ. አሁንም በትምህርት 
መስኩ የሚታዩ ጉድለቶች ናቸው።

በጥቅሉ ውጤታማ ባልሆነ የትምህርት 
ሥርዓት ውስጥ ያለፈ ተማሪ ነገ ከነገ ወዲያ 
ምን ዓይነት መምህር፣ ሐኪም፣ መሐንዲስ፣ 
ኢኮኖሚስት …. ወዘተ ሊሆን ነው:: በዚህ መንገድ 
አልፎ የሚፈጠር ባለሙያ በዘርፉ ለሀገር በትክክል 
አበርክቶ ይኖረዋልን? ያጠራጥራል። በትምህርት 
ዘርፉ የተጀመረው ለውጥ ውጤት ማሳየት 
ለመጀመር እስከ 10 ዓመት የተሻገረ ጊዜን  ሊጠይቅ 
ይችላል።  ይልቁኑ፤ ለውጥ ጥቂት ተጫዋቾችን 
እና ከዳር ሆነው የሚመለከቱ  ሳይሆን  ሁላችንም 
በመጫወቻ ሜዳው ውስጥ በመግባት የእራሳችንን 
ድርሻ እንድናበረክት የሚፈልግ ሂደት ነው ፡፡ 
ለውጥ ተመልካቾች የሚመለከቱት እና መልካም 
ውጤት ሲታይ የሚጨበጨብለት እና ውጤቱ 
መልካም ሳይሆን ሲቀር ደግሞ የሚተችበት እና 
ቅሬታ የሚቀርብበት የጨዋታ ዓይነት አይደለም። 

 ፈረንጆቹ “There’s no victory without 
sacrifice” እንደሚሉት በትምህርት ሥርዓቱ 
ላይ የተጀመረው ስር ነቀል ለውጥ ፍሬያማ ሆኖ 
እንዲታይ ዋጋ መክፈል ይጠይቃል። ዛሬ የለውጡ 
ጅማሬ መራር መሆኑን መጥላት አይገባም። 
ምክንያቱም በዘርፉ የምንፈልገው ለውጥ 
እንዲመጣ  ከተፈለገ  ያለ መስዋዕት  የሚገኝ ድል 
ባለመኖሩ፤ ልባችን ጅማሮ ላይ ሳይሆን ፍጻሜው 
ላይ ሊሆን ይገባል።

የፈተና አሰጣጥ 

ሥርዓትን ለማሻሻል 

እንዲሁም ከመውጫ 

ፈተና ጋር በተያያዘ 

የሄድንበትን መንገድ 

በሌሎች የትምህርት 

ጥራት ማስጠበቂያ 

መንገዶች ልንራመድ 

ይገባል። በተለይ 

ደግሞ የመምህራንን 

አቅም ስለማጎልበትም 

መጨነቅ ይኖርብናል



ፖለቲካና ወቅታዊ

ወቅታዊ
አዲስ ዘመን   ሐሙስ ጥቅምት 15 ቀን 2016 ዓ.ም ገጽ 7

ወደ ገጽ 8 ዞሯል

‹‹እኛ ወታደሮች የሀገራችን ዓርማ መሆን የምንችለው በሕዝብ ነው››
- ሌተናል ኮሎኔል ምስጋናው አያሌው 
  በመሐንዲስ ዋና መምሪያ የጽሕፈት ቤት ኃላፊ

አስቴር ኤልያስ 

ዛሬ ጥቅምት 15 ቀን 2016 ዓ.ም የሠራዊት 
ቀን የሚከበርበት ዕለት ነው። ሰሞኑን ‹‹በተፈተነ 
ጊዜ የሚጸና የድል ሠራዊት›› በሚል መሪ ሃሳብ 
116ኛው የሠራዊት ቀን በተለያዩ መርሐግብሮች 
እየተከበረ መሆኑም ይታወቃል። ከዚህ ቀደም 
የሠራዊት ቀን የተባለው ጊዜ ጅማሬውን 1987 
ዓ.ም አድርጎ የካቲት 7 ቀንን መርጦ ሲከበር የቆየ 
መሆኑ ይታወሳል። ይሁንና ይህ ዓ.ም እና ዕለት ግን 
የኢትዮጵያን የውትድርና ታሪክ ወደጎን የገፋ መሆኑ 
ታምኖበታል። ስለሆነም የኢትዮጵያ ውትድርና 
ታሪክ የጀመረበትን መሠረት አድርጎ ጥቅምት 15 
ቀን 1900 ዓ.ም መነሻውን በማድረጉ 116ኛው 
የሠራዊት ቀን ካለፉት ሁለት ሳምንታት በፊት 
በተለያዩ ኹነቶች በመከበር ላይ ይገኛል።

ኢትዮጵያ መከላከያ ሠራዊት የሀገርን ሠላም 
ከማስከበር ባለፈ በምሥራቅ አፍሪካም ሆነ 
በቀጣናው ባሉ ሀገራት ሠላም አስከባሪ ኃይልን 
በመላክ ሠላም የማስከበር ተልዕኮን በመወጣት 
ግንባር ቀደም ተሰላፊ መሆኑም የሚታወቅ ነው። 
ይህ ሠላም ለማስከበር በተሠማራበት ስፍራ ሁሉ 
ድልን ማጣጣም የሚችል ሠራዊት፣ ዛሬ ቀኑን 
በተለያዩ ክንውኖች ከሕዝብ ጋር ሆኖ ያከብራል።

አዲስ ዘመንም ይህን የሠራዊቱን ቀን 
ምክንያት በማድረግ ስለቀኑ መከበር ፋይዳ እና 
የሕዝብንና የሠራዊትን ትስስር አስመልክቶ በሀገር 
መከላከያ ሚኒስቴር መሐንዲስ ዋና መምሪያ 
የጽሕፈት ቤት ኃላፊ የሆኑትን ሌተናል ኮሎኔል 
ምስጋናው አያሌውን አነጋግሮ እንደሚከተለው 
አጠናቅሯል። መልካም ንባብ። 

አዲስ ዘመን፡- የሠራዊት ቀን በየዓመቱ ማክበር 
ፋይዳው ምንድን ነው?

ሌተናል ኮሎኔል ምስጋናው፡- የሠራዊት ቀን 
የማክበራችን ፋይዳ ዘርፈ ብዙ ነው። አንደኛ የሠራዊቱን 
ማንነትና ያለውን ጠንካራ እንቅስቃሴ ለትውልድ 
ማሸጋገር የሚያስችል በመሆኑ ነው። የሀገር መከላከያ 
ሠራዊት የሀገርን ዳር ድንበር አስከብሮ ለዛሬዪቱ ኢትዮጵያ 
ማንነት ትልቁን ተጋድሎ ያደረገ እንደሆነ እሙን ነው። 
ይህ ተጋድሎና የዳር ድንበር መከበር ከአባቶቻችን ጀምሮ 
የመጣ እንደመሆኑ ትውልድ ይህንን በአግባቡ ይረዳ 
ዘንድ የሠራዊት ቀን ማክበሩ ተገቢነት ያለው በመሆኑ 
ነው። በተለይም የቀኑ መከበር በሀገር መከላከያ ሠራዊቱና 
በሕዝቡ መካከል ያለውን አንድነት እና ጥብቅ ትስስር 
የበለጠ እንዲጠናከር የሚያደርገው በመሆኑ የሠራዊት 
ቀን መከበሩ ፋይዳው ብዙ ነው። 

የሠራዊት ቀን እየተከበረ ያለውም ኢትዮጵያ የጦር 
ሚኒስትር የሰየመችበትን 1900 ዓ.ም ታሳቢ በማድረግ 
ነው። ይህ ደግሞ ሀገርን ከውጭ ይሁን ከውስጥ ጠላቶች 
መክቶ ሕዝቧን የልማት፣ የሠላምና የዴሞክራሲ ተሳታፊ 
ማድረግ ትልቁ ጉዳይ ስለሆነ የሠራዊት ቀን ሲከበር 
የተለየ ድባብ እንዲኖረው ያደርጋል። እንደሚታወቀው 
የሕዝብን ደህንነትም ሆነ የሀገራችንን ክብር በማስጠበቅ 
በኩል በተለያየ ጊዜ ፀረ ሠላም ኃይሎችን ለመመከት 
ሠራዊቱ የከፈለው መስዋዕትነት አለ፤ ያንን ለመዘከርና 
ለዴሞክራሲ ግንባታም ያለውን ቁርጠኝነት ለሕዝቡ 
ለማስገንዘብም ጭምር የሚከበር ነው።

አዲስ ዘመን፡- ለተከታታይ ዓመታት 
የሠራዊት ቀን በመከበር ላይ እንዳለ እሙን ነው፤ 
የዘንድሮውን ለየት የሚያደርገው ነገር ይኖረው 
ይሆን?

ሌተናል ኮሎኔል ምስጋናው፡- ለየት የሚያደርገው 
አንደኛ ከዚህ ቀደም ይከበር የነበረው የሠራዊት ቀን 
ትክክለኛ የሠራዊት ቀንን መነሻ ያደረገ አልነበረም። 
እንዲህም ሲባል የተለያየ የፖለቲካ ሥርዓትን መነሻ ያደረገ 
ነበር ለማለት ነው። ከቅርብ ጊዜ ወዲህ የሚከበረውን 
የሠራዊት ቀን ለየት የሚያደርገው በሀገር ደረጃ በ1900 
ዓ.ም የኢትዮጵያ የጦር ሚኒስትር የተመሠረተበትን 
ጊዜ ጀምሮ የሠራዊት ቀን እንዲከበር መደረጉ ነው። 
ምክንያቱም ጊዜው ለመጀመሪያ ጊዜ የሠራዊት አመራር 

የተሾመበት ቀን ስለሆነ ያንን ምክንያት በማድረግ 
የሚከበር ነው። 

አዲስ ዘመን፡- ሠራዊቱ የሀገርን ክብር 
የሚያስጠብቅና የሕዝብን ደህንነት የሚያረጋግጥ 
እንደመሆኑ ሕዝቡና ሠራዊቱ ያላቸው መስተጋብር 
እንዴት ይገለጻል?

ሌተናል ኮሎኔል ምስጋናው፡- በእኛ አውድ 
መከላከያ ሠራዊት እና ሕዝብ ሲታሰብ ሠራዊቱ ከሕዝብ 
አብራክ የወጣ እንደመሆኑ ቁርኝቱ ከፍ ያለ ነው። 
በሠራዊቱ ዘንድ የሚታወቀው አንዱ እሴታችን ቅድሚያ 
ለሕዝብ የሚል ነው። ከምንም ነገር በፊት ቅድሚያ 
የሚሰጠው ለሕዝብ ነው። 

ይህ በእኛ ሀገር ለየት የሚያደርገው ደግሞ 
በአብዛኛው ሠራዊታችን በየትኛውም ጎዳናም ሆነ መንገድ 
ሲጓዝ የሕዝቡ ተሳትፎ ከፍ ያለ መሆኑ ነው። ሕዝብ 
በሀገር መከላከያ ሠራዊት ይተማመናል። ለሠራዊቱ 
አክብሮትም አለው። መከላከያ ሠራዊቱም ያለ ሕዝቡ 
ተሳትፎ ውጤታማ መሆን የማይችል ነው። ሕዝብ 
ለመከላከያ ሠራዊት መረጃ ሰጪውና በሚያስፈለገው 
ጉዳይ ሁሉ ተባባሪው ነው። ስለዚህ መከላከያ ሠራዊቱ 
ቁርኝቱ ከሕዝቡ ጋር ካልሆነ መረጃም ሆነ ድል ማግኘት 
አይቻለውም። ከሕዝብ ጋር በመሆን የሚገኘው ድል 
ደግሞ ለራሱ ለሕዝቡ ነው። 

ወታደሩ መስዋዕትነት የሚከፍለው ለሕዝብ 
ነው። ስለዚህ ይህቺን ሀገር የመጠበቅ ግዴታ አለብን። 
ምክንያቱም ሀገር ማለት ሕዝብ ነው። ሕዝብን ማከበርም 
መደገፍም ማገልገልም ለሠራዊቱ ትልቀ ክብር ነው። 
ሕዝብ ሲኖር ከሕዝብ አብራክ የተገኘው ሠራዊትም 
ይኖራል።  

አዲስ ዘመን፡- ከቅርብ ጊዜ ወዲህ የመከላከያ 
ሠራዊቱ ላይ የሚደርስ የስም ማጠልሸት ዘመቻ 

ይታያል። ይህንን እንዴት አስተዋሉት?
ሌተናል ኮሎኔል ምስጋናው፡- እኛ ወታደሮች 

የሀገራችን ዓርማ መሆን የምንችለው በሕዝብ ነው። 
ሕዝብን ስናገለግል የተለያዩ ድሎች ይመዘገባሉ። እነዚህ 
የተለያዩ ድሎች የሚገኙት ደግሞ ከሕዝቡ ጋር በመሆን 
ነው። ይህ ሠራዊት እንደሚታወቀው የድል ባለቤት 
ነው። ድል የማስመዝገቡ ጉዞ የተጀመረው ዛሬና ትናንት 
ብቻ ሳይሆን ከጥንት ጀምሮ እየተመዘገበ የመጣ ውጤት 
ነው።  

የትኛውም ሀገራችንን ሊያጠቃ የሚፈልግ ጠላት 
ሠራዊታችንን አልፎ ሀገርን መንካት አልቻለውም። 
ይህ ሠራዊት ከጥንት አርበኞች ጀምሮ በየጊዜው ድል 
እየተቀዳጀ የመጣ ነው። ይህን የሚያደርገው ግን ሕዝብን 
ይዞ ነው። ሌሎች ሀገራችንን ለማጥቃት የመጡ ሰርጎ 
ገቦች ሁሉ በዚህ መልኩ ድል ተነስተው የተባረሩ ናቸው። 
እጅግ ትልልቅ ድሎችን እየተጎናጸፈ እዚህ የደረሰው 
መከላከያ ሠራዊታችን ዛሬም ይህን ድል እያስቀጠለ 
የሚገኝ ነው።

ነገር ግን የተለያዩ ጠላቶች የኢትዮጵያ ሠራዊት 
ድል እንዲጎናጸፍ እና በሁለንተናውም እንዲጎለብት 
አይፈልጉም። ይህ የሚያሳየው ድላችን ሕመማቸው 
እንደሆነ ነው። የመከላከያ ሠራዊት ድል ለእነርሱ 
ሽንፈታቸውን ገልጦ የሚያሳይ ስለሆነ ይህንን 
ሽንፈታቸውን የሚበቀሉት ቴክኖሎጂው ባመጣው 
መሣሪያ በመጠቀም ነው። እንዲህም ስል የተለያየ 
የማኅበራዊ ትስስር ገጾችን በመጠቀም ነው። 

ይህ ደግሞ ከወሬ የዘለለ ተግባር አይሆንም። 
በዚህ የማኅበራዊ ትስስር ገጽ ላይ ባልተገባ አካሔድ 
የሚለቀቀውን እየተከታተለ ሠራዊቱን ሊለካ የሚችል 
አካል ግን የሠራዊቱን ማንነት ያልተረዳ በወሬ ነጋሪዎች 
የሚያምን ነው። ከዚህ የተነሳ ሠራዊቱ ምን እየሠራ 
እንዳለ አያውቅም። 

ሠራዊቱ የተለዩ ድሎችን ሲያስመዘግብ ዓይናቸው 
የሚቀላ አሉ። እነዚህ ጸረ ሠላም ኃይሎች ደግሞ 
የሠራዊቱን የድል ባለቤትነትና ምስጉን ጀግና እንደሆነ 
ሁሌ ማብሰር አይወዱም። ሠራዊት ላይ አንዳች ስህተት 
የለም ለማለት አይደለም፤ ሊኖር ይችላል። ችግሮችም 
ሊፈጠሩ ይችላሉ። እንደሚታወቀውም ሠራዊቱ 
የወጣው ከሕዝብ አብራክ ነው። ከሕዝብ አብራክ የወጣ 
ሠራዊት ደግሞ እድገቱም ሆነ አስተሳሰቡ የዚሁ የሕዝብ 
ውጤት ነው። 

ይህ እያለ ጠላቶቻችን በተለያየ መገናኛ ብዙኃን የስም 
ማጥፋት ዘመቻ ያካሂዱብናል። ሠራዊቱን የማይመጥን 
መረጃም ሲያራግቡ ይስተዋላል። ሀገራችን ኢትዮጵያ 
ተሽላ እንድትታይም ሆነ እንድታድግ አይፈልጉም። 

እሱ ብቻ ሳይሆን ሕዝቦች ተከባብረው እና እርስ 
በእርስ ተዋድደው በሚኖርባት ሀገር መተማመን 
እንዳይኖር ሲወጡ ሲወርዱ ይስተዋላሉ። ምክንያቱም 
ትልቁ ምኞታቸው ጠንካራዋ ኢትዮጵያ እንዳትኖር ነው። 
ከዚህ የተነሳ ፍላጎታቸው በተለያየ መንገድ ኢትዮጵያን 
ማዳከም ቢሆንም ይህን ምኞታቸውን ሊያሳካላቸው 
የሚችል ሕዝብም ወታደርም ግን የለም፤ አይኖርምም።   

አዲስ ዘመን፡- ኢትዮጵያ የምትታወቀው 
ለየትኛውም ወራሪ ኃይል እጇን ባለመስጠቷ 
ነው፤ ከዚህም ባለፈ በአካባቢዋና ቀጣናዋ ሠላም 
በማስከበር ነው፤ ይህ እውነታ እያለ ስለምንድን 
ነው የሠራዊቱን ስም ለማጠልሸት የሚፈለገው? 
ትክክለኛ ፍላጎታቸውስ ምንድን ነው ይላሉ?

ሌተናል ኮሎኔል ምስጋናው፡- እንደሚታወቀው 
የኢትዮጵያ ሠራዊት በሀገር ውስጥም ሆነ በውጭ ሀገር 
ግዳጁን በመወጣት ግንባር ቀደም ነው። ከበፊትም ጀምሮ 
ለሀገሩም ለቀጣናውም ለመዋደቅ ወደኋላ የሚል ሳይሆን 
ግንባሩን ለጥይት የሚሰጥ ነው። በእስካሁኑ  ሒደቱም 
ድልን እየተጎናጸፈ የመጣ ስለመሆኑ የአደባባይ ምስጢር 
ነው። አሁንም በአፍሪካ ቀንድ አካባቢ በተለይም 
በሶማሊያ፣ በጂቡቲ፣ በቀይ ባህር አካባቢ ያለው ትልቁ 
ርብርብ ቀጣናውን በተወሰነ መልኩም ቢሆን የስጋት 
ቀጣና አድርጎታል። ይህ ስጋት እያደገ የመጣበት 
ሁኔታ ምንድን ነው ቢባል ኢትዮጵያ ታድጋለች ተብሎ 

ይህ ሠራዊት 
እንደሚታወቀው 

የድል ባለቤት ነው። 
ድል የማስመዝገቡ 

ጉዞ የተጀመረው ዛሬና 
ትናንት ብቻ 

ሳይሆን ከጥንት 
ጀምሮ እየተመዘገበ 

ፖለቲካና ወቅታዊ

ወቅታዊ 

ከገጽ 7 የዞረ

‹‹እኛ ወታደሮች የሀገራችን ዓርማ መሆን...

ስለሚታመን እና ስለሚፈራም ጭምር ነው።
ይህ ምሳሌነታችን የሚታወቀው ዛሬ አይደለም። 

ኢትዮጵያ ያኔ ጣሊያንን ድል ካደረገች ጊዜ ጀምሮ 
ሀገራችንን ማሸነፍ እንደማይችሉ ስለሚያውቁት በአሁኑ 
ወቅት በተለያየ መልኩ የሠራዊቱን ስም ማጠልሸት 
ይፈልጋሉ። ይህን የድል ባለቤት የሆነውን ሠራዊት 
ባገኙት ሚዲያ ስሙን ለማጠልሸት ይሯሯጣሉ፤ እነዚህ 
አካላት ማን ናቸው ቢባል የውጭ ተላላኪዎች ናቸው። 

ወደዱም ጠሉም ኢትዮጵያ በሠራዊቷ ትልቅ ታሪክ 
ያላት ታላቅ ሀገር ናት። ይህን ታሪክ ማስቀጠል ደግሞ 
የማንም ግዳጅ ሳይሆን የወታደሩ እና የሕዝቧ ተልዕኮ 
ነው። ይህን ስለሚያውቁ ሕዝቦቿን እያመሱ ለማሰልቸት 
ይፈልጋሉ። ከሕዝቡ አብራክ ወታደር እንዳይወጣም 
በብዙ ይደክማሉ። ይሁንና ሊሳካላቸው አልቻለም፤ 
ምክንያቱም በትውልዱ ደም ውስጥ ኢትዮጵያዊነት 
ስላለ ነው። እንዲያ በመሆኑም ውትድርናን የሚቀላቀል 
ኢትዮጵያዊ ቁጥር ከፍ ያለ ነው፡። 

የኢትዮጵያ እድገት ስለሚያስፈራቸው ግን ሁሌ ችግር 
ለመፍጠር ከመሞከር አይቦዝኑም። ኢትዮጵያ ደግሞ 
ገና ያልተነካ ጥሬ ሀብት ያላት ሀገር ናት። በፈረንሳይ፣ 
በእንግሊዝ፣ በአሜሪካም ሆነ  በጣሊያን ያልተደፈረ 
እንዲሁም በሌሎች ሀገሮች ያልተሞከረ ጥሬ ሀብት ያላት 
ሀገር ናት። ከዚህ የተነሳ ገና የምታድግ ሀገር እንደሆነ 
እሙን ነው። ከዚህ ጎን ለጎን ተፈጥሯዊ አቀማመጧም 
ምቹ ነው። ይህ ሁሉ እነርሱን የሚያስቀና ነው። 

እኛ አንዳችን ብሔር ከሌላኛው ብሔር ጋር 
ተዋድደን፣ ተግባብተን እና ተጋብተን መኖራችን በራሱ 
ስለሚያስቀናቸው ይህን ኅብረት ሊበጥሱት በብዙ 
ይታትራሉ። ይህ ኅብረትና ማንነት እንዳይጠፋ በዚህ ልክ 
ጠብቆ ያቆየውን ወታደር በማይመጥነው ሁኔታ ስሙን 
በማንሳትና በማጠልሸት ሽባ ለማድረግ ይፈልጋሉ። ይህ 
ግን ከፍላጎት የሚዘል አይሆንም። እንደወትሮው ሁሉ 
ሠራዊቱ ጥንካሬውን ይልቁኑ በተሻለ ሁኔታ እያስኬደው 
ይገኛል።

ሠራዊቱ አሁንም እንደቀድሞው ሀገሩን 
የሚያስከብረው የሚወረወበትንና የማይመጥነውን ነገር 
ሁሉ ተቋቁሞ ነው። አሁንም በየክልሎች እየታየ ያለው 
ችግር ሌላ ምክንያት ኖሮ አይደለም፤ የተለያየ ምክንያት 
በመፍጠር ሠራዊቱን ለማናጋት ከመፈለግ የተነሳ ነው። 
ልክ ድመት ልጇን እንደምትበላ ዓይነት ከሕዝቡ አብራክ 
የወጣው ሠራዊትም በራሱ ወገን እንዲበላ ያልተገባ 
ውዥንብር በመፍጠር ለማጭበርበር በመፈለግ ነው። 

ምክንያቱም በውስጥ ሠላም እንዳይኖር በብዙ 
የሚደክሙ አሉ፤ አንዴ በአንዱ ክልል ሲሞክሩ፤ እሱ 
አልሳካ ሲላቸው ደግሞ ሌላ ጊዜ ሌላ ክልል ሲሞክሩ 
ዛሬ ላይ ደርሰዋል። ሠራዊቱ በውስጥ ጉዳይ ተይዞ ሌላ 
ግዳጁን እንዳይወጣ ለማድረግ ይፈልጉ እንጂ ምኞታቸው 
አልተሳካም፤ አይሳካምም።

ከውጭ ሀገር ጣልቃ ገቦች በተጨማሪ የሀገራችን 
ውስጥ ተላላኪ የሆኑ ባንዳዎችም አሉ። ራሱ ኢትዮጵያዊ 
ሆኖ ሆዱን ለመሙላት ብቻ ሲል የራሱን አሳልፎ የሚሰጥም 
መኖሩ የሚዘነጋ አይደለም። እርሱ የሚቆነጠርለትን ዶላር 
ብቻ በማሰብ ስለሀገሩ ግድ የማይለው ዜጋም አለ። ይህ 
ሠራዊት ግን እየሞተ እና እየቆሰለ ሀገሩን እዚህ ያደረሰ 
ሠራዊት ነው። 

በሚገርም ሁኔታ ይህ ሠራዊት በቀን አንድ አስቃጥላ 
ማለትም 240 ግራም ምግብ እየበላ ሀገሪቱን እየጠበቀ ያለ 
ነው። ይህን ዋጋ የሚከፍለው ደግሞ ለሕዝብ እና ለሀገር 
ሲል ነው። ይህን የማይረዱ ኃይሎች ግን የኢትዮጵያን 
ጥንካሬ ለማፍረስ የሠራዊቱን ስም የማጉደፍ ሥራዎችን 
እየሠሩ ነው፤ ይሁንና እነሱ እንደሚመኙት የሠራዊቱ  
ስምም ሆነ ዝና በከንቱ የሚጎድፍ አይሆንም።    

አዲስ ዘመን፡- ኢትዮጵያ በማደግ ላይ ያለች 
ሀገር ናት፤ ከእድገቷ ጋር የሚመጥን ሠራዊትን 
ከመገንባት አኳያ ምን እየተሠራ ነው ይላሉ?  

ሌተናል ኮሎኔል ምስጋናው፡- እንደተባለው 
ኢትዮጵያን የሚመጥን ሥራ በሀገሪቱ ቁንጮ አመራር 
በተለይ በቅርብ ዓመታት ውስጥ በርካታ ሥራ ተሠርቷል። 
ደረጃ በደረጃ ባሉ የስትራቴጂክ አመራሮችም በርካታ 
እንቅስቃሴዎች እየተደረጉ ነው። በተለይም በአሁኑ 
ጊዜ አዳዲስ ቴክኖሎጂዎችን የሚጠቀም፣ በአስተሳሰቡ 
ዘመናዊ የሆነ፣ አስተማማኝ የሆኑ ትጥቆች ያሉት፣ 

ቁመናው የተደራጀ አደረጃጀት ተፈጥሯል። ለአብነት 
ደግሞ ከዚህ ቀደም ሀገራችን ያልነበራት የባህር ኃይልና 
መሰል አደረጃጀቶችን እንዲሁም ቴክኖሎጂዎችን 
እየተጠቀመ ያለ ነው።

ከአደረጃጀቹ ውስጥ አንዱ የመሐንዲስ ክፍላችን 
ተጠቃሽ ነው። የመሐንዲስ ክፍላችን ትልልቅ ትጥቆችን 
በመታጠቅ፣ ለሠራዊቱ የሚያስፈልጉ ነገሮችን በማቅረብ 
ከፍተኛ ማሽኖች ድረስ ያሉት ነው። በሠራዊቱ አካባቢ 
አስፈላጊ ሆኖ ሲገኝ ፈጣን በሆነ ሁኔታ መጠለያን 
ለመሥራት የሚያስችል ግብዓትንም ያካተተ ነው። 

ከክቡር ጠቅላይ ሚኒስትር እና ከክቡር ፊልድ 
ማርሻል እንዲሁም ከፍተኛ የሆኑ አመራሮቻችን ትልቅ 
ትኩረት ተሰጥቶት እየተሠራበት ያለ ነው። በጥቅሉ 
በመከላከያ ውስጥ በኃይል ማደራጀቱ፣ በትጥቁም፣ 
በአስተሳሰቡም ሆነ በሥልጠናው ዘርፍ ከፍ ያሉ ሥራዎች 
እየተሠሩ ነው። 

ኢትዮጵያ ገና የምታድግ ሀገር ናት፤ ያላትን ጥሬ 
ሀብት በአግባቡ ለመጠቀምና ወደምትፈልገው የእድገት 
ደረጃ እንድትደርስ የሠራዊቱ ጠንካራ መሆን ወሳኝ ነው። 
በዚህ ሒደት ውስጥ የኢትዮጵያ እድገት አልጋ በአልጋ 
ሆኖ ይቀጥላል ማለት የዋህነት ይሆናል። ስለሆነም 
ከቅርብም ሆነ ከሩቅ ጠላት አይመጣም ብሎ ማሰብ 
አይገባም። ሀገርን ለመጠበቅ መዘመን ያስፈልጋል። ይህም 
አደረጃጀት እየተዋቀረ ይገኛል። ከዚህም የተነሳ ግዙፍ 
የሆነ የመከላከያ ኃይል እየተገነባ ይገኛል ማለት ይቻላል።

 በአሁኑ ወቅት ያለበት ደረጃ ለዕይታ እንደሚቀርብም 
ይታሰባል። ምክንያቱም ዘመናዊ ድሮን፣ ሚግ፣ 
ሔሊኮፕተር እንዲሁም የተለያዩ የጦር መሣሪያዎች 
የታጠቀ መከላከያ ነው። ከዚህ በተጨማሪ ረጃጅም 
ሚሳዔሎችና መድፎች ባለቤትም ጭምር ነው። ይህ 
የሚያሳየው በሀገሪቱ ላይ ወደፊት ሊቃጣ የሚችለውን 
ነገር መመከት የሚችል የሠራዊት ግንባታ እንዳለ ነው።

አዲስ ዘመን፡- እርስዎ በኃላፊነት ያሉበት ክፍል 
በዋናነት ለሠራዊቱ እያደረገ ያለው ነገር ምንድን 
ነው?

ሌተናል ኮሎኔል ምስጋናው፡- የመከላከያ 
መሐንዲስ ዋና መምሪያ ትልቁ ተልዕኮውና ግዳጁ በሀገር 
ደረጃ ላሉ ዕዞችና ተዋጊ ኃይሎች የውጊያ ድጋፍ እና 
የውጊያ አገልግሎት መስጠት ነው። ለምሳሌ በቅርቡ 
በሰሜኑ ክፍል በነበረው ጦርነት ውጊያው እንዲሳለጥ 
ሲሠራ የነበረ ነው። ጠላት የሚሰብራቸው ድልድዮችን 
በተንቀሳቃሽ፣ ተገጣጣሚ እና ተንሳፋፊ ድልድዮች 

በመተካት የሠራዊቱን የውጊያ እንቅስቃሴ የተቀላጠፈ 
ማድረግ ሌላው ሥራው። ከዚህም ሥራ የተነሳ ሠራዊቱ 
ፈጣን እንቅስቃሴ ያደርጋል። ታንኮች፣ መድፎች እና 
እግረኛ ሠራዊት እንዳይሻገር ጠላት የሚያወድመውና 
የሚያፈርሰውን ነገር ቀድሞ በስፍራው በመገኘት 
ጠላትን እግር በእግር በመከተል እየተዋጋ ጥርጊያውንም 
እያስተካከለ፣ የተለያዩ ፈንጂዎችን ያወድማል፤ ጠላት 
የቀበራቸውን ፈንጂዎችን ያመክናል፤ ያነሳልም። ከዚህ ጎን 
ለጎን ድልድይ እየዘረጋ ያሻግራል።   

አስፈላጊ ሆኖ ሲገኝ ደግሞ ጠላት የማጥቃት አቅጣጫ 
ቢከተልም የመከላከል ሥራ ለመሥራት ጸረ ፈንጂዎችን 
እየጠመደ ጠላትን የማጥቃት ሥራም ይሠራል። 

ዘመናዊ ሠራዊት ከመገንባት አንዱ የመኖሪያ፣ 
የአመጋገብ ሁኔታን በማስተካከል የሠራዊቱን ኑሮ ማሻሻል 
ላይም ከከፍተኛ አመራሮች በተሰጠን አቅጣጫ መሠረት 
ከ60 እስከ 100 የሚደርሱ ፕሮጀክቶች (መጠለያዎች፣ 
መዝናኛዎች፣ ሆስፒታሎች፣ መጋዘኖች፣ የነዳጅ 
ማከማቻዎች እና መሰል ነገሮችን በመስራት) ለሠራዊቱ 
ድጋፍ የሚያደርግ ክፍል ነው። 

በሌላ በኩል ሠራዊታችን በሚንቀሳቀስበት ቦታ 
ሁሉ ንጹህ የመጠጥ ውሃ እንዲያገኝ የሚያደርግ ነው። 
ትልልቅ ማሽኖችን ወደስፍራው በማቅረብ ከ600 እስከ 
አንድ ሺ ሜትር ርቀት ያለው ጉድጓድ በመቆፈር ንጹህ 
የመጠጥ ውሃን የሚያቀርብም ጭምር ነው። በዚህ 
መሠረት የሠራዊቱን ውሃ ጥም ለማርካት የሚሠራ 
ነው። በየትኛውም እዞች የማሽነሪዎችና ተሽከርካሪዎች 
ብልሽቶች ሲኖሩ ማስተካከል፣ መንገድ መጥረግ፣ ምሽግ 
መሥራት ሁሉ  ተልዕኮ ተሰጥቶት የሚሠራ ክፍል ነው።   

አዲስ ዘመን፡- ሕዝቡ ከሠራዊቱ ጋር ያለው 
ቁርኝት የተሻለ ይሆን ዘንድ ከሕዝቡ ምን 
ይጠበቃል?

ሌተናል ኮሎኔል ምስጋናው፡- ሕዝቡ መረዳትና 
ማወቅ ያለበት የመጀመሪያው ነገር የመከላከያ ሠራዊት 
የመጣው ከየትም ሳይሆን ከራሱ አብራክ መሆኑን 
ነው። ከአጠገቡ ከቀበሌው፣ ከየወረዳውና  ዞኑ ተመርጦ 
ከየክልሉም ተመልምሎ በኋላ ላይ አንድ ስታፍ ለመሆን 
በአንድ ማሰልጠኛ ሰልጥኖ ራሱ ሕዝቡን ለማገልገል 
የሚዘጋጅ ብርቱ ወታደር ነው። ወደማሰልጠኛ ከመግባቱ 
በፊት ሁሉም የየራሱ ቋንቋ፣ ብሔር፣ ባህል፣ እምነትና 
መሰል እሴት ይዞ የሚመጣ ሲሆን፣ በኋላ ላይ ግን ሁሉን 
ወደጎን አድርጎ እኩል ጸጉሩን ተላጭቶ ሀገርንና ሕዝብ 
ለማገልገል ብቁ ወደሚሆንበት ማሰልጠኛ የሚገባ ነው፤ 

ማሰልጠኛ ከገባ በኋላም ይዞ የመጣውን የተዥጎረጎረ ነገር 
ሁሉ ትቶ አንድ ዓይነት ምግብ፣ የደንብ ልብስ፣ ጫማ፣ 
አንሶላ እና ብርድ ልብስ ለብሶ የሚንቀሳቀስና ሁሉን 
በእኩልነት የሚያይ ብቁና ሥልጡን ሆኖ የሚወጣ ነው። 
በወታደራዊ ዲሲፒሊን ከታነጸ በኋላም ሀገሩንና ሕዝቡን 
በአንድ ዓይነት የሚመለከት ወታደር መሆኑን ብቻ ሕዝቡ 
ማወቅ አለበት ባይ ነኝ። 

ስለዚህ ሠራዊቱ የመጣው ከራሱ ከሕዝቡ ነው። 
ከተለያዩ የሀገራችን ክፍል የተውጣጣም ሲሆን፣ ሀገርን 
የሚጠበቀው ደግሞ ወጥ በሆነ አተያዩ ነው። ሠራዊቱ 
የሀገርን ፍቅር ጠንቅቆ የሚያውቅ የሕዝብ እና የሕዝብ 
ሠራዊት መሆኑን በቅጡ ግንዛቤ ቢያዝበት መልካም ነው። 
የማንም ፖለቲካ ወጋኝ አይደለም፤ ፖለቲካ ሊቀያየርና 
ሊለዋወጥ ይችላል።

ከጥቂት ዓመታት በፊት መስመሩን ያስተጓጎሉ 
አመራሮች ነበሩ። አንዱ ፖለቲካ ሲወድቅ ሠራዊት 
እንደሠራዊት መቀጠል አለበት። ሌላው ፖለቲካ ሲመጣ 
ሌላ ነገር ይዞ መጀመር አይኖርበትም። ሠራዊት መቀጠል 
ያለበት እንደዚያው የሕዝብ እና የሀገር አገልጋይ ሆኖ 
ነው። 

ዛሬ እያከበርን ያለው 116ኛውን የሠራዊት ቀንን ነው። 
ሠራዊቱ 116 ዓመት ሙሉ በተከታታይ ተገንብቶ ቢሆን 
ኖሮ የኢትዮጵያ ሠራዊት በዚህ አይበገሬነቱ እና ጀግንነቱ 
የት ሊደርስ እንደሚችልም መገመቱ መልካም ነው። 
ምክንያቱም በየዘመኑ የነበረው ሠራዊት ተጋድሎ ዓለም 
አቀፉ ማኅበረሰብ ሁሉ ጠንቅቆ የሚያውቀው ነው። ይህ 
ሠራዊት በየትኛውም ቦታ ግዳጅ ሲሰጠው ባለድል እየሆነ 
እዚህ የደረሰ ነው። 

ሠራዊቱም ያለሕዝቡ፤ ሕዝቡም ያለሠራዊቱ 
የትም መድረስ አይችልም። ስለሆነም ሕዝባችንም 
አንድ መረዳት ያለበት ሠራዊቱ የሚሰጠውን ተልዕኮ 
ያለአድልዎ የሚፈጸም ብርቱ መሆኑን ነው። አንድም 
ወታደር የሚንቀሳቀሰው ብሔሩን አሊያም ኃይማኖቱን 
ወይም አካባቢውን አስቦ እንዳልሆነ ልብ ማለቱ ተገቢ 
ነው እላለሁ።  

ወገኔ ለሚለው ማንኛውም ሕዝብ በሕዝቡና በሕገ 
መንግሥቱ ላይ ተጽዕኖ ሊፈጥር የሚችለውን ሁሉ 
ለመጋፈጥ ግዳጅ ሲሰጠው የሚሄድ ወታደር ነው እንጂ 
የእኔ ይኸኛው ነው፤ የእሱ ያኛው ነው ብሎ የሚንቀሳቀስ 
አይደለም። ስለዚህ ሠራዊቱ የፓርቲ አሊያም የፖለቲካ 
ወታደር አለመሆኑ መታወቅ አለበት። መከላከያ ትልቅ 
ተቋም ነው። ይህ ትልቅ ተቋም ደግሞ ብሔርም ቋንቋም 
ማዕከል ያደረገ አይደለም። ማዕከሉ ሀገርና ሕዝብ ብቻ 
ነው።  

አዲስ ዘመን፡- ከለውጡ በፊት የነበረው 
ከለውጡ በኋላ ያለው የሠራዊቱ አወቃቀር 
የሚያዩት እንዴት ነው?

ሌተናል ኮሎኔል ምስጋናው፡- አሁን ላይ 
የሚታየው መከላከያ ፈርሶ የተገነባ ነው ማለት ይቻላል። 
በእኔ አመለካከት እንደ አዲስ የተገነባ ነው። ወታደር 
ፖለቲከኛ አይደለም፤ በተለይ በቀድሞ አመራር ሲመራ 
በነበረበት ወቅት አመለካከቱ ወደፓርቲ እንዲያዘንብል 
ተደርጎ ቆይቷል። ከከፍተኛ ጄነራል ጀምሮ እስከ 
ታችኛው ወታደር ድረስ ያዘነበለው በፓርቲው ዙሪያ ነው 
ማለት ይስደፍራል። ለዚህ ጥሩ ማሳያ የሚሆነው ደግሞ 
በሕወሓት በተከፈተው ውጊያ ወቅት በወታደር ቤቱ አሉ 
የተባሉ ሁሉ የተመሙት ሲያገለግሉት ወደቆዩለት ፓርቲ 
ነበር። ባለፉት አምስትና አራት ዓመታት ውስጥ ግን 
ሠራዊቱ እንደ አዲስ ተቋቁሟል ማለቱ ይቀላል።

በአዋሽ፣ በቡልቡላ፣ በብርሸለቆ፣ በጦላይ፣ 
በብላቴና በሑርሶ ማሰልጠኛ እንደ አዲስ ወታደሩ ገብቶ 
ሠልጥኖ መውጣት ችሏል። አሁን ላይ በሀገሩና በሕዝብ 
የማይደራደር የሠራዊት ቁመና ላይ መሆን ችሏል። 
ስለዚህ ሠራዊቱ ባለፈው እንደነበረው አይደለም። እንደ 
አዲስ የተደራጀ ሠራዊት ነው ማለት ይቻላል። በትጥቅም 
በቴክኖሎጂውም ሆነ በሌላ ሌላው የተገነባ እና ጠንካራ 
የሆነ ሠራዊት መሆን ችሏል።  

አዲስ ዘመን፡- ለሰጡን ማብራሪያ ከልብ 
አመሰግናለሁ።

ሌተናል ኮሎኔል ምስጋናው፡- እኔም አመሰግናለሁ። 
ሠራዊታችንንና መላ ሕዝባችንን እንኳን ለ116ኛ ዓመት 
የሠራዊት ቀን በእኔና በመከላከያ መሐንዲስ ስም በሠላም 
አደረሰን፣ አደረሳችሁ ማለት እፈልጋለሁ። 

ኢንቨስትመንት
ኢኮኖሚ

አንተነህ ቸሬ

በማዕድን፣ በውሃ፣ በመሬት ሀብቶች ባለጸጋነቱ 
የሚታወቀው የቤንሻንጉል ጉሙዝ ክልል፤ 
በግብርና፣ በማምረቻና በአገልግሎት ዘርፎች 
ለሚከናወኑ የኢንቨስትመንት ተግባራት እምቅ 
አቅም ያለው አካባቢ ነው። የክልሉ ሕዝብ ዋና 
የኢኮኖሚ መሠረት ግብርና ሲሆን ከ92 በመቶ 
በላይ የሚሆነው የኅብረተሰብ ክፍል የተሠማራው 
በዚሁ ዘርፍ ላይ ነው። የክልሉ ጠረፋማ ወረዳዎች 
ከግብርናው በተጓዳኝ በባህላዊ መንገድ የወርቅ 
ቁፋሮ ሥራ ያከናውናሉ። 

ግብርና ዘርፍ በዓመታዊ ሰብሎች፣ በቅባት 
እህሎች፣ በአትክልትና ፍራፍሬ፣ በቡናና በቅመማ 
ቅመም፣ በእንስሳት እርባታና ዓሳ ልማት እንዲሁም 
በንብ ማነብ ዘርፎች ከፍተኛ አቅም አለው። 
በማምረቻው ዘርፍ ደግሞ በግብርና ማቀነባበር 
እንዲሁም በወረቀትና የወረቀት ውጤቶች 
ኢንቨስትመንት ላይ ለመሰማራት ክልሉ ምቹ ነው። 

ክልሉ በወርቅ ሀብታቸው ከሚታወቁ የሀገሪቱ 
አካባቢዎች አንዱ ሲሆን፣ ከወርቅ በተጨማሪ 
ከፍተኛ የውጭ ምንዛሬ በማስገኘት የሀገር 
ኢኮኖሚን በብርቱ የሚደግፉ እና ለሀገር ውስጥ 
ምርት የሚውሉ የሌሎች ማዕድናት መገኛም ነው። 
የግራናይት፣ ቶርማላይን፣ ግራፋይት፣ የድንጋይ 
ከሰል፣ መዳብ፣ ብረት፣ እምነበረድ፣ ጥቁር 
ድንጋይ፣ ኖራ፣ ጅብሰም፣ ጠጠርና ሌሎች የከበሩ 
ማዕድናት ክምችት አለው። ቤንሻንጉል ጉሙዝ 
ክልል የግዙፉ የዓባይ ግድብ መገኛ መሆኑ፣ ክልሉ 
ተመራጭ የኢንቨስትመንት መዳረሻ እንዲሆን 
ተጨማሪ አቅም ይፈጥርለታል።    

የክልሉ ኢንዱስትሪና ኢንቨስትመንት ቢሮ 
መረጃዎች እንደሚያሳዩት፣ የክልሉን እምቅ 
የተፈጥሮ ሀብት ለማልማት የተደረጉ ጥረቶች 
ቢኖሩም ክልሉ ካለው ሰፊ ሀብት አንፃር ጥረቶቹ 
ያስገኙት ውጤት በቂ ባለመሆኑ፣ የኢንዱስትሪና 
ኢንቨስትመንት ዘርፉ ለክልሉ ምጣኔ ሀብት እድገት 
ተገቢውን አስተዋጽኦ እንዲያበረክት ለማድረግ 
ታቅዷል። የኢንዱስትሪና ኢንቨስትመንት ዘርፉ 
ክልሉ ያለውን የተፈጥሮ ሀብት ለመጠቀም 
እድል የሚፈጥር በመሆኑ ለዘርፉ ልማት ልዩ 
ትኩረት ተሰጥቶታል። በግብርናና በሌሎችም 
ኢንቨስትመንቶች የተሰማሩ ባለሃብቶች በገቡት 
ውል መሠረት ሥራቸውን እንዲያከናውኑ ብርቱ 
ክትትል እንዲደረግና የኢንቨስትመንት መሬት 
ወስደው ያላለሙ ባለሀብቶች ያለምንም ቅድመ 
ሁኔታ መሬት እንዲነጠቁ አቅጣጫ ተቀምጧል። 
መዋቅራዊ የምጣኔ ሀብት ሽግግርን እውን 
የማድረግ ሀገራዊ ጥረትን ለማገዝ በአሶሳ ከተማ 
ለኢንዱስትሪ ፓርክ ግንባታ የሚውል 300 ሄክታር 
መሬት ተዘጋጅቷል። 

በክልሉ የሚከናወኑ የኢንቨስትመንት 
ፕሮጀክቶች የክልሉን ሕዝብ በቀጥታም ይሁን 
በተዘዋዋሪ ተጠቃሚ እያደረጉ ይገኛሉ። የክልሉ 
ኅብረተሰብ ከኢንቨስትመንት ሥራዎች በሥራ 
እድል ፈጠራ፣ በምርትና አገልግሎት አቅርቦት፣ 
በቴክኖሎጂ ሽግግርና በገበያ ዕድል ተጠቃሚ 
እየሆነ ነው። የሥራ ዕድል ፈጠራው ለኅብረተሰቡ 
የገቢ ምንጭ በመሆን ኑሮውን እንዲያሻሽል 
አስችሎታል። የቴክኖሎጂ ሽግግሩ ደግሞ 
የአካባቢው ኅብረተሰብ የምርትና የግብይት 
ሥራዎችን በቴክኖሎጂ ታግዞ እንዲያከናውንና 
የተሻሉ ውጤቶችን እንዲያገኝ እያገዘው ነው። 
ከሥራ እድል ፈጠራና ከቴክኖሎጂ ሽግግር ባሻገር 
በኢንቨስትመንት ላይ የተሰማሩ ባለሃብቶች 
በማኅበራዊ አገልግሎት መስጫ ተቋማት ግንባታ 
ላይ በመሳተፍ ኅብረተሰቡ የመንገድ፣ የጤና፣ 
የትምህርትና የንፁህ መጠጥ ውሃ አገልግሎቶች 
ተጠቃሚ እንዲሆን አድርገዋል። 

የቤንሻንጉል ጉሙዝ ክልል ኢንዱስትሪና 

ኢንቨስትመንት ቢሮ የኮሙዩኒኬሽን ዳይሬክተር 
አቶ ጋሻው ሹሞ እንደሚገልፁት፣   ቢሮው 
የሀብት አማራጮችን በማጥናትና በማስተዋወቅ 
ባለሃብቶች ወደ ክልሉ እንዲገቡ እና ገንዘባቸውንና 
እውቀታቸውን በኢንቨስትመንት ላይ እንዲያውሉ 
በማድረግ የክልሉን የገቢ አቅም ለማሳደግ፣ 
ለኅብረተሰቡ የሥራ እድል ለመፍጠር፣ የቴክኖሎጂ 
ሽግግርን ለማስፋፋትና ለማስተላለፍ እንዲሁም 
ምርትና ምርታማነት እንዲጨምር ለማድረግ 
እየሰራ ይገኛል።   

በክልሉ በ2015 የበጀት ዓመት በእንጨትና 
ብረታ ብረት፣ በጨርቃ ጨርቅና አልባሳት፣ 
በግብርና ማቀነባበር (Agro-Processing) እና 
በኬሚካልና ኮንስትራክሽን ግብዓት ልማት 
ዘርፎች የተሰማሩ 82 አነስተኛ እና 12 መካከለኛ 
ኢንዱስትሪዎች አሉ። ከእነዚህ በተጨማሪም 
አራት ከፍተኛ ኢንዱስትሪዎች ደግሞ በግብርና 
ማቀነባበር፣ በጥጥ መዳመጥ እና በኬሚካልና 
ኮንስትራክሽን ግብዓት ልማት ዘርፎች ተሰማርተው 
ይገኛሉ። እነዚህ ኢንዱስትሪዎች ከ252 ሚሊዮን 
ብር በላይ ካፒታል ያስመዘገቡ ናቸው። 

እንደ አቶ ጋሻው ማብራሪያ፣ በክልሉ በ2016 
የበጀት ዓመት የመጀመሪያ ሩብ ዓመት ከሁለት 
ነጥብ ስድስት ቢሊዮን ብር በላይ ካፒታል 
ላስመዘገቡ 134 ባለሃብቶች የኢንቨስትመንት ፈቃድ 
ተሰጥቷል። ፈቃድ ከወሰዱት ባለሃብቶች መካከል 
107 በግብርና፣ 15 በአገልግሎት (ትምህርት፣ ጤና፣ 
ነዳጅ ማደያ፣ የገበያ ማዕከላት…)፣ ሰባት በማምረቻ 
እና አምስት በኮንስትራክሽን ዘርፎች የሚሰማሩ 
ሲሆን፤ በሙሉ አቅማቸው ማምረት ሲጀምሩ ለ15 
ሺ 518 ዜጎች (2568 ቋሚ እና 12 ሺ 950 ጊዜያዊ ) 
የሥራ ዕድል ይፈጥራሉ ተብሎ ይጠበቃል።     

በሥራ እድል ፈጠራ ረገድ፣ 42 አዳዲስ 
አነስተኛና መካከለኛ አምራች ኢንተርፕራይዞችን 
በማቋቋም 165 ቋሚ የሥራ ዕድል ከመፍጠር 
በተጨማሪ 49 ነባር አነስተኛና መካከለኛ አምራች 
ኢንተርፕራይዞችን በማጠናከር ደግሞ ለ64 ዜጎች 
ቋሚ የሥራ ዕድል መፍጠር ተችሏል።    

በሩብ ዓመቱ ካጋጠሙ የዘርፉ ችግሮች 
መካከል ለከተማና ለገጠር ኢንቨስትመንት 
የሚውሉ መሬቶች በወቅቱ ተዘጋጀተው 
አለመገኘት፣ ለባለሃብቶች አስፈላጊውን ክትትልና 
ድጋፍ በተሟላ መልኩ በወቅቱ አለማድረግ እና 
ለኢንዱስትሪ ዞኖች አገልግሎት የሚውል መሬት 
ተለይቶና ተከልሎ አለመቀመጥ ዋና ዋናዎቹ 
እንደሆኑ አቶ ጋሻው ይገልፃሉ። ችግሮቹን 
ለመፍታትም ከሚመለከታቸው የመንግሥት 
የሥራ ኃላፊዎች ጋር በጋራ እየተሰራ ነው።   

አቶ ጋሻው በክልሉ የአምራች ኢንዱስትሪ 
ዘርፍ እድገት ላይ አሉታዊ ተፅዕኖ ያሳደሩ በርካታ 
ችግሮች እንዳሉ ይገልፃሉ። ከእነዚህም መካከል 
የዘርፉ መዋቅር በሰው ኃይል አለመሟላቱ፣ 
የኢንዱስትሪ ክላስተር ቦታ በህጋዊ ካርታና ይዞታ 
ለኢንዱስትሪው ዘርፍ ያለመሰጠትና መጓተት፣ 
የአቅም ግንባታ ስልጠናዎች ማነስና በሚፈለገው 
ልክ አለመሰጠት፣ ለዘርፉ ልማት የሚመጥን በቂ 
በጀት አለመመደብ፣ የክትትልና ድጋፍ ማነስ 
እንዲሁም ስለዘርፉ አጠቃላይ ሁኔታ ከፌዴራል 
መንግሥት ባለድርሻ አካላት ለክልሉ አስፈፃሚ 
አካላት የግንዛቤ ስልጠናዎች አለመሰጠት 
ይጠቀሳሉ። 

በተጨማሪም ‹‹የአምራች ኢንዱስትሪዎችን 
የማምረቻ ቦታ ችግር ለመፍታት ከባለድርሻ 
አካላት ጋር በቅንጅት የተከናወኑ ተግባራት 
ለኢንዱስትሪዎቹ በቂ መሬት በማቅረብ ረገድ 
የሚፈለገውን ውጤት አላስገኙም። ለአምራች 
ኢንዱስትሪዎች የግብዓትና የገበያ ትስስር 
እንዲፈጠርላቸው በተለያዩ ጊዜያት ከኢትዮጵያ 
ኢንዱስትሪ ግብዓቶች ልማት ድርጅት (ኢግልድ) 
ጋር ውይይቶችን ብናደርግም እስካሁን ድረስ 
ግብዓት አልቀረበም። የኢንዱስትሪ ፓርክ ግንባታ 

የአምራች ዘርፉን ኢኮኖሚያዊ ድርሻ የማሳደግ ጥረት
ሥራ በፌዴራል መንግሥት በኩል እንደሚሰራ 
ይታወቃል። ሆኖም ግን ከቦታ ርክብከብ ውጭ 
ምንም ዓይነት ተጨማሪ ተግባራዊ እንቅስቃሴ 
አልተደረገም። የክትትልና ድጋፍ ሥራው አነስተኛ 
በመሆኑ የዘርፉ እድገትና አፈፃፀም ክልሉ በዘርፉ 
ካለው አቅም አንፃር ጋር ሲነፃፀር ዝቅተኛ ነው›› 
ይላሉ።         

ቤንሻንጉል ጉሙዝ ክልል ከሚታወቅባቸው 
የኢንቨስትመንት ዘርፎች መካከል አንዱ የእርሻ 
ኢንቨስትመንት ነው። ለእርሻ ተግባር ምቹ 
የሆነው ሰፊው የክልሉ መሬት፣ ለዘርፉ ልማት 
አስቻይ ሁኔታዎችን የሚፈጥር የሀገር ሀብት 
ነው። በክልሉ በእርሻ ኢንቨስትመንት ዘርፍ 
የሚከናወኑ ተግባራት ለምርት አቅርቦት፣ ለሥራ 
እድል ፈጠራና ለቴክኖሎጂ ሽግግር ከፍተኛ ሚና 
አላቸው። ለሀገር የውጭ ምንዛሬ በማስገኘት 
ረገድ ያላቸው አበርክቶም ቀላል አይደለም። 
የእርሻ ኢንቨስትመንት ለግብርናው ዘርፍ እድገትና 
ለመዋቅራዊ የኢኮኖሚ ሽግግር ያለው ፋይዳ 
ከፍተኛ በመሆኑና ክልሉ በእርሻ ኢንቨስትመንት 
ዘርፍ ከፍተኛ አቅም ስላለው ለእርሻ ኢንቨስትመንት 
ፕሮጀክቶች ልዩ ትኩረት ይሰጣል።    

የክልሉ የመሬት እና ኅብረት ሥራ ማኅበራት 
ማደራጃ ቢሮ ኃላፊ አቶ ቢኒያም መንገሻ 
ስለክልሉ የእርሻ ኢንቨስትመንት እንቅስቃሴ 
ቀደም ሲል ለ‹‹አዲስ ዘመን›› ጋዜጣ በሰጡት 
ማብራሪያ፣ ለእርሻ ምቹ የሆነ ሰፊ መሬት ያለው 
የቤንሻንጉል ጉሙዝ ክልል በግብርና፣ በተለይም 
በእርሻ፣ ኢንቨስትመንት ዘርፍ እምቅ አቅም 
ካላቸው የኢትዮጵያ አካባቢዎች አንዱ መሆኑን 
ጠቅሰው፣ ለእርሻ ምቹ የሆነውን የክልሉን መሬት 
መጠን በጥናት የመለየቱ ሥራ ሙሉ በሙሉ 
ባይጠናቀቅም፣ ክልሉ ለእርሻ ኢንቨስትመንት 
የሚውል ከአንድ ሚሊዮን ሄክታር የሚበልጥ 
መሬት እንዳለው ገልጸው ነበር። 

በአሁኑ ወቅት በክልሉ በእርሻ ኢንቨስትመንት 
ዘርፍ ላይ የተሰማሩ 633 ባለሃብቶች ከክልሉ 
መንግሥት ጋር የኢንቨስትመንት ውል ፈፅመው 
በ448ሺ 289 ሄክታር መሬት ላይ የእርሻ 
ኢንቨስትመንት ሥራዎችን እያከናወኑ ይገኛሉ። 
በእርሻ ኢንቨስትመንት ዘርፍ ከፍተኛ አቅም ያለው 
የቤንሻንጉል ጉሙዝ ክልል፣ ለጥራጥሬና ለቅባት 
እህሎች እንዲሁም ለጥጥ ምርት ልዩ ትኩረት 
ሰጥቷል። ክልሉ በሀገር አቀፍ ደረጃ በስፋት 
እየተተገበረ በሚገኘው የስንዴ ልማት መርሃ 
ግብር የራሱን አስተዋፅኦ ለማበርከትና ሀገራዊ 
ንቅናቄው ስኬታማ እንዲሆንም የበኩሉን ጥረት 
እያደረገ ይገኛል። በዚህም በቆላ ስንዴ ልማት ላይ 
ለመሰማራት ፍላጎት ያላቸው ባለሃብቶች ቅድሚያ 
እንዲሰጣቸው ይደረጋል፤ የመስኖ ልማት መከናወን 
በሚችልባቸው አካባቢዎች እንዲሰማሩና ልዩ 
ትኩረት እንዲያገኙም እየተደረገ ነው። 

በሌላ በኩል የቤንሻንጉል ጉሙዝ ክልል 
የኢንቨስትመንት ዘርፍ በተለያዩ ችግሮች ምክንያት 
በርካታ ፈተናዎችን ማስተናገዱ ይታወቃል። 
ከእነዚህ ችግሮች መካከል የፀጥታ መደፍረስ፣ 
መሬት ወስዶ ወደ ሥራ አለመግባት እና መሬቶችን 
ከኢንቨስትመንት ይልቅ ለሌሎች ተግባራት 
ማዋል ይጠቀሳሉ። እነዚህ ችግሮች ክልሉም ሆነ 
ባለሃብቶች ባቀዱት ልክ ወደ ሥራ እንዳይገቡ 
እና ሥራቸውን እንዲያቋርጡ ጫና በማሳደር 
ዘርፉ በምርት አቅርቦት፣ በሥራ እድል ፈጠራም 
ሆነ በቴክኖሎጂ ሽግግር የሚያስገኛቸው ጥቅሞች 
እንዲቀንሱ አድርገዋል። በአሁኑ ወቅት የክልሉ 
የፀጥታ ሁኔታ የተሻለ በመሆኑ ባለሃብቶች 
ሥራቸውን እንዲያከናውኑ የሚያስችል እድል 
እንደፈጠረና  አሁን የፀጥታ ችግር በክልሉ 
ለኢንቨስትመንት መሰናክል የሚሆንበት ደረጃ 
ላይ እንዳልሆነም አቶ ቢኒያም መግለፃቸው  
ይታወሳል።

የክልሉ ኅብረተሰብ 
ከኢንቨስትመንት 

ሥራዎች በሥራ ዕድል 
ፈጠራ፣ በምርትና 

አገልግሎት አቅርቦት፣ 
በቴክኖሎጂ ሽግግርና 
በገበያ ዕድል ተጠቃሚ 

እየሆነ ነው

አስቴር ኤልያስ

ዛሬ ሦስቱም ጓደኛሞች በኢትዮጵያ ዓለምአቀፍ 
አየር ማረፊያ ተገኝተዋል። በስፍራው የመገኘታቸው 
ምስጢር የጓደኛቸው የሮማን የቅርብ ዘመድ የውጭ 
ሀገር ትምህርቱን አጠናቅቆ የሚመለስበት ዕለት 
በመሆኑ ሊቀበሉት በማሰባቸው ነው።

እንደአጋጣሚ በአየር መንገዱ ቀድመው 
የደረሱት ዘነበች ደስታ እና ሮማን ባልቻ ናቸው። 
የእንግዳ ማረፊያ ወንበር ላይ አረፍ ብለው የሆድ 
የሆዳቸውን ማውጋት ጀመሩ። መቼም የኢትዮጵያ 
አየር መንገድ ስመ ጥር እንደመሆኑ ጉዟቸውን 
በእሱ ያደረጉ ደንበኞች እጅግ በጣም ብዙ ናቸው፤ 
ይወጣሉ፤ ይገባሉ። እነሮማንም ከወጋቸው ጎን 
ለጎን ይህንኑ ሲያስተውሉ ቆዩ። በአየር መንገዱ 
የሚታየው ወጪ ወራጁ ሲታይ፤ በምድር ላይ ያለ 
የሰው ዓይነት የቀረ አይመስልም ቢባል ማጋነን 
አይሆንም።

ዘነበችና ሮማን ወጋቸውን እያወጉና አላፊ 
አግዳሚውንም እየተመለከቱ በመሆኑ በአየር መንገዱ 
ቅጥር ግቢ ከአንድ ሰዓት በላይ መቆየታቸውን ልብ 
አላሉትም ነበር። በዚህ መሃል ጓደኛቸው አበባየሁ 
ታደሰ ስትቀላቀላቸው፤ ዘነበች ጉንጯን ከጉንጯ 
ጋር በማነካካት ‹‹እመት አይሞላልሽ! ደርሻለሁ፤ 
በር አካባቢ ነኝ ስትዪ የነበረው ከቤት ከመውጣሽ 
በፊት ነበር ለካ!›› በማለት የተናደደችባት ለመምሰል 
ሞከረች። 

አበባየሁ፣ ‹‹እንግዲህ ራይድ ይዤ አልመጣ 
ነገር የኑሮ ውድነቱ እንደሁ ጣራ ደርሷል ጓደኛዬ…›› 
እያለች ሮማንንም በተመሳሳይ መልኩ ሠላም ካለች 
በኋላ እየተቀመጠች። ‹‹ቆይ! ይህ ያማረረሽ የኑሮ 
ውድነት ድራሹ ይጠፋልሻል ጠብቂ። ወደቡ ብቻ 
በእጃችን ይግባ!›› ስትል ሮማን ለመቀለድ ሞከረች። 

‹‹ወይ ጉድ! ቀይ ባህርን ከመናፈቃችን በፊት 
እስኪ መጀመሪያ የተወደደው ቀይ ሽንኩርት 
ይርከስልን። ቀይ ሽንኩርት በቀላሉ ተንጠራርተው 
የማያወርዱት የቆጥ ላይ ዕቃ ሆኖብን ስለቀይ ባህር 
ታወሪያለሽ እንዴ!?...›› እያለች አበባየሁ ልትቀጥል 
ስትል ዘነበች አቋረጠቻት።

‹‹አበብዬ፣ በየፌስቡኩ የምታገኛቸውን 
ማወናበጃ ወሬዎችን መቀራረምና አጣጥመሽ 
መዋጥ የጀመርሽው  ደግሞ ከመቼ ጀምሮ ነው?›› 
ብላት ፊቷን አኮሳትራ አየቻት። ‹‹ደግሞ እኮ ቀይ 
ሽንኩርቱም ቢሆን የአንድ ኪሎ ዋጋ ወደ ሦስት 
አኃዝ አድርሶ የነበረ ቢሆንም ወደ ሁለት አሀዝ 
የቀነሰው ወዲያውኑ ነው። 

እኔ እንዲያው ግርም የሚለኝ! ጥቂት የማይባል 
ሰው ልክ ስለባህር በር ማውራትም ሆነ ወደብን 
መመኘትን እንደ ኃጢአት ሁሉ ለመቁጠር ሲዳዳው 
ማየቴ ነው። ግን ችግሩ ምንድን ነው? ጠቅላይ 
ሚኒስትሩ እስኪ እንነጋገር ያሉት ባለፈው ሳምንት 
ነው አይደል!? እንዴ! እርሳቸው እኮ ‹በወደብ ጉዳይ 
እንነጋገር፤ እስኪ በባህር በር ጉዳይም እናውራ፤ 
ስለቀይ ባህርም አውሩ› አሉ እንጂ፤ ‹በቀጣናው 
ያሉ ሀገሮች ወደብ ካልሰጡን ዘራፍ! አካኪ ዘራፍ! 
እንላለን› አላሉም! አንዳንዴ ሰው ከድህነት ጋር 
እንዲህ የቀረበ ወዳጅነትን መስርቷል ማለት 
ነው? ራስን ለማሻሻል ሕዝብን ማነሳሳት ለጦርነት 
ተጋብዘሃልና ሆ ብለህ ውጣ ማለት ነው? ዜጋውም 
ሂድና ተዋጋ አልተባለ፤ ከተፈጥሮ ሀብቱ አካባቢ 
ያሉ ሀገራትም ቢሆኑ ዛሬውኑ ካልሰጣችሁን 
‹እንወጋችኋለን› ያላቸው የለ!...እንዲያው ከቀዩ ባህር 
በጭልፋ አልን እንጂ…

የምር ግን የባህር በር ያላቸው ሀገራት ምን 

ነክቷቸው ነው? ገና ለገና ‹ኡ!...ኡ!...› ያሉት? ከሰሞኑ  
ሲሰነዘሩ የነበሩ መግለጫ መሰል መልዕክቶችን ልብ 
ብላችኋል ጓደኞቼ…? ‹ይኸኛውን ነገሬን ለድርድር 
አላቀርብም፤ በዚህኛውም ነገሬ ላይ ከማንም ጋር 
አልወያይም› ማለታቸው የጤና ነው? ምነውሳ 
ቀጣናዊ መደጋገፉ ወዴት ሔደ?›› አለች ሁሉ ነገር 
ምርር ያላት በመምስል።

የልቧን ስትናገር የነበረችውን ዘነበችን ከልቧ 
ስታዳምጣት የቆየችው ሮማን ‹‹ምን እሱ ብቻ! 
ኢትዮጵያ እኮ የተናገረችው አንዴ ነው። ነገር ግን 
‹ምን ውሃ ውሃ ትላለች…፤ ውሃ ማለት በዛሳ…› እያሉ 
ከወዲሁ የውሃ ስም ስለተጠራ ብቻ ሠላም እያጡ 
ያሉ እኮ አሉ። ኧረ እንዲያውም ከወዲሁ ስልችት 
ያላቸው የቀጣናው ሀገራትም አልታጡም። አንድ 
መድረክ ላይ ሲወጣ ቀጣናዊ ትብብር፣ ለአፍሪካ 
ችግር አፍሪካዊ መፍትሔ  ይባልልኛል ደግሞ …
ለአፍሪካዊ ችግር አፍሪካዊ መፍትሔ የተባለው 
እኮ የግድ ሁለት ሀገራት አሊያም አንድ ሀገር 
እርስ በእርሱ ግጭት ሲገባ ብቻ ያለው ማን ነው? 
የቀጣናው ሀገራት በአካባቢው ለሚገኙ ሀገራት 
ትብብር ማድረግ ወሳኝ ነው። አፍሪካዊ መፍትሔ 
ለዚህ ለዚህ ጉዳይም መሥራት አለበት። አፍሪካዊ 
መፍትሔ የሚባለው ሀገር ከሀገር ጋር ሲጣላ ጠብቆ 
ማስታረቅን ብቻ ነው ያለው ማን ነው? 

ደግሞ እኮ…እኛ ዓባይን የሚያክል ስሙን 
ለመጥራት እንኳን የገዘፈ ወንዝ በእጃችን ሆኖ ሳለ 
በጋራ እንጠቀምበት፤ እኛም እናንተም መልማት 
እንችላለን ብለን በጋራ እየለማን ነው። ሁሉ በደጃችን 
ሆኖ አካኪ ዘራፍ! አላልንም። የታችኛው ተፋሰስ 
ሀገራት ኢትዮጵያ ያላት ዕድል በእጃቸው ሆኖ ቢሆን 
አስባችሁታል ምን ሊያደርጉ እንደሚችሉ? አስራ 
ምናምን ዓመት የዓባይን ጉዳይ ወዲያ ሲወስዱትና 
ወዲህ ሲያመጡት ከርመዋል። ኢትዮጵያ ግን 
በዚህ ሁሉ ውስጥ ምላሿ አብረን እንለማለን ነበር፤ 
ይኸው በትዕግስት ዛሬ ላይ በመድረሳችን ለእኛ 
ብቻ ሳይሆን ለእነርሱም የሚሆን የኤሌክትሪክ 
ኃይል ማመንጨት ቻልን። የተፈጥሮ ሀብቱ እንደሁ 
ለሁሉ የሚበቃ ነው። ዋና ትብብርና አብሮ ማደግን 
መቀበል ነው። እንዲያ ከሆነ አንዱ ለሌላው መድህን 
መሆን ይችላል።

መቼም ኢትዮጵያም እኮ ወደብ፣ የባህር በር 
ማለቷ ገፊ ምክንያት ስላላት ነው። ያው እንግዲህ 
መታደልም በሉት ሌላ የሕዝብ ቁጥራችን የትየለሌ 
ነው። አንድ መቶ ሃያ ሚሊዮን ሕዝብ ይዘሽ ወደብ 
አልባ መሆን አይከብድም…? ስለዚህ ሁኔታዎች 
ሲያስገድዱሽ በዙሪያሽ ያለውን አማራጭ ማየትሽ 
ጦር መዘዝሽ ወይም ጉልበት ተጠቀምሽ ማለት 
አይደለም። 

ወይ ጊዜና ዘመን? የዛሬውን አያድርገውና 
እኛም የወደብ ባለቤት ነበርን እኮ! በገዛ ዳቦዬ ልብ 
ልቡን አጣሁት አሉ እማማ ትርፌ፤ 30 ዓመት ሙሉ 
ትንፍስ ሳንል በእኛው ጥፋት ወደባችን እብስ ሲል 
ዝም ጭጭ አለን፤ ወደብም እንደ ተራ ዕቃ ‹ሸቀጥ 
ነው› ተብለን አረፍነው። ይሁና! ግን ደግሞ አሁን 
አስፈለገን። ችግር ገፍቶ ሲመጣ ያለውን ተጋርቶ 
መቃመስ ደግሞ የውዴታ ግዴታ አይመስላችሁም 
ውዶቼ?›› አለቻቸው።

በዚህ በባህር በር እና በወደብ ጉዳይ ላይ 
እምብዛም ተስፋዋን ያልጣለች የመሰለችው 
አበባየሁ፣ ‹‹አንቺ ደግሞ ምን ነክቶሽ ነው? የውዴታ 
ግዴታ ምናምን የምትዪው?›› ስትል ለወጉ ያህል 
ተናገረች። ‹‹እኔ ቅጥል የሚያደርገኝ በቀይ ባህር 
ቀጣና ባይተዋር የመደረጋችን ሁኔታ ነው። የቀይ 
ባህር ፎረም ኢትዮጵያ ያገለለበት ምክንያት በፍጹም 
ሊያሳምነኝ አልቻለም። በፎረሙ አለመካተታችንን 

ሳስተውል ደግሞ የሆነ አንዳች እየተዶለተብን ያህል 
ሰሞኑን ይሰማኝ ጀምሯል።›› አለችና ‹‹ኤዲያ! ለነገሩ 
ቢቀርስ? ላም አለኝ በሰማይ ዓይነት ነገር ነው…
መቼ ሊሆን ነው? አሁኑኑ ቢባል የሚመጣው 
ነገር ይታያችኋል?...›› ብላ ልትቀጥል ስትል ዘነበች 
አስጣለቻት።

‹‹አንቺ ልጅ ዛሬ ተወዛግበሻል፤ አንዴ ቀይ 
ሽንኩርትን ከቀይ ባህር ጋር … አንዴ ደግሞ ተስፋ 
መቁረጥ ምናምን እየተስተዋለብሽ ነው። ሞኝሽን 
ፈልጊ እኛ እንኳ ተስፋ አንቆርጥም። በእርግጥ 
እንዳልሽው  ፎረሙ ውስጥ አለመግባታችን 
የሚያሳጣን ነገር መኖሩ የአደባባይ ምስጢር ነው። 
አለመካተታችንም ምን ዓይነት የደህንነት ስጋት 
ሊያመጣብን እንደሚችል አናውቅም። ይህ ግን 
በባለሙያዎች የሚመለስ ጉዳይ ነው።  

እኔ እምላችሁ…እነርሱም እኮ ኢትዮጵያ 
በፎረሙ ውስጥ ባለመግባቷ የሚያጡት ነገር 
አለ። ኢትዮጵያ በቀጣናው አለሁ አለሁ የሚለውን 
ሽብርተኝነትን ከመከላከልና ከማክሰም አንጻር አቻ 
አይገኝላትም። እንዴ ሠላም በማስከበር ደግሞ እንደ 
ሀገሬ ማን አለ? በየትኛውም ጥግ ቢኬድ ከዚህ 
ጋር ተያይዞ ኢትዮጵያዊነት ደምቆ የሚታይ ነው። 
ከዚህ አኳያ ሲታይ የቀይ ባህር ፎረም ኢትዮጵያን 
የሚያህል ኃይል ማጣቱን አስባችሁታል ጓደኞቼ? 
እነርሱ የቀይ ባህር ፎርም እንዳንገባ ያድርጉን እንጂ፤ 
እኛ ባለመግባታችን የሚያጡት ነገር መኖሩ እርግጥ 
ነው። ዝም ብዬ ሳስብ ደግሞ ኢትዮጵያ ለቀጣናው 
ያልከፈለችው መስዋዕትነት የለም እኮ! 

እኔ ግን… የሚያሳስበኝ ነገር ምን እንደሆነ 
ልንገራችሁ? ስትል አበባየሁ ተሸቀዳድማ 
‹‹ባትነግሪንም እናውቀዋለን ባክሽ፤ የውስጥ 
ችግራችንን ባህር ውስጥ በመክተት የሚሰጥም 
ባለመሆኑ አርፈን የውስጡን ችግር እንፍታ፣ ካልሆነ 
የሚፈጠረው የሚያሳስብ…›› እያለች ልትቀጥል 
ስትል፣ ልክ እንደ አበባየሁ ሁሉ፤ ዘነበችም 
አበባየሁን ሳታስጨርሳት፤ ‹‹ወዴት ወዴት! ጨርሶ 
ያላሰብኩትን? እኔ ለማለት የፈለግኩት በአካባቢው 
ላይ ያሉ ወደቦች የወታደራዊ የጦር ኃይል ቀጣና 
እየሆኑ በመምጣታቸው ከእነዚህ ለምድር ለሰማይ 
ከከበዱ ሀገራት ጋር የምንፋጠጠው እንዴት ነው?  
ለማለት ነው።  

ሰዓቱ እየገፋ በመምጣቱ ሮማን፣ ቀልቧ አንዴ 
ወደጭውውቱ አንዴ ደግሞ ወደወጪ ወራጁ እያለ 
የነበረ ቢሆንም፤ ‹‹ባክሽ ከባድ የሚባል ነገር የለም፤ 
የባህር በር  ይኑረን፤ ያውም ያለንን ጥሩ ነገር ሰጥተን 
አልን እንጂ ከእነርሱ ጋር እንግጠም አላልንም።›› 
አለችና ‹‹…ድንገት የሆነ ነገር ትዝ አላት፤ በእርሷ 
አተያይ ትዝ ያላት ራሱ ተጋጣሚው አካል ነው። 
ድምጿን ከፍ አድርጋ…‹‹እናንተ!!!... ›› ስትል ዘነበችም 
አበባየሁም ዘመዷ የደረሰ መስሏቸው አሻግረው 
የሚመጣውን ሁሉ መረመሩ። እርሷ ግን ማለት 
የፈለገችው ሌላ ሆኖ በጠያቂ ዓይን ደጋግመው 
ተመለከቷት። ‹‹እንዴ የምታፈጡብኝ…ምን ሆናችሁ 
ነው? ማለት የፈለግኩት እኮ ዛሬ የሠራዊት ቀን ነው 
ልላችሁ ነው።›› አለቻቸው።

ሦስቱም ለመከላከያ ሠራዊት ላቅ ያለ 
አክብሮት እንዳላቸው ከገጻቸው ያስታውቅ ነበር። 
‹‹መከላከያችንማ የሀገር ኩራት ነው፤›› ስትል 
ዘነበች፣ አበባየሁ ቀበል  አድርጋ፤ ‹‹በእርሱማ 
ድርድር የለም!›› አለች። የሚያስገርመው ነገር 
ሦስቱም በሀገር ጉዳይ ቀልድ አያውቁም። በብዙ 
ነገር ሊጨቃጨቁና ሊከራከሩ ይችላሉ፤ ወሳኝ 
በሆኑ ጉዳዮች ላይ ግን መግባባት ላይ ይደርሳሉ። 
በዚህ መሃል ተጠባቂው የሮማን ዘመድ በመድረሱ 
ስለውጭውም ስለሀገር ቤቱም እያወጉ ወደ ሮማን 
ቤት አቀኑ። 

ከቀይ ባህር በጭልፋ

የዘመን ጥበብ
ስፖርትና መዝናኛ 

የማለፊያ ሠርግና ምላሽ 
ሙሉጌታ ብርሃኑ

ወርሃ ጥቅምት እና ኪነ ጥበብ በእጅጉ የተዋደዱ 
ይመስላሉ። ክረምቱን አልፎ በመስከረም አደይ አበባ 
እያበበ የመጣው ኪነ ጥበብ፤ ባጋመስነው የጥቅምት 
ወር በየጥበብ ደጁ እየፈነዳ በርካታ መድረኮች ከወዲሁ 
ተንቆጥቁጠዋል። ከክረምቱ ብርድ ተሸሽገው ከጸሐይዋ 
ጋር እየወጡ በአየሩ ላይ ቱር...እንደሚሉቱ  ውብ 
ቢራቢሮዎች፤ ከየጥበብ  ዋሻው የሚወጡት ልዩ ልዩ የኪነ 
ጥበብ ሥራዎችም እንዲሁ እየወጡ የጥበብ መንደርን 
በማሟሟቅ ላይ ናቸው። ጥቅምትም እንደ አበባዋ ሁሉ  
ጥበብንም ማስቀሰም ጀምራለች። በጸደይ መምጣት 
እየተፍነከነኩ ከአፈሩ ስር ወደላይ እንደሚምዘገዘጉት 
እጽዋትም፤ በአዲሱ ዓመት አዲስ መንፈስ በመነቃቃት 
ጥበብም ከየመድረኩ ወደላይ መፈንጠቅን ተያይዛዋለች። 
ከዚህ  ሁሉም ገሚሱን በመታደም አንዳንዶች ሠርግና 
ምላሽ በሚመስል መልኩ በቀይ ምንጣፍ፤ በአበባው 
ክምር ሲንጎማለሉ አስመልክቶናል። አጃኢብ! ነው ብለን 
ካሳለፍናቸው ጥበባዊ ጉዳዮች መካከል ለዛሬ አንዱን 
እናድርሳችሁ። 

ከጸደዩ ልምላሜ፤ ከጥቅምቱ አበባ፤ ከብሩህ ሰማይና 
በጥበብ ጓዳ ከተከወኑት  አንዱ በሆነው ባሳለፍነው 
ቅዳሜ ጥቅምት 10 ቀን 2016 ዓ.ም ላይ አርፈናል። በእለቱ 
ከምሽቱ 12 ሰዓት ጀምሮ ከሙዚቃው መንደር የጥበብ 
ችቦ የተለኮሰበት ብርሃናማ ምሽት ነበር። በሐምሌ ወር 
2015ዓ.ም ተወዳጁ ድምጻዊ ብስራት ሱራፌል ከአራት 
ዓመታት ዝግጅት በኋላ ግሩም የሙዚቃ ሥራዎቹን 
በአልበም ይዞልን መመለሱ የሚታወስ  ነው። ታዲያ 
ይህንንም ተከትሎ ከአልበም ሥራውና ከድምጻዊው 
ጋር በተያያዘ የተስተናገዱ ጉዳዮች አሉ። አልበሙም 
ከብዙ ነገሮች አንጻር ምናልባትም የተዋጣለት ነው 
ለማለት እንችላለን። ከጊዜያዊ ሀገራዊ ሁኔታዎች የተነሳ  
አልበሙ በተለቀቀበት ወቅት ድል ባለ ዝግጅት ተመርቆ 
ወደ አድማጭ  ጆሮ እንዲደርስ ባይደረግም፤ አሁን ግን 
በሠርጉ መልስ እንገናኝ ማለቱ አልቀረም። የሠርጉ ምላሽ 
የሆነው የአልበሙ ምርቃት የተከናወነው በዚሁ የቅዳሜ 
ምሽት ላይ ነበር።  ከዚሁ ከምርቃቱ ሁለት ቀናት ቀደም 
ብሎ፤ ሐሙስ ጥቅምት 8 ቀን 2016 ዓ.ም የጥሪ ካርዱ 
የተበተነበትና የቅዳሜ ምሽቱ ብስራት ለሚዲያዎች እና 
ለተለያዩ አካላት የተበሰረበት ዕለት ነበር። የወለዱትን 
ሲስሙለት የደገሱትንም ሲበሉለት ሰው ደስ እንደሚለው 
እንደዚሁ የአዘጋጆቹም እንግዶች ጥሪ አክባሪ ነበሩ፡፡ 
ጥሪውንም ያደረጉት የዚህ ታላቅ ዝግጅት አጋፋሪና ደጋሽ 
የሆኑት ደግሞ ብላክ ፐርል ባርና ላውንጅ ከኤላ ቲቪ ጋር 
በመተባበር ሲሆኑ  በሐሙሱ ጥሪ  በጉዳዩ ዙሪያ ጋዜጣዊ 
መግለጫ  ሰጥተውበት ነበር፡፡ 

ሁለቱ አካላት በተቋም ደረጃ የተለያዩ ቢሆኑም፤ 
ባላቸው ተመሳሳይ አላማ በኢትዮጵያ የሙዚቃ 
ኢንዱስትሪ ውስጥ እንደ አንድ ሆነው በርካታ ተግባራትን 
በማከናወን ላይ ናቸው። አሁን እየሰሩበት ባለው 
የብስራት ሱራፌል  አልበምን ተከትሎ የመጡ አዳዲስ 
ነገሮች ቢኖሩም  ሥራው ግን የመጀመሪያቸው አይደለም 
ይልቁንስ ከዚህ ቀደም የበርካታ ድምጻውያን የሙዚቃ 
ሥራ በሀገር ውስጥና በውጭ ሀገራት እንዲደመጡና 
አርቲስቶቹ እውቅናን እንዲያገኙ በብርቱ ሲተጉም ነበር። 
ብላክ ፐርል በሀገራችን አልፎም በምሥራቅ አፍሪካ 
የሙዚቃው ኢንዱስትሪ  አሉ  ከሚባሉት አንዱና ግንባር 
ቀደሙ ነው። ከእውቁ ድምጻዊ ብስራት ሱራፌል ጋርም 
“ማለፊያ” በተሰኘው አልበም አማካኝነት በመጣመር 
ለድምጻዊው ብቻም ሳይሆን ለሀገራችን የሙዚቃ 
ኢንዱስትሪም መወጣጫ ድልድዩን ለመሥራት እጅ 
ለእጅ ተያይዘን እነሆ ተነስተናል ሲሉ አስታውቀዋል። 
የቅዳሜው  ምሽትም ለዚሁ ማሳያ ከመሆኑም ሌላ  
አንደኛም ሆነ ሁለተኛ ምስክር ተደርጎ  ቢቀርብ  ቅጥፈት 
አይሆንም። መድረኩ ከአንጋፋ እስከ ወጣት ድምጻውያን 
በሙዚቃ ሥራዎቻቸው ወደተንቦገቦገበት ወደዚሁ 
የቅዳሜ ምሽት ከማውጋታችን በፊት  ከበስተጀርባው 
ስለነበሩ ጉዳዮች ጥቂት በማለት  ግብራችንን ፈጽመን 
እንመለስበታለን። 

ድምጻዊ ብስራት ሱራፌል ከዚህ ቀደም የሰራቸው  
የሙዚቃ ሥራዎች ከአድማጭ  ጆሮ ከገቡ በኋላ 

ተቀባይነትና ተወዳጅነትን ለማግኘት እምብዛም ጊዜ 
አልፈጀበትም ነበር። ከቅርብ የሚከታተሉት ካልሆኑ 
በቀር በኢትዮጵያ የዘመናዊ የሙዚቃ ኢንዱስትሪ ውስጥ 
ገና ስሙ ሳይነሳ መግነጢሳዊ በሆነ መልኩ ተነስቶ 
ከፊተኞቹ ጋር የተገኘ  ትጉህ ሙዚቀኛ ነው። ካማረ 
ድምጹ ጋር ባማረ ሥራው ወደ ሙዚቃው ቤት ሲገባ 
በአክብሮት ‘ኖር’ እያለ ተነስቶ በአድናቆት ያልተቀበለው 
አድማጭ አለ ለማለት ያዳግታል። በግሉም ሆነ ከሌሎች 
እውቅ ድምጻውያን ጋር በመጣመር ያቀረባቸው ሥራዎቹ 
ለብዙኃኑ አድማጭ እንከን የለሽና ይህ ቀረሽ የማይባል 
ነበር። አሁን የሠራው ማለፊያ አልበም በግሉ ሁለተኛው 
ሲሆን ከሌሎች ድምጻውያን ጋር በጥምረት የተሳተፈበተን 
አንድ አልበም ጨምሮ በድምሩ ሦስት አልበሞችን 
ሠርቷል። ከሰራቸው ሥራዎች መካከል ከስድስት ዓመታት 
በፊት ለአድማጭ ጆሮ ያደረሰው “የቤት ሥራ” አሊያም 
‘ሆንሽብኝ የቤት ሥራ...’ ከሙዚቃ ምቱ አንስቶ ግጥምና 
ዜማው ከአፋችን የማይጠፋ ሆኖብን የከረምን ብዙ ነን። 
‘ተንኳኳ... ተንኳኳ’ በሚለውም ዜማ ቢሆን ሙዚቃዊ 
የስሜት በራችን ያልተንኳኳብን ያለን አይመስለኝም። 
እንግዲህ ለማስታወስ ያህል ነውና በዚህኛው የ”ማለፊያ” 
አልበምም ‘እረፊን’ እንዲሁም ስለ ሀገር ያቀነቀነውን 
“ሀገሬ መልኬ”ን ጨምሮ ሌሎቹንም ዜማዎች በየመንገዱና 
ታክሲው፤ በየሄድንበት በአንደኛው አጋጣሚ በሽውታም 
ቢሆን በጆሯችን ጨልፈን ሰምተነዋል አሊያም ደግሞ 
አድምጠነዋል የሚል ተስፋ አለኝ። ብስራት ሱራፌል 
በሙዚቃው ውስጥ ያበረከተውና  እያበረከተ ያለው 
በድምጹ ብቻም አይደለም። ከዚህ ባለፈም ከራሱ 
አልፎ አዳዲሶቹን ጨምሮ ለበርካታ እውቅ ድምጻውያን 
ግጥምና ዜማ በመስጠት ይታወቃል። ለአብነት ያህል 
ኩኩ ሰብስቤ፣ ሔለን በርሄ፣ ሃይማኖት ግርማ፣ ቬሮኒካ 
አዳነ፣ ሀብቴ አሻጋሪ፣ ሀሌሉያና ‘ጆሲ ኢን ዘ ሀውስ’ 
ወይንም ዮሴፍ ገብሬን መጥቀስ ይቻላል። የጥምር ተሰጥኦ 
ባለቤትነቱ በጥምር ዕድል የተሳካ የሙዚቃ ሕይወት 
እንዲኖረው አድርጎታል። 

በአሁኑ ሰዓት ድምጻዊ ብስራት ሱራፌልና የታቀፈበት 
ብላክ ፐርል የተሰኘው ድርጅት /ከበስተጀርባው ኤላ ቲቪ 
እንዳለው ሆኖ/ በሁለቱም መካከል የስምምነት ፊርማ 
አኑረዋል። በውሉ  መሠረትም ከሦስት እስከ አምስት 
ዓመት ድረስ የሚሰነብት የሥራ ቆይታ የሚያደርጉ 
ይሆናል። ድርጅቱ ከውጭ በኩል ከሚያደርገው ግንኙነት 
ባሻገር በሀገር ውስጥ ወደ ሙዚቃ ኢንዱስትሪው መግባት 
የሚፈልጉ ጀማሪ ወጣት ሙዚቀኞችንም በማሰልጠን ብቁ 
የማድረግ በጎ ዓላማም ስላለው በማብቃት ሂደቱ ብስራት 
ሱራፌልም በሙያው በማገዝ በእንቅስቃሴው የድርሻውን 

ይወጣል። በተለያዩ የበጎ አድራጎት ሥራዎችም ግንባር 
ቀደም በመሆን ይሳተፋል። በአጠቃላይ የተቋሙ ትልቁ  
ራዕይ የኢትዮጵያን የሙዚቃ ኢንዱስትሪ ወደ ልህቀት 
መንገድ ማስገባት እንደሆነ አስቀምጠውታል። ቀደም ሲል 
በመግለጫው እለት ከጋዜጠኞች የቀረበላቸው አንድ ጥያቄ 
ነበር፤ “የድምጻዊውን ማለፊያ የተሰኘውን አልበም ሙሉ 
ለሙሉ ተረክባችሁታልና ለዚህ ሥራው የፈጸማችሁለት 
ክፍያ ምን ያህል ነው?” “ሁለታችንም የጋራ ስምምነት 
በማድረግ በቂ ክፍያ ፈጽመንለታል። እሱም ቢሆን 
በክፍያው ደስተኛ ነው” ሲሉ መልሰዋል። ብዙውን ጊዜ 
በእንዲህ ዓይነት ስምምነቶች ውስጥ የሙያው ባለቤቶች 
የሚጎዱበት ሁኔታ ስላለ በእርግጥም ጥያቄው ትክክለኛ 
ነበር። ከዓመታት በፊት ተወዳጁ ድምጻዊ ቴዲ አፍሮ 
ካቀረበው አንድ ኮንሰርት በኋላ ለማግኘት የተስማማሁትን 
ገንዘብ አላገኘሁም በማለት ከአዘጋጆቹ ጋር ወደ ፍርድ 
ሸንጎ መቅረባቸውን እናስታውሰው ይሆናል። የዳኝነት 
ሙግቱ ተጠናቆ የፍርድ ውሳኔ የተላለፈውም በዚሁ 
የጥቅምት ወር ከቀናት በፊት ነበር።

ድምጻዊ ብስራት ከሰሞኑ የተሞሸረበት “ማለፈያ” 
የተሰኘው አልበም  የእውነትም ማለፊያ ድልድይ 
ሆኖታል። በማለፊያ አልፎ በብላክ ፐርል አሳልጦ 
ከዓለም አቀፍ መድረኮችና አቀንቃኞች ጋር ለመገናኘት 
በዝግጅት ላይ ነው። ብላክ ፐርል በመግለጫው እለት ሹክ 
እንዳለው ከሆነም ወደዚሁ የሚገባበትን ትኬት ቆርጧል። 
ከአልበም ምርቃቱ በኋላ በሀገር ውስጥ በተለያዩ የክልል 
ከተሞች፤ ከዚያም በምሥራቅ አፍሪካና የአውሮፓ ሀገራት 
እየተዘዋወረ አዳዲስና ነባር ሥራዎቹን እንደሚያቀርብ 
ተናግረዋል። እንግዲህ ጥበብም በእናትነት ወግ ምራቋን 
እንትፍ አድርጋና መርቃ እንደምትሸኘው፤ እሱም ለሀገሩ 
ባህልና የሙዚቃ ኢንዱስትሪው ኮሶና እሬቱን ሳይሆን 
ማርና ወተቱን ይዞ ይመለሳል የሚል ተስፋዊ እምነትን 
እንቋጥራለን። 

ማለፊያ በቅዳሜው ምሽት እንደምን አለፈ... በህብረ 
ቀለማዊ ብርሃን ያሸበረቀው የሸራተን አዲስ ጋዝ ላይት 
አዳራሽ ከወትሮ በተለየ ፈገግታን አብዝቶ ነበረ። ጥሪ 
የተደረገላቸው እንግዶች፣ የመድረኩ ግርማ ሞገስ የነበሩ 
ድምጻውያንና የተለያዩ አርቲስቶች በቀጠሮው ሰዓት 
በመድረስ ከምሽቱ 12 ሰዓት ጀምሮ ልዩ ነበር፡፡ ሰማዩ 
እየጠቆረ በመጣ ቁጥር ሸራተን ግን ይበልጥ ፈገግ እያለች 
በደማቁ  ስትብረቀረቅም ነበር። በምሽቱ በተከፈተው 
ሙዚቃዊ የጥበብ  በር  አንዳች ነገር እየገባ  መድረክና 
አዳራሹን አጥለቅልቆት አምሽቷል። ከወጣት እስከ አንጋፋ 
ድምጻውያን በመድረኩ ሽር ብትን እያሉ ታዳማዊን ባማረ 
ሁኔታ አዝናንተውታል። ከአልበም ምረቃ ሥነ ሥርዓቱ 
ባለፈ ወደ 16 ለሚደርሱ ልዩ ልዩ አካላት ስለ አበርክቷቸው 
ሽልማት ተበርክቶላቸዋል። ዝግጅቱን በጥምረት 
ያሰናዱት ሁለቱ አካላትም አልበሙ በዓለም አቀፍ ደረጃ 
ተደማጭ እንዲሆን በአሁኑ ሰዓት ከ’ትሬስ ሙዚክ’ ጋር 
በጋራ እየሰሩ ስለመሆናቸው ተናግረዋል። እንዲሁም 
ቀጣይነት ባለው መልኩ ሌሎች የሀገራችን የሙዚቃ 
ሥራዎችም ከዚሁ ዕድል ተቋዳሽ እንዲሆኑ በትጋት 
የሚሰራ ስለመሆኑም አውስተዋል። እንደሚታወቀው 
‘ትሬስ ሙዚክ ኢትዮጵያ’ የዓለም አቀፉና የአውደ ሰፊ 
ስርጭት ባለቤት የሆነው የ’ትሬስ ሙዚክ ወርልድ’ 
አንደኛው የሥርጭት መስመር ነው። በ’ትሬስ ሙዚክ’ 
የሚቀርቡ የሙዚቃ ሥራዎች የእይታ አድማሳቸው 
ዓለም አቀፋዊ እንደመሆኑ የሀገራችንን ሙዚቃ ለዓለም 
አቀፉ ማህበረሰብ ለማስተዋወቅ ሁነኛው መንገድ ነው። 
የሙዚቃውን ኢንዱስትሪውንም በማነቃቃትም ወደተሻለ 
የታዋቂነት ደረጃ ከፍ ያደርገዋል። 

ሠርጉ ተሰርጓል የ’ማለፊያ’ ባለቤትም ከነአልበሙ 
ተመርቆ ወደ ቀጣዩ  ዓለም አቀፍ መድረክ በክብር 
ተሸኝቷል። ምላሹ ግን ገና አላበቃም። ከአንዱ ሠርግ 
ወዲያ ማዶ እልፍ ድግስ እልፍ ምላሽ አለ፡፡ ሲሄድ 
በእናትነት ወግ ምራቅ እንትፍ አድርጋ በመመረቅ 
ማርና ወተቱን አሲዛ የምትሸኘው የሀገራችን የሙዚቃ 
ኢንዱስትሪ  ተመልሶ ሲመጣ ከእርሱ የምትጠብቀው 
ሌላ  ስጦታ ይኖራል። መሄድን ብዙዎች ሄደዋል ነገር ግን 
መመለሻው ጠፍቷቸው በምድረ በዳ ሲናውዙ የባዕዳን 
አሞራ ተቀራምቷቸው ሌጣቸውን የቀሩም አሉ። ወደ 
ዓለም አቀፉ የሙዚቃ መድረኮች በመቀላቀል ሰበብ 
የሀገሬን ሙዚቃ አሳያለሁ እያለ ወጥቶ፤ የማያጠግበንን 
በመጎምዠት ባህልና ሥርዓቱን፤ የያዘውንም የሀገሩን 
ሙዚቃ እንደ ልብስ አውልቆ መለመሉን የቀረም ብዙ 
ነውና ። በማለፊያ አልፎ የሚሄደውንም ሠርጉን በምላሹ 
ያድርገው በማለት አበቃን።

ብስራት ሱራፌል 
በሙዚቃው ውስጥ 

ያበረከተውና  እያበረከተ 
ያለው በድምጹ ብቻም 

አይደለም። ከዚህ ባለፈም 
ከራሱ አልፎ አዳዲሶቹን 
ጨምሮ ለበርካታ እውቅ 

ድምጻውያን ግጥምና ዜማ 
በመስጠት ይታወቃል

ልዩ ልዩ
ማህበራዊ

ዓለም አቀፍ

እየሩስ ተስፋዬ 

በኢትዮጵያ ለመጀመሪያ ጊዜ የትምባሆ ምርት 
የመጠቀም ምጣኔን በተመለከተ በተካሄደው ‹GATS 
Ethiopia 2016› ሀገራዊ ጥናት መሠረት 29ነጥብ3 
በመቶ፣ ወይም ስድስት ነጥብ አምስት ሚሊየን የሚሆኑ 
ኢትዮጵያዊያን ለደባል አጫሽነት መጋለጣቸውን 
ከጤና ሚኒስቴር የተገኘው መረጃ ያመለክታል። እንደ 
ሆቴል፣ ሬስቶራንት፣ መዝናኛ ቤቶች፣ ዩኒቨርስቲ 
እና መሰል በሆኑ ቦታዎች የሚሠሩ፣ የሚገለገሉ እና 
የሚኖሩ ኢትዮጵያዊያን ለደባል አጫሽነት ተጋላጭ 
መሆናቸውን ይኸው መረጃ ያስቀምጣል።

ትምባሆን መጠቀም ለካንሰር፣ ለመተንፈሻ 
አካልና ለልብ ህመም፣ ለጭንቅላት ውስጥ ለደም 
መፍሰስ እና ሌሎች ተላላፊ ላልሆኑ በሽታዎች 
ያጋልጣል።  እንዲሁም፣ የአካል ጉዳት እና ሞትን 
እንደሚያስከትልም በሳይንስ ተረጋግጧል። 
በኢትዮጵያ የትምባሆ ተጠቃሚ ወጣት ቁጥር ከፍተኛ 
በመሆኑ የወጣቱን ተጋላጭነት ለመጠበቅ ከፍተኛ 
ቁጥጥር ሊደረግ እንደሚገባ በተደጋጋሚ ይነሳል። 
ይህ ችግር መፍትሔ ካልተበጀለት የተጎጂዎች ቁጥር 
የበለጠ እየጨመረ ይሄዳል። ይህም የጤና መታወክን 
በማስከተል የዜጎች የህክምና ወጪ እንዲጨምር 
ከማድረጉም ባሻገር ለመድኃኒት ግዢ የምታወጣውን 
የውጭ ምንዛሬ ይጨምራል። ምርታማነትን በመቀነስና 
መሰል ጉዳቶችን በማድረስም ከፍተኛ የኢኮኖሚ ጫና 
እየፈጠረ ይሄዳል። 

ትምባሆ ከአጫሹ ባሻገር ለጭሱ የተጋለጡ 
ሰዎችን ጤና የሚጎዳ በመሆኑ ሕዝብ የሚሰበስብበትን 
ቦታ ከትምባሆ ጭስ ነፃ በማድረግ ለመቆጣጠር 
እንዲያስችል ‹‹የትምባሆ ቁጥጥር መመሪያ›› መዘጋጀቱ 
ይታወቃል። የአዲስ አበባ ከተማ ምግብና፣ መድኃኒት 
አስተዳደርና ቁጥጥር ባለስልጣን ከትምባሆ እና 
አደንዛዥ እጽ ጋር በተያያዘ የተለያዩ ሥራዎችን እየሠራ 

መሆኑን የባለሥልጣኑ ዋና ሥራ አስኪያጅ ወይዘሮ 
ሙሉእመቤት ታደሰ ይናገራሉ። 

እንደ ሥራ አስኪያጇ ማብራሪያ፣ ከትምባሆ 
ቁጥጥር ጋር በተያያዘ በ2015 ሰፊ የንቅናቄ ሥራ 
መንግሥታዊ ካልሆኑ ድርጅቶች ጋር በጋራ ተሰርቷል። 
ትምባሆ ማጨስ የተከለከለባቸው የሕዝብ መገልገያና 
መሰብሰቢያ ሥፍራዎች ላይም ቁጥጥር እየተደረገ 
ይገኛል።

ባለስልጣኑ በሩብ ዓመቱ ትምባሆ ማጨስ በሰው 
ልጅ ጤና ላይ የሚያደርሰውን ጉዳት ለመቀነስ በሠራው 
ሥራም በ705 የትምባሆ ማስጨሽያ ቤቶች ላይ ርምጃ 
ወስዷል። ‹‹እኛ እንሥራ እንጂ ማኅበረሰቡ ካላገዘን 
ምንም ነው።›› ያሉት ሥራ አስኪያጇ፤ ሰው ከሱስ 
እንዲወጣ እና ጤናማ ሕይወት እንዲመራ ለማድረግ 
ተቋሙ ማህበራዊ ኃላፊነቱን እየተወጣ እንደሚገኝ 
ገልጸዋል። 

በባለስልጣኑ የድጋፍና ክትትል ዳይሬክተር አቶ 
መብራቱ ጣዕመ በበኩላቸው፤ የትምባሆ ቁጥጥር 
ሥራን በተመለከተ ከተለያዩ ተቋማት ጋር በጋራ 
እየተሰራ መሆኑን ያስረዳሉ። በተለይም ከትምህርት 
ቢሮ ጋር በመሆን በትምባሆ እና የአደንዛዥ እጽ ዙሪያ 
ግንዛቤ ለመስጠት መቻሉን ጠቅሰዋል። በትምህርት 
ቤቶችም ‹የጸረ ትምባሆ› ክበባቶችን በማደራጀት 
ተማሪዎች እንዲያውቁት እየተሠራ ይገኛል። 

በባለስልጣኑ የምግብ እና ጤና ነክ ተቋማት 
ቁጥጥር ዳይሬክተር አቶ ምሬሳ ሚደቅሳ፣ ባለስልጣኑ 
በአዋጅ ከተሰጠው ስልጣን መካከል የኅብረተሰቡን 
ጤና ማስጠብቅ አንዱ መሆኑን ያስረዳሉ። ከዚህ 
አንጻር በትምባሆ እና አደንዛዥ እጽ ዙሪያ ኅብረተሰቡ 
ስለ ጉዳዩ ግንዛቤ እንዲኖረው በተለያዩ መድረኮች ላይ 
የንቅናቄ ሥራ መሰራቱን ጠቅሰውም፣ ከዚህ በሻገር 
በመደበኛ እና ከመደበኛ ጊዜያት ውጭ የቁጥጥር 
ሥራዎች እንደሚከናወኑ አስረድተዋል። ለአብነትም 
ከመደበኛ ውጭ የሌሊት የቁጥጥር ሥራዎችን 
በመሥራት፣ በዚህም የተለያዩ ለውጦች ሊመጡ 
እንደቻሉ አስቀምጠዋል። ይህም በተፈለገው ቦታ 
ላይ ሁሉ ትምባሆ ማጨስ እንደማይቻል ለማወቅ 
ያስቻለ ቢሆንም እነዚህ ለውጦች የተለያዩ ተቋማት 
ሙሉ በሙሉ ከትምባሆ ጭስ ነፃ ሆነዋል ለማለት 
እንደማያስደፍሩ ገልጸዋል። ለዚህም   ሠፊ ሥራን 
መሥራትን ይጠይቃል ይላሉ። 

አቶ ምሬሳ ተቋሙ ስለወሰደው ርምጃ ሲገልጹም፣ 
‹‹ትምባሆ ሲያስጨሱ በተገኙ ተቋማት ላይ የማሸግ 
ርምጃ የተወሰደ ሲሆን፣ ምርቶችን ሲሸጡ እና 
ሲያከፋፍሉ በተገኙት ላይም ምርቶችን በመሰብሰብ 
እንዲወገዱ፤ በሕግ አግባብም እንዲጠየቁ ተደርጓል›› 
ብለዋል።

ትምህርት ቤቶችን በተመለከተም ከትምህርት ቢሮ 
ጋር በጋራ በመሆን በመሥራት ላይ እንደሆኑ የጠቆሙት 
ዳይሬክተሩ፣ ተማሪዎች በሱስ እንዳይያዙ፣ አደንዛዥ 

እጾችን መጠቀም በማኅበራዊ፣ ኢኮኖሚያዊ እና በጤና 
ላይ ሊያደርሱ የሚችሉትን ጉዳቶች እንዲያውቁት 
በሚኒ-ሚዲያ አማካኝነት መረጃ እንዲያገኙ እየተደረገ 
ይገኛል። እነዚህ ርምጃዎች አጥጋቢ ባለመሆናቸው 
በቀጣይ በስፋት እንደሚሠራም ተናግረዋል። አሁን 
ላይ የታዲጊዎች እና የወጣቶች የትምባሆም ይሁን 
የአደንዛዥ እጽ ተጠቃሚነት እየተስፋፋ መምጣቱን 
የሚናገሩት አቶ ምሬሳ፤ ተቋማት ላይ የቁጥጥር ሥራዎች 
ተጠናክረው እንደሚቀጥሉም ጠቁመዋል። በቀጣይም 
ትምባሆ እና አደንዛዥ እጽን በተመለከት የትኛውም 
ተቋም ላይ እንዳይጨስ የተጠናከረ እና የተቀናጀ ሥራ 
ለመሥራት ታቅዷል።

ትምባሆ የሚያጨሰውን ግለሰብ ብቻ ሳይሆን፤ 
የማያጨሰውን ጨምሮ ጉዳት ላይ ይጥላል። ጉዳቱም 
ጤና ላይ ብቻ ሳይሆን በማህበራዊ እና ኢኮኖሚያዊ 
ጉዳቶችን ይጨምራል። በተጨማሪም ራስና ቤተሰብ 
ላይ፤ ከፍ ሲልም ሀገር ላይ የሚያመጣው ተጽዕኖ ቀላል 
አይደለም። በቀጥታም ይሁን በተዘዋዋሪ የሚያጨሱት 
ብዙ መሆናቸውን የጠቆሙት አቶ ሚደቅሳ፣ ችግሩ 
የሁሉም  እንደሆነው ሁሉ፣ ሁሉም ኃላፊነቱን መወጣት 
ቢችል ራስን፣ ቤተሰብን እና ሀገርን ማዳን እንደሚቻል 
ይገልጻሉ ።

የባለስልጣኑ ሥራ አስኪያጅ በበኩላቸው፤ ‹‹ወጣቱ 
ከሱስ መውጣት አለበት። ስለዚህም ቁጥጥሮች ጠንካራ 
መሆን እንዳለባቸው በመረዳት ይህንን የሚመጥን 
ሥራ እየተሠራ ይገኛል። ከዚህ በኋላም ባለስልጣኑ 
አብሮ ለመሥራት የስምምነት ሰነድ ከተፈራረማቸው 
17 ተቋማት ጋር በጋራ የሚሠራበት ይሆናል›› በማለት 
ተናግረዋል።

የትስስር ሰነዱን ከፈረሙት መካከል የጤና፣ 
የንግድ፣ የፍትሕ፣ የግብርና እና የትምህርት ቢሮ እና 
የአዲስ አበባ ፖሊስ ኮሚሽን ተጠቃሽ ናቸው። በሰነዱ 
ላይም የትምባሆ ቁጥጥርን በጋራ በመሥራት ለውጥ 
ለማምጣት እንደሚያስችል ታምኖበታል።  

በጋዜጣው ሪፖርተር

ቻይና ለሁለት ወር ከአደባባይ ጠፍተው የነበሩት 
የመከላከያ ሚኒስትር ሊ ሻንግፉን ከሥልጣናቸው 
አነሳች።

ሚኒስትሩ ከሥልጣናቸው ለምን እንደተነሱ 
የተሰጠ ግልፅ ምክንያት የለም፤ ምትካቸው ማን ሊሆን 
እንደሚችልም ምንም አልተባለም።

በቅርቡ በርካታ የቻይና ከፍተኛ ባለሥልጣናት 
ከሥልጣናቸው የተነሱ ሲሆን የውጭ ጉዳይ ሚኒስትሩ 
ኪን ጋንግ ይጠቀሳሉ።

የውጭ ጉዳይ ሚኒስትሩና መከላከያ ሚኒስትሩ 
የብሔራዊው ምክር ቤት አባልነታቸውም ተሰርዟል። 
የቻይና ከፍተኛ ሕግ አውጭ የሆነው ብሔራዊ የሕዝብ 
ኮንግረስ ቋሚ ኮሚቴ የሁለቱን ግለሰቦች ከሥልጣን 
መወገድ ማፅደቁን ብሔራዊ ቴሌቪዥን ጣቢያ 
ሲሲቲቪ ዘግቧል።

ቤጂንግ በያዝነው ሳምንት የውጭ ሀገራት 
መከላከያ ሚኒስትሮች ስብሰባን የምታስተናግድ 
ይሆናል። ሮይተርስ ባለፈው ወር እንደዘገበው 
ሚኒስትሩ ከንብረት ግዢ ሙስና ጋር በተያያዘ 
ተጠርጥረው ምርመር እየተካሄደባቸው ነበር።

መከላከያ ሚኒስትሩ ለመጨረሻ ጊዜ በአደባባይ 
የታዩት እ.አ.አ. ነሐሴ 29 ቀን በ2023 ከአፍሪካ ሀገራት 
ጋር ባካሄዱት ስብሰባ ላይ ነበር። 

ሊ ሻንግፉ ሥልጣን የያዙት ባለፈው መጋቢት 
ነው። የኤሮስፔስ ኢንጂነሩ ጄኔራል ሊ የሥራ ዓለምን 

የባለሥልጣኑ ዋና ሥራ አስኪያጅ ወይዘሮ ሙሉእመቤት ታደሰ፣

ወጣቱን ከሱስ የመታደግ ጠንካራ ጅምር

የቻይናው መከላከያ ሚኒስትር ሊ ሻንግፉ 
ከሥልጣናቸው ተነሱ

የተቀላቀሉት የሳተላይትና ሮኬት ውንጨፋ ማዕከል 
ነው። 

ያለምንም ግርግር የቻይና ወታደራዊ እና ፖለቲካዊ 
እርከንን ወደላይ ወጥተው ነው መከላከያ ሚኒስትር 
ለመሆን የበቁት። 

እ.አ.አ. በ2018 የመከላከያ ሠራዊት የግምጃ ዕድገት 
ክፍል ኃላፊ ሳሉ ቻይና ከሩሲያ በገዛቻቸው ወታደራዊ 
አውሮፕላኖችና መሣሪያዎች ምክንያት በዩናይትድ 
ስቴትስ ማዕቀብ ተጥሎባቸው እንደነበር ይታወሳል።

በያዝነው የአውሮፓውያኑ ዓመት መባቻ 
ሲንጋፖር በነበረ አንድ ስብሰባ ላይ የአሜሪካ አቻቸው 
ሎይድ ኦስቲንን አላገኝም ሲሉ አሻፈረኝ ማለታቸው 
ይታወሳል። 

ሊ እና የውጭ ጉዳይ ሚኒስትሩ ኪን የፕሬዚዳንት 
ዢ ጂንፒንግ ቀኝ እጅ እንደነበሩ ይነገርላቸዋል።

 ሊ ሻንግፉን

በጋዜጣው ሪፖርተር

የፌስቡክና ኢንስታግራም ባለቤት የሆነው ሜታ፣ 
ማኅበራዊ ሚዲያ መጠቀም ያለውን ጉዳት ግልጽ ባለማድረግ 
እንዲሁም በወጣቶች ዘንድ የአእምሮ ጤና ቀውስ በመፍጠር 
ተከሰሰ።

በአሜሪካ የተለያዩ ግዛቶች ይፋ የተደረገው ይህ ክስ 
የተመሠረተው በፌደራል ፍርድ ቤት ነው።

ተቋሙ ተጠቃሚዎችን ለማጥመድ ሱስ የሚያስይዝ 
አሠራር መዘርጋቱ ተገልጿል። በማኅበራዊ ገጾቹ አማካይነት 
የሚደርሰውን የከፋ አደጋ ደብቋል በሚልም ነው ክሱ 
የተከፈተበት።

ሜታ በክሱ “በጣም ከፍቶኛል” ብሏል። ክሱ 
እንደሚለው፣ ሜታ ከ13 ዓመት በታች ያሉ ልጆችን መረጃ 
እንደሰበሰበ ተገልጿል። ይህም የልጆች የበይነ መረብ 
ደኅንነት ጥበቃ መርህን ይጥሳል።

የኒውዮርክ ዐቃቤ ሕግ ላቲሻ ጄምስ “እንደ ሜታ ያሉ 
ማኅበራዊ ገጾች ለወጣቶች የአእምሮ ጤና ቀውስ ሚና 
አላቸው። ተጠያቂ ሊደረጉ ይገባል” ብለዋል።

ከላቲሻ በተጨማሪ 33 ዐቃቤ ሕጎች ክሱ ላይ 
ፊርማቸውን አስፍረዋል። ዘጠኝ የአሜሪካ ግዛቶች 
የየራሳቸውን ክስ አዘጋጅተዋል።

ክሱን የመሠረቱት ዐቃቤ ሕጎች የገንዘብ ካሳ እንዲሰጥ 
እና ፌስቡክ አደገኛ የተባለ አካሄዱን እንዲያቆም ነው 
ጥያቄያቸው። ታዳጊዎች ለሰውነታቸው በጎ አመለካከት 
እንዳይኖራቸው የሚያደርግ የምስል አርትኦትን እንደ ምሳሌ 
ተጠቅሷል። 

የሜታ ቃል አቀባይ እንዳሉት ተቋሙ ከዐቃቤ ሕግ 
ጋር የሚስማማበት ነጥብ ለታዳጊዎች ደኅንነቱ የተጠበቀና 
አወንታዊ የበይነ መረብ አሠራር መኖር እንዳለበት ነው።

ቃል አቀባዩ ጨምረውም “በዘርፉ ካሉ ተቋማት 

ጋር ተባብሮ መሥራት ሲቻል ዐቃቤ ሕግ ይሄንን መንገድ 
መምረጡ አሳዝኖናል። ተባብሮ መሥራት ግልጽና ዕድሜ 
የሚመጥን ይዘት ለወጣቶች ማቅረብ ይቻላል” ብለዋል።

ሜታና ሌሎችም ማኅበራዊ ሚዲያዎች በአሜሪካ 
በመቶዎች የሚቆጠሩ ክሶች የአእምሮ ጤናን በማወክ 
በቤተሰቦችና ትምህርት ቤቶች ቀርበውባቸዋል። 

እ.አ.አ. በ2021 የተለያዩ ግዛቶች ዐቃቤ ሕጎች ምርመራ 
አድርገውበታል። ፍራንሲስ ሀውገን የተባለች የቀድሞ 
ሠራተኛ በአሜሪካ ምክር ቤት ቀርባ ምስክርነቷን ሰጥታለች። 
ክሶቹም ይህን ተከትለው ነው የመጡት። 

ሜታ፣ ኢንስታግራም የአእምሮ ጤና ይጎዳል መባሉን 
አስተባብሏል። ሜታ የጥናት ክፍል ኃላፊና የተቋሙ ምክትል 
ፕሬዚዳንት ፕራቲቲ ሬይቾሃዱሪ “ኢንስታግራም ለወጣት 
ሴቶች ‘መርዛማ’ ነው የሚለው የተሳሳተ ነው” ብለዋል።

የሠሩት ጥናት ወጣቶች ከባድ ሁኔታ ውስጥ ሲሆኑ 
ኢንስታግራም እንደሚጠቅማቸው እንደሚያሳይ ገልጸዋል።

የፌስቡክ ዕድገት ከሥነ ልቦና ጉዳት ጋር የተሳሰረ 
እንዳልሆነ የሚጠቁሙ ጥናቶች አሉ።

ሆኖም ግን ወጣቶች ብዙ ሰዓት ማኅበራዊ ሚዲያ 
ላይ ሲያጠፉ የአእምሮ ጫና እንደሚፈጠር የሚጠቁሙም 
ጥናቶች አሉ።

ኢንስታግራም የወጣቶችን የአእምሮ ጤና 
በመጉዳት ተከሰሰ

ስፖርት
ዓለማየሁ ግዛው

የኢትዮጵያ ፕሪሚየር ሊግ አክሲዮን ማህበር ሀገር በቀል 
ከሆነው ሁሉ ስፖርት ቤቲንግ ከተባለ የውርርድ ተቋም 
ጋር በጋራ ለመሥራት የ11 ሚሊየን ብር የአጋርነት ስምምነት 
ተፈራርሟል። በሁለቱ አካላት መካከል የተፈረመው ውል 
ለሁለት ዓመት እንደሚቆይም ታውቋል። ሁሉ ስፖርት 
ቤቲንግ ለፕሪሚየር ሊጉ አክሲዮን ማህበሩ በገንዘብ ከቫት 
ውጪ 6 ሚሊዮን ብር እንዲሁም በጥሬ እቃ በገንዘብ ሲሰላ 
6 ሚሊዮን ብር የሚሰጥ መሆኑ ትናንት ፊርማው ሥነ 
ሥርዓት ላይ ተነግሯል።

የውርርድ ተቋሙ በአንፃሩ አርማው ያረፈበትን 
የመጫወቻ ኳሶችን ከቀጣይ ጨዋታዎች  ጀምሮ በማቅረብ 
እንዲሁም የፕሪሚየር ሊጉ አክሲዮን ማህበር አባላት፣ 
የውድድር እና ሥነ ሥርዓት ኮሚቴዎች፣ የህክምና 
ባለሙያዎች፣ የፎቶግራፍ  ባለሙያዎች እና ሌሎችም 
የውርርድ ተቋሙ አርማ ያረፋበትን ልብሶች አድርገው ሜዳ 
ላይ እንዲታዩ ይፈልጋል። 

አክስዮን ማህበሩ ከዚህ ቀደም የፕሪሚየር ሊጉን 
የስያሜ መብት ከገዛው ‹‹ቤት ኪንግ›› ጋር ያለ ስምምነት 
መለያየቱ የሚታወስ ነው። ቤት ኪንግ የሀገሪቱን የፋይናንስ 
ሕግ ጠብቆ መሥራት ባለመቻሉ በራሱ ጊዜ እንደወጣም 
ተብራርቷል። ከሁሉ ስፖርት ጋር የተደረገውን ስምምነትም 
የሊጉን አክሲዮን ማህበር በመወከል ሥራ አስኪያጁ አቶ 
ክፍሌ ሰይፈ እና የሁሉ ስፖርት ቦርድ ሰብሳቢ  አቶ ይትባረክ 
ካሳሁን ተፈራርመዋል። ሁለቱ አካላት ስምምነቱን ከፈጸሙ 
በኋላም የመጫወቻ ኳስ ርክክብ አድርገዋል። 

ስምምነቱ ከስድስተኛ ሳምንት የሊጉ መርሃ ግብር 
ጀምሮ ተግባራዊ የሚደረግም ይሆናል። ስምምነቱን 
አስመልክቶ ማብራሪያ የሰጡት የማህበሩ ሥራ አስኪያጅ 
አቶ ክፍሌ ሰይፈ፣ አክስዮን ማህበሩ ከተመሰረተ ጊዜ ጀምሮ 

የኢትዮጵያ እግር ኳስ ሀብት ማመንጨት እንደሚችል 
ማሳየት የቻሉ ሥራዎችን እያከናወነ እንደሚገኝ ተናግረዋል። 
‹‹ቤት ኪንግም ከኢትዮጵያ የወጣው በምሬት ሳይሆን ሥራ 
መሥራት አቅቶት እና የሀገሪቱን ሕግና ሥርዓት ጠብቆ 
መሥራት ባለመቻሉ ነው›› ሲሉም አስረድተዋል። አዲሱ 
ስምምነትም በተቀመጠው የአሰራር መመሪያና ደንብ 
መሠረት የሚቀጥልና ከዛ ውጭ ከሆነ ግን እንደሚያስጠይቅ 
ጠቁመዋል።

ማህበሩ ከተቋቋመ ጊዜ አንስቶ የውድድር ኳስ 
የሚያቀርበው የኢትዮጵያ እግር ኳስ ፌዴሬሽን መሆኑን 
የጠቀሱት አቶ ክፍሌ፤ አሁን ግን ኳስ ስለተወደደና ሀገር 
ውስጥ ለማስገባትም አስቸጋሪ በመሆኑ ሁሉ ስፖርት 

መፍትሔ ይዞ እንደመጣ ገልጸዋል። የሚቀርበው ኳስም 
በፊፋ የጥራት ደረጃን ያሟላና በኢትዮጵያ እግር ኳስ 
ፌዴሬሽንም ጥራቱን እንደሚያረጋግጥ ተጠቁሟል። 
ክለቦችን ከስምምነቱ ጋር ለማጣጣም ውይይት መደረጉንም 
አክለዋል።  

የሁሉ ስፖርት የቦርድ ሰብሳቢ አቶ ይትባረክ ካሳሁን፣ 
ፕሪሚየር ሊጉ ብዙ ድጋፎችን የሚፈልግ በመሆኑ ከቁሳቁስ 
አቅርቦት ጋር የተያያዘውን ችግር ለመቅረፍ በማሰብ 
ስምምነት እንደተደረገ ገልጸዋል። 

ባለፉት ሶስት ዓመታት በዲኤስ ቲቪ ቀጥታ የቴሌቪዥን 
ሥርጭት ሲያገኝ የነበረው የኢትዮጵያ ፕሪሚየር ሊግ 
ዘንድሮ መቋረጡ ይታወቃል። ከ6ኛ ሳምንት መርሐ 

ግብር ጨዋታዎች ጀምሮ ግን የቀጥታ ሥርጭት ሽፋኑ 
እንደሚመለስ በስምምነቱ ወቅት ተጠቁሟል።

ስለተቋረጠው የሊጉ የቀጥታ ሥርጭት ጉዳይ ዙሪያ 
ማብራሪያ የሰጡት የአክሲዮን ማህበሩ ሥራ አስኪያጅ 
አቶ ክፍሌ፣ የዘንድሮው የውድድር ዘመን ከመጀመሩ 
አስቀድመው ውድድሩን ከሱፐር ስፖርት ሰዎች ጋር 
ያለፉትን ዓመታት የሥርጭት ሂደት መገምገማቸውን 
አንስታውሰዋል። ዘንድሮም 180 ጨዋታዎችን በቀጥታ 
ለማስተላለፍ የታሰበ ቢሆንም አልተሳካም።

እንደ ሥራ አስኪያጁ ማብራሪያ የዘንድሮ የቀጥታ 
ሥርጭት ላይ እክል ያገጠመውም ከዚህ ቀደም ባለፉት 
ሦስት ዓመታት የሊጉን ጨዋታዎች የፕሮዳክሽን ሥራ 
ለመሥራት ከሱፐር ስፖርት ጋር ስምምነት የነበረው 
“ላይቭ አይ” የተባለ መቀመጫውን በኬንያ ያደረገ ተቋም 
በድንገት መቅረቱን ተከትሎ ነው። በዚህም የነበረውን 
ክፍተት ለመሙላት የመጀመሪያውን የጨዋታ ሳምንት 
ከአንድ የሀገር በቀል የሚዲያ ተቋም በተገኙ መሳሪያዎች 
ጨዋታውን ለማስተላለፍ ጥረት ቢደረግም ሥርጭቱ 
ከጥራት ጋር ተያይዞ በቀረበበት ጥያቄ እንዳይቀጥል 
ተደርጓል። ይህን ተቋም በዘላቂነት ለመተካትም ከሌሎች 
የሀገር በቀል ተቋማት ጋር ንግግሮች ቢደረጉም የጠየቁት 
ዋጋ እጅግ የተጋነነ መሆኑን ተከትሎ ሱፐር ስፖርት ሌሎች 
አማራጮችን ሲያጤን ቆይቷል።

በዚህም ሱፐር ስፖርት የሊጉን ስርጭት ለማስቀጠል 
መቀመጫውን ደቡብ አፍሪካ ካደረገ የፕሮዳክሽን ተቋም 
ጋር ስምምነት የፈፀመ ሲሆን በቀጣይም ከስድስተኛ 
ሳምንት መርሃ ግብር ጨዋታዎች አንስቶ የሊጉን የቀጥታ 
ሥርጭት ዳግም እንደሚጀምር ማረጋገጫ መስጠቱን አቶ 
ክፍሌ ተናግረዋል።

ሁሉ ስፖርት ለፕሪሚየር ሊጉ የሚያቀርባቸው ኳሶች ከ6ኛ ሳምንት ጨዋታ ጀምሮ ጥቅም ላይ ይውላሉ፣

ፕሪሚየር ሊጉ ከሁሉ ስፖርት ጋር የ11 ሚሊዮን ብር ስምምነት ተፈራረመ

የባለንብረት ስም ወንድምአገኘሁ በላይነህ ማሞ የሰሌዳ ቁጥር አአ 03-01-B15791 የተሽከርካሪው አይነት 
ደረቅ ጭነት ከ11 ኩንታል ያነሰ የሻንሲ ቁጥር MNCBSBE806W523245 ሞዴል UN2TEW95CWL 
የሞተር ቁጥር W9AT-170501 የሊብሬ ቁጥር 286942 ከላይ የተጠቀሰው የተሽከርካሪ ባለንብረት 
የባለቤትነት ማረጋገጫ ደብተር /ሊብሬ ጠፋብኝ ብለው 12/2/2016 አመልክተዋል፡፡ የባለቤትነት 
መታወቂያ ደብተሩን ወድቆ ያገኘ ወይንም በሌላ ምክንያት ይዤዋለሁ የሚል ይህ ማስታወቂያ 
ከወጣበት ቀን ጀምሮ በ15 ቀን ውስጥ የፍ/ቤት ማሳገጃ ትዕዛዝ እንዳያቀርቡ እያስታወቅን ፣ በተባለው 
ጊዜ ገደብ ውስጥ ካልቀረቡ ለአመልካች ተለዋጭ ሊብሬ ወይንም መታወቂያ ደብትር የምንሰጥ መሆኑን 
እናስታውቃለን፡፡

በአዲስ አበባ ከተማ አስተዳደር የአሽከርካሪና ተሽከርካሪ ፈቃድና ቁጥጥር 
ባለሥልጣን የካ ቅ/ጽ/ቤት

የባለንብረት ስም ሙዘሚል መሀመድ ያህያ የሰሌዳ ቁጥር አአ 03-01-B31016 የተሽከርካሪው አይነት 
ደረቅ ጭነት ከ10 ኩንታል የበለጠ የሻንሲ ቁጥር LZZ5BBFF1ME882280 ሞዴል ZZ1167G4715C1 
የሞተር ቁጥር YC4E16033E3717MY0029 የሊብሬ ቁጥር 325925  ከላይ የተጠቀሰው የተሽከርካሪ 
ባለንብረት የተሽከርካሪ ሰሌዳ ጠፋብኝ ብለው 8/2/2016 አመልክተዋል፡፡ ሠሌዳውን ወድቆ፣ ተሠርቆ 
ወይም በሌላ ተሽከርካሪ ላይ ተለጥፎ ያገኘ ይህ ማስታወቂያ ከወጣበት ቀን ጀምሮ በ15 ቀን ውስጥ የፍ/
ቤት ማሳገጃ ትዕዛዝ እንዲያቀርቡ እያስታወቅን ይህ ባይሆን ግን ለአመልካች ተለዋጭ ሠሌዳ የምንሰጥ 
መሆኑን እንገልፃለን።

በአዲስ አበባ ከተማ አስተዳደር የአሽከርካሪና ተሽከርካሪ ፈቃድና ቁጥጥር
  ባለሥልጣን አራዳ ቅ/ጽ/ቤት

ማስታወቂያ
ጎሀ ንግድ ስራዎች ኃ/የተ/የግ/ማህበር በቤኒሻንጉል ጉሙዝ ክልላዊ መንግስት አሶሳ ዞን ሆሞሻ 

ወረዳ አልመተማ ቀበሌ ተብሎ በሚጠራው አካባቢ የግራናይት ማዕድን ምርመራ ለማካሄድ በቀን 

06/10/2015 ዓ.ም በተፃፈ ማመልከቻ መ/ቤታችንን ጠይቀዋል

በመሆኑም በሚመለከተው የጂኦግራፊክ ኮኦርድኔት ክልል፤

1. 34° 38’ 14.6435” N  10° 15’ 10.4939” E

2. 34° 38’ 04.4195” N 10° 15’  03.7691” E

3. 34° 37’ 54.6348” N  10° 15’  15.9191” E

4. 34° 37’ 46.0452” N  10° 15’  37.3284” E

5. 34° 38’ 01.1255” N  10° 15’  40.0859” E

6. 34° 38’ 05.8883” N  10° 15’  28.9691” E

7. 34° 38’ 01.6007” N  10° 15’  25.1747” E

8. 34° 38 14.6435” N  10° 15’  10.4939” E

ውስጥ በሚገኘው ቦታዎች ላይ ይገባኛል የሚል ቢኖር ይህ ማስታወቂያ በወጣ በሰባት (7) ተከታታይ 

ቀናት ውስጥ ተቃውሞውን ከነምክንያቱ ለቢሮ እንዲያቀርቡ እናሳስባለ፡፡

በቤ/ጉ/ክ/መንግስት የማዕድን ሀብት ልማት ቢሮ

የንግድ ምልክት ምዝገባ ተቃውሞ ጥሪ ማስታወቂያ
1 የአመልካች ስም ፡- ሆርን አፍሪካ ትሬዲንግ ኃላ/የተ/የግ/ማ

የአመልካች አድራሻ፡- ወረዳ 03 የቤት ቁጥር. 988, ቦሌ, አዲስ አበባ /ኢትዮጵያ

2 የማመልከቻ ቁጥር ፡- LTM/15040/2016
ማመልከቻው ገቢ የሆነበት ቀን፡- 03/01/2016 E.C.

3 ምልክት፡ 4 የምልክቱ መግለጫ፡-የቃልና ምስል

5 የቀለም ዓይነት፡- አረንጎዴ

6 የብቸኛነት መብት አለመጠየቅ መግለጫ፡- (GAS)

7 ዓለም አቀፍ ምድብ፡- 35

8 ማመልከቻው የሚሸፍናቸው ምርቶች ወይም አገልግሎቶች

የተፈጥሮ እና የሰው ሰራሽ ጋዝ አስመጪነት ፔትሮሊየም ውጤቶችና ተዛማጅ ምርት አስመጪነት 
(ምድብ 35)

አመልካች ከላይ የተመለከተውን የንግድ ምልክት ለማስመዝገብ ጥያቄ አቅርበዋል፡፡ስለሆነም ተቃዋሚ ካለ የጋዜጣ 
ማስታወቂያው በወጣ በ 60 ቀናት ውስጥ የተጠቀሰው የንግድ ምልክት በመዝገብ እንዳይገባ የሚያስችል ማስረጃ 
ለኢትዮጵያ አእምሯዊ ንብረት ባለስልጣን መ/ቤት ካልቀረበ ምልክቱን የምንመዘግብ መሆኑን እናስታውቃለን፡፡ 
ስለሆነም ማንኛውም ሰው ካለባለቤቱ ፍቃድ በዚህ ምልክት ከተጠቀመ በኢትዮጵያ ህግ ይጠየቃል፡፡

የደረሰኝ መጥፋት ማስታወቂያ
በአዲስ አበባ ከተማ አዲስ ከተማ ክ/ከ ወረዳ 08 የቤት ቁጥር P03-005 ግብር ከፋይ መለያ ቁጥር 

(TIN) 0016813528 ሙሉጌታ መለስ በረካ  በግብር/ታክስ ከፋይነት ከተመዘገብኩበት በገቢዎች 

ሚ/ር መርካቶ ቁጥር 2 ከፍተኛ ግብር ከፋዮች ቅ/ፅ/ቤት የህትመት ፍቃድ በማግኘት ካሳተምኩት 

የተጨማሪ እሴት ታክስ /ቫት/ የእጅ በእጅ ሽያጭ ደረሰኝ ከቁጥር 251 እስከ 500 ያልተሰራበት 

ስለጠፋብኝ በማንኛውም አካል እጅ ውስጥ ገብቶ ወንጀል እንዳይሰራባቸው እና የጠፋ መሆኑን የ3ኛ 

ወገን እንዲያውቀው ይህ ማስታወቂያ እንዲተላለፍ ተደርጓል፡፡ነገር ግን ከደረሰኙ ውስጥ ተሰርቶበት 

ያገኘ ወይም ከድርጅቱ ግዥ በማከናወን ክፍያ በመፈፀም በማስረጃነት የተቀበለ ማንኛውም ሰው ከላይ 

ለተጠቀስው በግብር/ታክስ ከፋይነት ለተመዘገብኩበት በገቢዎች ሚ/ር መርካቶ ቁጥር 2  ከፍተኛ 

ግብር ከፋዮች ቅ/ፅ/ቤት ወይም በአቅራቢያ ለሚገኝ ገቢ ሰብሳቢ መ/ቤት በማሳወቅ በግብር/ታክስ 

አሰባሰብ ላይ ትብብር እንዲያደርግ አስታውቃለሁ፡፡

 የግብር ከፋይ ስም  ሙሉጌታ መለስ በረካ  

አዲስ አበባ ከተማ አስተዳደር

የኢትዮጵያ አዕምሯዊ ንብረት ባለስልጣን

